
                 ტომ  სტოპარდი
                             როზენკრანცი და გილდესტერნი დაიხოცნენ

                                            პიესა სამ მოქმედებად

         მოქმედი პირები

როზენკრანცი

გილდესტერნი

პირველი მსახიობი

ალფრედი

მსახიობები (4 ადამიანი)

ჰამლეტი

ოფელია

კლავდიუსი

ჰერტრუდა

პოლონიუსი

მეომარი

ჰორაციო

ფორტინბრასი

სასახლის კარის  მსახურები, ჯარისკაცები და მსახურები

                                                 მოქმედება პირველი

ელისაბედის ეპოქის კოსტუმებში გამოწყობილი ორი კაცი დროს ატარებს  არაფრით გამორჩეულ ადგილზე.
კარგად ჩაცმულები არიან - ქუდებით, მოსასხამებით, ხელჯოხებით და ა. შ.

თითოეულ მათგანს დიდი ტყავის საფულე აქვს. გილდესტერნის საფულე თითქმის ცარიელია, როზენკრანცისა კი,  თითქმის სავსე.

  მიზეზი ისაა, რომ ისინი მონეტის აგდებას  თამაშობენ ფულზე. ეს ასე ხდება: გილდესტერნი (შემდგომში მოხსენიებული იქნება, როგორც გილი) იღებს მონეტას საფულედან და მაღლა აგდებს. როცა მონეტა ძირს ვარდება, როზენკრანცი (შემდგომში როზი) დახედავს, აცხადებს ,,მამალზე’’ დაჯდაო, რადგან სწორედ ასე ხდება, და მას თავის საფულეში დებს. შემდეგ ეს პროცესი მეორდება. ჩანს, რომ დიდი ხანია ამით არიან დაკავებული. 

მონეტის  მუდამ ,,მამალზე’’ დაცემა შეუძლებელია, მაგრამ  როზის ოდნავაც არ ეტყობა გაოცება - ასეთი შეგრძნება არც აქვს. თუმცა საკმაოდ სასიამოვნო ადამიანია საიმისოდ, რომ ცოტა დარცხვენილად გრძნობდეს თავს მისი მეგობრისგან ამდენი ფული რომ მიაქვს. ეს მის დახასიათებადაც შეიძლება ჩაითვალოს.

გილი გაკვირვებულია, რომ ასეთი უცნაური რამ ხდება. ფულს კი არ დარდობს, არამედ ცდილობს მომხდარის აზრს ჩაწვდეს, გააცნობიეროს რა ხდება, მაგრამ პანიკის გარეშე -ეს მისი დამახასიათებელი თვისებაა. გილი ზის. როზი დგას. (მისი ყველა მოძრაობა მონეტებს და მათი დავარდნის ადგილს უკავშირდება.) გილი მონეტას აგდებს. როზი დახედავს.
როზი:  მამალი  

(იღებს მონეტას და თავის საფულეში დებს. სცენა მეორდება.)
მამალი.

(ისევ)
მამალი 

(ისევ)
მამალი 

(ისევ)

გ ი ლ ი:    (მონეტას აგდებს)  ნერვიულობა, როგორც ხელოვნების დარგი.

რ ო ზ ი:     მამალი

გ ი ლ ი:     (კიდევ მონეტას აგდებს)  შეიძლება უბრალოდ გამართლება იყოს.

რ ო ზ ი:     მამალი

გ ი ლ ი:     თუკი სწორად განვსაზღვრე.

რ ო ზ ი    ( გილს მიაპყრობს მზერას) სამოცდათექვსმეტი -ძვირფასო.

(გილი დგება, მაგრამ წასასვლელი არსად აქვს. ისე, რომ არც დახედავს, თავის მხარს უკან კიდევ ერთ მონეტას აგდებს. მის ყურადღებას მის გარშემო გარემო იპყრობს, უფრო სწორად ასეთის არარსებობა)

მამალი

გ ი ლ ი:  უფრო სუსტი ადამიანისთვის ეს შეიძლება რწმენის გადაფასების მიზეზად ქცეულიყო. ყოველ შემთხვევაში ალბათობის თეორიასთან დაკავშირებით მაინც. (მონეტას მხარს უკან ისვრის და სცენის სიღრმისკენ მიდის.)

რ ო ზ ი:   მამალი.

(გილი სცენის სიღრმეს იკვლევს, მხარს უკან კიდევ ორ მონეტას აგდებს, რა თქმა უნდა ერთმანეთის მიყოლებით. როზი აცხადებს, რომ თითოეული მათგანი მამალზე დაჯდა.)

გ ი ლ ი: (ფიქრიანად)  ალბათობის თეორია, როგორც ვიღაცამ მახვილგონივრულად შენიშნა, იმ მოსაზრებიდან გამოდის, რომ თუ ექვსი მაიმუნი (თვითონვე უკვირს)  თუკი ექვს მაიმუნს...

რ ო ზ ი:     ვთამაშობთ?

გ ი ლ ი:     ექვს მაიმუნს, რა?

რ ო ზ ი:     თამაშობ თუ არა?

გ ი ლ ი     (გაიაზრებს)  თამაშები. ჰო (მონეტას აგდებს) საშუალო რიცხვთა კანონი, თუ სწორად მესმის, იმას ნიშნავს, რომ ჰაერში საკმარისად მაღლა აგდებული ექვსი მაიმუნი დაახლოებით იმდენჯერვე უნდა დაეცეს ზურგზე, რამდენჯერაც...

რ ო ზ ი:      მამალი. (იღებს მონეტას)

გ ი ლ ი:  რაც ერთი შეხედვით არ გაგაოცებს, როგორც რაღაც განსაკუთრებით ღრმა აზრი. მაიმუნების გარეშეც კი. ვგულისხმობ, რომ ამაზე ფსონს არავინ დადებს. ანუ მე შეიძლება დავდო კიდეც, მაგრამ შენ არ დადებდი... (მონეტას აგდებს)

რ ო ზ ი:       მამალი.
გ ი ლ ი:       დადებდი? (მონეტას აგდებს. სცენა მეორდება.)
მამალი     (გილის უყურებს -დარცხვენილი იცინის) ცოტა მოსაწყენი ხდება, არა?

გ ი ლ ი:      მოსაწყენი?

რ ო ზ ი:     იცი რა....

გ ი ლ ი:      ნერვიულობაზე რაღას იტყვი?

რ ო ზ ი:      (გულუბრყვილოდ) რა ნერვიულობაზე?

                  (მცირე პაუზა.)
გ ი ლ ი:     მოგების შემცირების კანონია, ეტყობა. რაღაც კარგად ვერ ვგრძნობ თავს. (ძალას იკრებს. მონეტას იღებს, მაღლა აგდებს, იჭერს, მეორე ხელის ზურგზე გადააბრუნებს, დაკვირვებით უყურებს და როზის ესვრის. ძალა უმტყუნებს და ჩამოჯდება.) ეს უკანასკნელი შანსი იყო, თუ ჩემი გათვლები სწორია.

რ ო ზ ი:    ოთხმოცდახუთჯერ მიყოლებით - რეკორდი მოხსნილია.

გ ი ლ ი:     სისულელეებს ნუ ლაპარაკობ.

რ ო ზ ი:     ნამდვილად ასეა.
გ ი ლ ი:     (გაბრაზებული)  და მხოლოდ ეს?  და მეტი არაფერი?

რ ო ზ ი:     ვერ გავიგე?

გ ი ლ ი:     ახალი რეკორდი?  და ეს არის სულ რაც შენ დაინახე?

რ ო ზ ი:     აბა კიდევ...

გ ი ლ ი:      შეკითხვები არ გაგიჩნდა?  არც კი ჩაგაფიქრა?

რ ო ზ ი:      შენ თვითონ არ აგდებდი?

გ ი ლ ი:      ეჭვის ნატამალიც არა?

რ ო ზ ი:     (წყენით, აგრესიულად)  კი მაგრამ, მე ხომ მოვიგე -ასე არ არის?

გ ი ლ ი: (ახლოს მიდის მასთან, უფრო წყნარად) და რომ წაგეგო? ოთხმოცდახუთჯერ, გადაბმულად, ერთმანეთის მიყოლებით, შენს საწინააღმდეგოდ რომ დამჯდარიყო მონეტა, როგორც ახლა? 

რ ო ზ ი:     (უაზროდ)  ოთხმოცდახუთჯერ მიყოლებით? დედალი?

გ ი ლ ი:      ჰო! მაშინ რას იფიქრებდი?

რ ო ზ ი:  (დაეჭვებით)   იცი... (მხიარულად) თავიდან შენს მონეტებს კარგად შევამოწმებდი. 

გ ი ლ ი:     (შორდება მას)  გულზე მომეშვა. ჩვენ, სულ ცოტა, ისევ შეგვიძლია პირადი დაინტერესების, როგორც პროგნოზირებადი ფაქტორის იმედად ყოფნა...ეს კი  ვფიქრობ უკვე რაღაცას ნიშნავს. მიკვირს, რომ ასეთი მიმნდობი ხარ, რომ არა...(მოულოდნელად მისკენ ბრუნდება და ხელს უწვდის) ჩამომართვი.

 (როზი ხელს ართმევს, გილი მას თავისკენ ექაჩება.)

 გ ი ლ ი:  (უფრო დაძაბულად) ჩვენ მონეტების აგდებას ვთამაშობთ მას შემდეგ, რაც... (ისევ მკვეთრი მოძრაობით ათავისუფლებს). პირველად ხომ არ არის, მონეტებს რომ ვაგდებთ!

რ ო ზ ი:    რა თქმა უნდა, არა - რაც თავი მახსოვს მონეტებს ვაგდებთ.

გ ი ლ ი:    ანუ რა ხანია?

რ ო ზ ი:   დამავიწყდა. მოიცა - ოთხმოცდახუთჯერ.

გ ი ლ ი :   ჰოო?

რ ო ზ ი:    ვფიქრობ რაღაცას უნდა ფლობდე, - რომ ასეთი შედეგი...
გ ი ლ ი :    ასე ფიქრობ? და სულ ეს არის? არავითარი შიში?

რ ო ზ ი:     შიში?

გ ი ლ ი:  (განრისხებული მონეტას მიწაზე დაანარცხებს) შიში! ნაპრალი, რომლის გავლითაც შეიძლება შენი ტვინი სინათლით აივსოს.

რ ო ზ ი:    მამალი ... ( თავის საფულეში დებს)

(სასოწარკვეთილი გილი ჯდება, იღებს მონეტას, აგდებს, მონეტა მის ფეხებს შორის ეცემა. დახედავს, აიღებს, როზის ესვრის, რომელიც მას თავის საფულეში დებს. კიდევ ერთ მონეტას იღებს, ააგდებს, დაიჭერს, მეორე ხელის ზურგზე გადააბრუნებს, დახედავს და როზის ესვრის, რომელიც მასაც საფულეში იდებს.

მესამე მონეტას იღებს, აგდებს, მარჯვენა ხელით იჭერს, მარცხენა ხელის მაჯაზე გადმოაბრუნებს, მაჯით მაღლა აგდებს, მარცხენა ხელით იჭერს, მარცხენა ფეხს აწევს, მის ქვემოდან მონეტას ამოაგდებს, იჭერს, გადააბრუნებს, კინკრიხოზე იდებს, და იქ ტოვებს. როზისთან მიდის, მონეტას დახედავს და საფულეში იდებს. 
რ ო ზ ი:    ვშიშობ...

გ ი ლ ი:     მეც.

რ ო ზ ი:    ვშიშობ, რომ დღეს შენი დღე არ არის

გ ი ლ ი:     ვშიშობ, რომ სწორედ ჩემი დღეა.

(მცირე პაუზა)

რ ო ზ ი:    ოთხმოცდა ცხრა

გ ი ლ ი:  ეს კიდევ რაღაცას უნდა ნიშნავდეს, გარდა სიმდიდრის გადანაწილებისა. (ფიქრობს) აი შესაძლო ახსნათა ჩამონათვალი. პირველი: მე თვითონ მსურს ეს. სადღაც, შიგნით, სულის სიღრმეში, გაუცნობიერებლად მონეტის აგდებას საკუთარ თავს ვეთამაშები და მინდა დავმარცხდე, რათა გამოვისყიდო წარსულის დანაშაული, რომელიც აღარ მახსოვს. (მონეტას როზისკენ ისვრის)

რ ო ზ ი:  მამალი.
გ ი ლ ი:   მეორე: დრო შეჩერდა, მოკვდა და ამიტომ  ბოლოწამს მონეტის მამალზე დაჯდომა ოთხმოცდაათჯერ მეორდება. (აგდებს მონეტას, დახედავს, როზის გადაუგდებს) მთლიანობაში ეს ძალიან საეჭვოა. მესამე: ღვთის ჩარევა. სხვა სიტყვებით რომ ვთქვათ, ზეციური წყალობა მასზე გარდმოვლენილი, -იხ. იგავი ისრაელის შვილებზე, ან ზეციური სასჯელი, ჩემზე გარდმოვლენილი, -იხ. ლოტის ცოლის იგავი. მეოთხე: ეფექტური დადასტურება პრინციპისა, რომლის თანახმად ყველა ცალკე აღებული მონეტა, ცალკე აგდებული, (მონეტას აგდებს) იგივე ალბათობით დაეცემა მამალზე, რა ალბათობითაც დედალზე დაეცემა, ამიტომ გაკვირვებას არ უნდა იწვევდეს, რომ დროის ყველა ერთეულში ეს ხდება. ( მონეტას როზის ესვრის)

რ ო ზ ი:   ამის მსგავსი არაფერი გამიგია.

გ ი ლ ი:  და სილოგიზმი: პირველი -მას ამის მსგავსი არაფერი გაუგია. მეორე -არაფერი ამის მსგავსის შესახებ სახლში არასოდეს მიუწერია. მესამე - სახლში ამის შესახებ მიწერა არ ღირს. . . სახლში ...რა არის პირველი, რაც გაგონდება?

რ ო ზ ი:    ოჰ, მოდი ... პირველი რამ, რაც თავში მომდის, ამას გულისხმობ?

გ ი ლ ი:    არა - პირველი რამ, რაც გაგონდება. 

რ ო ზ ი:   აჰა, (პაუზა) არა. არ მახსოვს. ყველაფერი დამავიწყდა. ეს ხომ დიდი ხნის წინათ იყო.

გ ი ლ ი:   (მოთმინებით, მაგრამ დაჟინებით) შენ ვერ გამიგე. მე გეკითხები რა გაგონდება პირველი, მას შემდეგ რაც ყველაფერი დაგავიწყდა.

რ ო ზ ი:    აჰა, გასაგებია. (პაუზა)  შეკითხვა დამავიწყდა.

გ ი ლ ი:    რამდენი ხანია ცუდი მეხსიერებისგან იტანჯები?

რ ო ზ ი:    აღარ მახსოვს

(გილი აქეთ-იქით დადის.)
გ ი ლ ი:    ბედნიერი ხარ?

რ ო ზ ი:    რა?

გ ი ლ ი :    კმაყოფილი თუ ხარ?

რ ო ზ ი:     მე მგონი, კი.

გ ი ლ ი:     ახლა რის გაკეთებას აპირებ?

რ ო ზ ი:     არ ვიცი. შენ? 

გ ი ლ ი:   მე სურვილები არა მაქვს. არანაირი. ( ერთბაშად ჩერდება) ეს შიკრიკი იყო ...მაცნე...ეს ასეა. ჩვენთვის გამოაგზავნეს. (სწრაფად შებრუნდება როზისკენ და მკვეთრად ამბობს )  სილოგიზმი მეორე: ერთი: ალბათობა არის ფაქტორი, რომელიც ბუნებრივი ძალების შიგნით მოქმედებს. ორი,  ალბათობა არ მოქმედებს, როგორც ფაქტორი. სამი, ჩვენ ახლა ვიმყოფებით  ზე, ან არაბუნებრივი ძალების გავლენის ქვეშ. განვსაჯოთ. (როზი შეკრთება)  ოღონდ ზედმეტი გაცხარების გარეშე.

რ ო ზ ი: მაპატიე, მე... შენ რა დაგემართა?

გ ი ლ ი:  ფენომენის კვლევისადმი მეცნიერული მიდგომა შიშის ბუნებრივი გრძნობისაგან თავდაცვაა. აბა გამაგრდი და გავაგრძელოთ, სანამ დრო გვაქვს. ახლა წინა სილოგიზმს შევეკამათოთ: საკმაოდ ჩახლაფორთებული რამეა, ყურადღებით მომყევი, შეიძლება რაღაც სანუგეშოს მივადგეთ. თუ ჩვენ წინაპირობად ვაყენებთ, როგორც ეს ეს არის გავაკეთეთ, რომ ზე, და არაბუნებრივი ძალების შიგნით არსებობს ალბათობა იმისა, რომ ალბათობის თეორია არ იმოქმედებს როგორც ფაქტორი, მაშინ ჩვენ უნდა მივიღოთ, რომ ალბათობა, როგორც ფაქტორი, პირველ ნაწილში არ იმოქმედებს, ამ შემთხვევაში კი ალბათობის თეორია, როგორც ფაქტორი, იმოქმედებს ზე, და არაბუნებრივი ძალების შიგნით. ვინაიდან ჩვენ ცალსახად დავამტკიცეთ, რომ ეს ასე არ არის, უნდა ჩავთვალოთ, რომ ჩვენ არ ვიმყოფებით ზე, და არაბუნებრივი ძალების გავლენის ქვეშ. ყველა ალბათობით ეს ასეა, რაც პირადად ჩემთვის დიდი შვებაა. (მცირე პაუზა) ეს ყველაფერი ძალიან კარგი იქნებოდა, რომ არა... (სულ უფრო და უფრო ღელავს, მაგრამ თავს აკონტროლებს.) მონეტის აგდებას აღარც კი მახსოვს რამდენი ხანია ვთამაშობთ და მთელი ამ დროის განმავლობაში (თუკი ეს საერთოდ დროა) მე არ ვთვლი, რომ რომელიმე ჩვენგანი რაიმეთი აღემატებოდეს მამალზე თუ დედალზე დამჯდარ ოქროს მონეტას. იმედი მაქვს, ეს ძალიან უცნაურად არ ჟღერს, რადგან სწორედ ამ ყველაფრის არაუცნაურობაა, რასაც მე ვცდილობ ჩავეჭიდო. მონეტებით საშუალო მოთამაშის სულიერი წონასწორობა დამოკიდებულია კანონზე, ან უფრო ტენდენციაზე, ან ვთქვათ ალბათობაზე, ან ყოველ შემთხვევაში  მათემატიკურად გამოთვლად შანსებზე, რომლებიც გარანტიას იძლევა, რომ მას მეტისმეტად დიდი წაგება ფსიქიურ წონასწორობას არ დააკარგვინებს, და რომ ის მეტისმეტად ხშირი მოგებით თავის პარტნიორს არ  დააკარგვინებს ფსიქიურ წონასწორობას. ეს გარკვეული ჰარმონიის და ნდობის ატმოსფეროს ქმნის. შემთხვევითობა და წესრიგი ერთგვარ მთლიანობას ქმნიან, რომელსაც ჩვენ შევიცნობთ, როგორც ბუნებას. საბოლოო ჯამში მზე დაახლოებით იმდენჯერვე ამოსულა, რამდენჯერაც ჩასულა და მონეტაც იმდენჯერვე დამჯდარა მამალზე, რამდენჯერაც დედალზე. შემდეგ კი შიკრიკი მოვიდა, ჩვენთან გამოგზავნილი. მეტი არაფერი მომხდარა. მაგრამ ოთხმოცდათორმეტი მონეტა, ერთიმეორის მიყოლებით აგდებული, ოთხმოცდათორმეტჯერ დაეცა მამალზე ...  და ბოლო სამი წუთია ამ უქარო დღის ქარში  დოლის და ფლეიტის ხმები მესმის.

რ ო ზ ი:   (ფრჩხილებს იჭრის): კიდევ ერთი საკვირველი მეცნიერული ფენომენი ის ფაქტია, რომ ფრჩხილები სიკვდილის შემდეგ ისევე იზრდება, როგორც წვერი.

გ ი ლ ი:    რაა?

რ ო ზ ი:    (ხმამაღლა) წვერი

გ ი ლ ი:     მაგრამ შენ ხომ ჯერ არ მომკვდარხარ.

რ ო ზ ი:     (გაღიზიანებული) მე არ მითქვამს, რომ ისინი სიკვდილის შემდეგ იწყებენ ზრდას. (პაუზა, უფრო დაწყნარებულად) ფრჩხილები დაბადებამდეც იზრდება, მაგრამ არა წვერი. 
გ ი ლ ი:    რაა?

რ ო ზ ი:   (ყვირის)  წვერი. რა გჭირს? (ფიქრიანად)  მეორეს მხრივ ფეხის ფრჩხილები საერთოდ არ იზრდება.

გ ი ლ ი:    (გაოგნებული) ფეხის ფრჩხილები არ იზრდება?

რ ო ზ ი:    იზრდება? სასაცილოა. მე ყოველთვის ვიჭრი ხელის ფრჩხილებს და ყოველთვის, როცა მათ მოჭრას გადავწყვეტ, მართლაც მოჭრის დროა. მაგალითად ახლა. ფეხის ფრჩხილები კი, რაც თავი მახსოვს, არასოდეს მომიჭრია. ისინი აქამდე  უკვე ჩემს ფეხისგულებს  უნდა შემოხვეოდა, მაგრამ ასე არ მოხდა.  შესაძლოა მე მათ გაუცნობიერებლად ვიჭრი, მაშინ, როცა სხვა რამეზე ვფიქრობ.

გ ი ლ ი :   (გაღიზიანებული მისი ყბედობით)  გახსოვს პირველი რამ, რაც დღეს მოხდა?

რ ო ზ ი:  (მკვირცხლად) პირველი მე მგონი ის იყო, რომ გავიღვიძე. (აღგზნებული)  გამახსენდა, იმ კაცმა, უცხოელმა გაგვაღვიძა. 

გ ი ლ ი:    შიკრიკმა. (მოდუნდება, ჯდება)

რ ო ზ ი:    ჰო, ასე იყო -შეღიავებული ცა განთიადისას და ის კაცი, უნაგირზე მდგარი, დარაბებზე აბრახუნებს, ყვირის, -რა ხმაურია? -გააღეთ -და შემდეგ სახელებით მოგვმართა. გახსოვს?  იმ კაცმა გაგვაღვიძა.  

გ ი ლ ი:    ჰო. 

რ ო ზ ი:    ჩვენთან იყო გამოგზავნილი.

გ ი ლ ი:     ჰო.   

რ ო ზ ი:     სწორედ ამიტომ ვართ აქ. (გარშემო მიმოიხედავს, დაეჭვებული ჩანს. ახსნა-განმარტების ტონით)  ჩვენ ვმოგზაურობთ.

გ ი ლ ი:      ჰო.

რ ო ზ ი:     (ნერვიულად)  ეს გადაუდებელი საქმე იყო -უკიდურესად საჩქარო. მეფის ბრძანება, ზუსტად გადმოცემული მისი სიტყვები: სახელმწიფო მნიშვნელობის საქმე, არავითარი შეკითხვები  -საჯინიბოში სინათლე, -უნაგირი და თავაწყვეტილი ჭენება -ჩვენმა გამცილებლებმა კისერი კინაღამ მოიტეხეს. მაგრამ ჩვენ მოვალეობას ვასრულებდით. საშინელება იქნებოდა, რომ დაგვეგვიანა.

(მცირე პაუზა.)

გ ი ლ ი:   დაგვეგვიანა -სად?

რ ო ზ ი:   რა ვიცი, ჯერ ხომ იქამდე არ მივსულვართ.

გ ი ლ ი:    მაშინ აქ რას ვაკეთებთ, ჩემს თავს ვეკითხები.

რ ო ზ ი:    სწორი შეკითხვაა. 

გ ი ლ ი:     ჯობია წავიდეთ.

რ ო ზ ი:     სწორი აზრია.

გ ი ლ ი:     დიდად თავდაჯერებული არ ვართ, მაგრამ ჯობია წავიდეთ.

რ ო ზ ი:     (ენერგიულად)  სწორია! (პაუზა)  სად?

გ ი ლ ი:     წინ.

რ ო ზ ი:      (წინ, რამპისკენ მიდის) აჰ (ყოყმანობს) საით (შებრუნდება) ჩვენ რომელი მხრიდან...?

გ ი ლ ი:      მოდი სულ  თავიდან დავიწყოთ...გაღვიძება, უნაგირზე მდგარი კაცი დარაბებზე აბრახუნებს, ჩვენს სახელებს იძახის, რომელიღაც განთიადისას. წერილი, ბრძანება ... ახალი რეკორდი მონეტის აგდებაში. არავინ გვხვდება ... უბრალოდ მიგვატოვეს ... რომ თვითონ ვიპოვოთ გზა ...ჩვენ უფლება გვაქვს გარკვეული მიმართულებით ... უნდა მოვიფიქროთ.

რ ო ზ ი:    (დაძაბული ყურადღებით უსმენს) მისმინე ... მისმინე ...

(გილი წამოდგება)
გ ი ლ ი:   თქვი.

რ ო ზ ი:   თითქოს ორკესტრი უკრავს. (აქეთ-იქით იყურება და დაბნეულად იღიმება) ორკესტრის ხმასავით იყო. დოლები.

გ ი ლ ი:    და მერე? 

რ ო ზ ი:    (მშვიდდება) არ შეიძლება ნამდვილად ყოფილიყო. მომეჩვენა.

გ ი ლ ი:    წითელი, ლურჯი და მწვანე რეალური ფერებია. მწვანე -მისტიური. ამაზე ყველა შეთანხმებულია. მოიშორე მაგაზე ფიქრი. 

რ ო ზ ი:  (სცენის კიდეში) მეხი იქნებოდა. დოლებივით...

(მომდევნო მონოლოგის ბოლოს ორკესტრის ხმები ოდნავ ისმის.)
გ ი ლ ი:    კაცი, რომელიც ერთი ადგილიდან მეორემდე მოგზაურობას შეწყვეტს - სახელს, დამახასიათებელ ნიშნებს, მოსახლეობას და საერთოდ   მნიშვნელობას მოკლებულ მესამე ადგილზე, -მარტორქას დაინახავს, რომელიც მის ბილიკს გადაკვეთს და ტყეში გაუჩინარდება. ეს თავისთავად განსაცვიფრებელია, მაგრამ იდუმალი შეხვედრების სხვა პრეცედენტებიც არსებობს და ყოველ შემთხვევაში არის უამრავი საშუალება, რომ ეს ფანტაზიას მიეწეროს. ო ღმერთო, ამბობს მეორე კაცი, რომელიც იქვე აღმოჩნდება, ალბათ სიზმარში ვარ. მომეჩვენა, რომ მარტორქა დავინახე. აქ უკვე ისეთი განზომილება შემოდის, რომელიც მომხდარს საკმაოდ საგანგაშო ელფერს ძენს. მესამე მოწმეს ახალი განზომილება არ შემოაქვს, მაგრამ საგანგაშო განწყობილებას კიდევ უფრო აძლიერებს, თითქოს რეალობას აფართოებს, უფრო ფაქიზს ხდის მას. მეოთხე კიდევ უფრო აფაქიზებს და რაც უფრო მეტია მოწმე, ის  მით უფრო ფაქიზი ხდება, როგორც რეალობა, ანუ ის, რასაც ჩვენ ზიარ გამოცდილებას ვუწოდებთ. ,,შეხედე, შეხედე -ყვირის ბრბო -თავში ისარგარჭობილი ცხენი. როგორც ჩანს ირემი ეგონათ’’.

რ ო ზ ი:  (აღგზნებული)  დარწმუნებული ვარ ეს ორკესტრია.  

გ ი ლ ი:   (მოღლილად)    ის კი დარწმუნებულია, რომ ეს ორკესტრია.

რ ო ზ ი:   მოდიან!

გ ი ლ ი:  (ბოლო წამს, სანამ სხვა პერსონაჟები შემოვლენ, სევდიანად) სამწუხაროა, რომ არა მარტორქები. მარტორქები უკეთესი იქნებოდა. 

(შემოდის ექვსი მსახიობი, პატარა ბიჭის, ალფრედის - ჩათვლით. ორი მათგანი კოსტუმებით და სხვა სასცენო ნივთებით დატვირთულ ურემს მოაგორებს. მათთან არის მედოლე, მესაყვირე, ფლეიტისტი. ჯგუფის ხელმძღვანელს - პირველ მსახიობს- ინსტრუმენტი არა აქვს. ის არის პირველი, ვინც როზის და გილის ამჩნევს.)

მ ს ა ხ ი ო ბ ი:    სდექ!

(ჯგუფი შებრუნდება და შეჩერდება. სიხარულით) მაყურებელი! როზი და გილი წამოიმართებიან.)

არ გაინძრეთ!

(ისევ ჯდებიან. მსახიობი ალერსიანად ათვალიერებს მათ)

შესანიშნავია! კარგია, რომ აქ მოვედით.

რ ო ზ ი: ვისთვის,   ჩვენთვის?

მ ს ა ხ ი ო ბ ი:   იმედია ასეა. მაგრამ  -შეხვდე ორ ჯენტლმენს გზაზე -თუმცა თუ არა გზაზე, სხვაგან  სად შეხვდები.

რ ო ზ ი:  ანუ? ...

მ ს ა ხ ი ო ბ ი:   ყოველ შემთხვევაში კარგი შეხვედრაა და დროულიც.

რ ო ზ ი:  რა მხრივ?

მ ს ა ხ ი ო ბ ი:  საქმე ისაა, რომ ჩვენ დავმყაყდით და თქვენ სწორედ ჩვენი დაცემის ჟამს გადაგეყარეთ -ხვალ ამ დროისთვის  ყველაფერი, რაც ოდესმე გვისწავლია  პირწმინდად გვექნებოდა დავიწყებული. ეს აზრია, არა? (დიდსულოვნად იცინის) მოგვიწევდა იმასთან დაბრუნება, რითაც დავიწყეთ -იმპროვიზაციასთან.
რ ო ზ ი:   აკრობატები ხართ, ხომ?

მ ს ა ხ ი ო ბ ი: შეიძლება ყირაზეც გადავიდეთ, თუ ეს თქვენი გემოვნებისთვის მისაღებია. და დროც ისეთია... ყოველ შემთხვევაში, ჩხრიალა მონეტებისთვის შეგვიძლია შემოგთავაზოთ მთელი წყება იტალიურიდან მეკობრულად გადმოღებული სისხლგამყინავი სიუჟეტებისა,  შესანიშნავი მუსიკალური მოდულაციებით და გვამებით დახუნძლული. რაღას არ გაგაკეთებინებს მონეტების ჩხრიალის მუსიკა. ერთ მონეტასაც კი, თავისი მუსიკა აქვს. 

(გახალისებული  მსახიობები თავს უკრავენ.) 
მსახიობები თქვენს განკარგულებაში არიან.

(როზი და გილი დგებიან.)
რ ო ზ ი:   მე გილდესტერნი მქვია, ეს კი როზენკრანცია.

( გილი შენიშვნას აძლევს.
(უხერხულობის გარეშე)  უკაცრავად. გილდესტერნი მას ჰქვია, მე კი როზენკრანცი ვარ.

მ ს ა ხ ი ო ბ ი:   სასიამოვნოა. ჩვენ, რა თქმა უნდა, უფრო დიდი აუდიტორიის წინაშეც გვითამაშია, მაგრამ ხარისხიც რაღაცას ნიშნავს. მე თქვენ მაშინვე შეგიცანით, როგორც...

რ ო ზ ი:   და ვინ ვართ ჩვენ?

მ ს ა ხ ი ო ბ ი:  ...  თანამოძმეები ხელოვნებაში.

რ ო ზ ი:    მე კი ვფიქრობდი ჩვენ ჯენტლმენები ვართ მეთქი.

მ ს ა ხ ი ო ბ ი:  ზოგი თვლის, რომ ჩვენ თქვენთვის ვართ, სხვებს მიაჩნიათ, რომ თქვენ ხართ ჩვენთვის. ეს ერთი მონეტის ორი მხარეა, ან, მოდით ასე ვთქვათ, რადგან აქ ძალიან ბევრნი ვართ, ერთი მხარე ორი მონეტისა. (ისევ თავს უკრავს) მეტისმეტად ხმამაღლა ნუ უკრავთ ტაშს- ეს ძალიან ძველი სამყაროა. 
რ ო ზ ი:  თქვენი სპეციალობა რა არის?

მ ს ა ხ ი ო ბ ი:   ტრაგედია სერ, მკვლელობა და მხილება, საზოგადო და კერძო, კვანძის გახსნა -მოულოდნელიც და ულმობელიც, ტრანსვესტიტური მელოდრამა ყველა დონის, ფილოსოფიურის ჩათვლით. ჩვენ თქვენ შეგვყავხართ სამყაროში ინტრიგებისა და ილუზიებისა... კლოუნებისა, თუ გნებავთ, მკვლელებისა, შეგვიძლია წარმოგიდგინოთ აჩრდილები და მკვლელები, ორთაბრძოლები, გმირები, არამზადები, ტანჯული შეყვარებულები -შეიძლება პოეტური ფორმითაც, რაპირები, გაუპატიურებები, ან ორივე ერთად, ყველა კუთხით, მოღალატე ცოლები და ნამუსახდილი ქალწულები -ნატურალური სცენა უფრო ძვირი ეღირება, ეს უკვე რეალიზმის კატეგორიაში გადის და იქ სხვა ფასებია. მაგრად დავიქოქე, არა? 

რ ო ზ ი:   (ეჭვით) ჰო, რა ვიცი...
მ ს ა ხ ი ო ბ ი:   ყურება იაფია. ცოტა მეტი დაგიჯდებათ თუ თვითონ მოინდომებთ მოქმედებაში ჩართვას - თუკი ასეთი გემოვნება გაქვთ და დროც ისეთია, როგორიც არის.

რ ო ზ ი:   და როგორი დროა?

მ ს ა ხ ი ო ბ ი:   გულგრილი.

რ ო ზ ი:    ცუდი?

მ ს ა ხ ი ო ბ ი:   ბიწიერი. აბა, რა უფრო მოგანიჭებთ სიამოვნებას? (მსახიობებს უბრუნდება)  ჯენტლმენებო, საქმეს  შეუდექით.

( მსახიობები არათანაბრად განლაგდებიან.

აბა, მოგწონთ, რომელიმე?

რ ო ზ ი:   (დაეჭვებით, მიამიტურად)  რის გაკეთება შეუძლია?

მ ს ა ხ ი ო ბ ი:   ფანტაზიას გასაქანი მიეცით! მაგათ ვერაფრით გააკვირვებთ.

რ ო ზ ი:   და რა ღირს?

მ ს ა ხ ი ო ბ ი:   მონაწილეობის მიღება?

რ ო ზ ი:   ყურება.

მ ს ა ხ ი ო ბ ი:   რისი ყურება?

რ ო ზ ი:   კერძო წარმოდგენის.

მ ს ა ხ ი ო ბ ი:   როგორ კერძო?

რ ო ზ ი:    ჩვენ მხოლოდ ორნი ვართ. ეს საკმარისია?

მ ს ა ხ ი ო ბ ი:   აუდიტორიისათვის  - სავალალო მდგომარეობაა. შემფასებლებისათვის - დაახლოებით საშუალო. 

რ ო ზ ი:   რამდენია განსხვავება?

მ ს ა ხ ი ო ბ ი:   ათი გულდენი.

რ ო ზ ი:   (დაზაფრული)  ათი გულდენი?

მ ს ა ხ ი ო ბ ი:   მინდოდა მეთქვა - რვა.

რ ო ზ ი:   ორივესთვის ერთად?

მ ს ა ხ ი ო ბ ი:   თითოეულისთვის. ვფიქრობ თქვენ ვერ გაიგეთ -

რ ო ზ ი:   რამდენი გაქვთ გუნებაში?

მ ს ა ხ ი ო ბ ი:   გუნებაში მაქვს -შვიდი.

რ ო ზ ი:   თქვენ საერთოდ საიდან გაჩნდით?

მ ს ა ხ ი ო ბ ი:  აქ, ახლომახლოში....ცხვირმოუხოცავი ბავშვები არიან, რა თქმა უნდა, მაგრამ უნარიანები. მცირეწლოვანთა დასები ახლა მოდაშია, მაგრამ ჩვენნაირ რეპერტუარამდე ბევრი უკლიათ, ...ჩვენ იქეთ გადავიღუნებით, საითაც გადაგვღუნავენ.  (მრავალმნიშვნელოვნად უყურებს როზის, რომელიც მას აბსოლუტურად არაფრისმეტყველი მზერით მისჩერებია)

რ ო ზ ი :   ისინი გაიზრდებიან.

მ ს ა ხ ი ო ბ ი:  (ყველაფერს მიხვდება) ყოველ წუთს ერთი არსება იბადება. (მსახიობებს) მოეწყვეთ!

(მსახიობები თავიანთ ბარგი-ბარხანას იღებენ. გილი ბოლოს, როგორც იქნა, შეირხევა.)
გ ი ლ ი:  საით აპირებთ?

მ ს ა ხ ი ო ბ ი:   სდეე-ქ!

(მსახიობები შეჩერდებიან და შემობრუნდებიან)
სახლისაკენ, სერ.

გ ი ლ ი:   და საიდან?

მ ს ა ხ ი ო ბ ი:   სახლიდან. ჩვენ მოხეტიალე ხალხი ვართ. სადაც კი შანსს ვპოულობთ, ვიყენებთ.

გ ი ლ ი:   და ეს შანსი იყო?

მ ს ა ხ ი ო ბ ი:   რას გულისხმობთ?

გ ი ლ ი:   ჩვენ რომ შეგვხვდით.

მ ს ა ხ ი ო ბ ი:  აა, ჰო.

გ ი ლ ი:   თქვენ ჩვენ გვეძებდით?

მ ს ა ხ ი ო ბ ი:   არა, რას ამბობთ.

გ ი ლ ი:    მაშინ შემთხვევაა.

მ ს ა ხ ი ო ბ ი:   ან ბედი.

გ ი ლ ი:   თქვენი თუ ჩვენი?

მ ს ა ხ ი ო ბ ი:   იშვიათად, რომ ერთი მეორის გარეშე იყოს.

გ ი ლ ი:    მაშინ ბედი
მ ს ა ხ ი ო ბ ი:   ჰო, დინებას მივყვებით. დღეს შეიძლება მეფის კარზე ვითამაშოთ. ან შეიძლება ხვალ. ან ტავერნაში. ან არსად.

გ ი ლ ი:  შესაძლოა ჩემი გავლენის გამოყენება შევძლო.

მ ს ა ხ ი ო ბ ი:   ტავერნაში?

გ ი ლ ი:   სასახლის კარზე. შეიძლება ითქვას გარკვეული გავლენა მაქვს.

მ ს ა ხ ი ო ბ ი:   შეიძლება ითქვას?

გ ი ლ ი:   მაქვს ჯერ გავლენა.

მ ს ა ხ ი ო ბ ი:   ჯერ  რა?

(გილი მსახიობს მრისხანედ ჩაბღუჯავს.)
გ ი ლ ი:  მე მაქვს გავლენა!

(მსახიობი არ ეწინააღმდეგება.უფრო წყნარად) შენ რაღაცას ამბობდი მოქმედებაში მონაწილეობის...

მ ს ა ხ ი ო ბ ი:  (მხიარულად, თავს ითავისუფლებს) ვამბობდი, ვამბობდი. თქვენ უფრო საზრიანი ხართ, ვიდრე თქვენი მეგობარი. (კონფიდენციალურად) ერთი მუჭა მონეტებისათვის შემიძლია მოვაწყო კერძო, და ასე ვთქვათ კუპიურების გარეშე წარმოდგენა - საბინელი ქალების გაუპატიურება, უფრო სწორად ქალის, უფრო სწორად -ალფრედის (მხარს უკან) ალფრედ, კაბა ჩაიცვი -

(ბიჭი ქალის კაბის გადაცმას იწყებს)

....  და რვა გულდენად თქვენ შეგეძლებათ მონაწილეობა მიიღოთ...

(გილი უკან იხევს, მსახიობი ფეხდაფეხ მიჰყვება.)
....  ითამაშოთ ნებისმიერი როლი...

(გილი უკან იხევს) 

....  ან ორს ათ გულდენად...

(გილი ცდილობს წავიდეს, მსახიობი სახელოში ავლებს ხელს) 

ბისებზე გამოძახებით.

(გილი მსახიობს სილას აწნავს. მსახიობი განზე გახტება, გილი დგას და ცახცახებს.

წყნარად) გაიხადე, ალფრედ.

ალფრედი ნახევრად ჩაცმულ ტანსაცმელს ისევ იხდის.

გ ი ლ ი:   (შიშისა და მრისხანებისგან კანკალებს) ეს შეიძლებოდა ყოფილიყო ...ასეთ უმსგავსობას არ ველოდი ...ეს შეიძლებოდა ყოფილიყო - ჩიტი, რომელიც მხარზე დაგასკინტავს ... გზის განაპირას მდგარი მიმართულების მაჩვენებელი უენო ჯუჯა ...ამისათვის მზად ვიყავი. მაგრამ ეს...ეს? არც იდუმალება, არც ღირსება, არც ხელოვნება, არაფერი კლასიკური, გასაოცარი ...მხოლოდ კომიკური პორნოგრაფია და და ნაყარ-ნუყარი მეძავები ...  

მ ს ა ხ ი ო ბ ი:   (აღწერას ქუდის ქნევით და თავის დაკვრით უსმენს. სევდიანად) სამწუხაროა, რომ უკეთეს დროს ვერ მოგვისწარით. მაშინ ჩვენ პურისტები ვიყავით. (გაიმართება) ნაბიჯით ია-არ!

რ ო ზ ი: (შეცვლილი ხმით, -უნდა შეაჩეროს ისინი): უკაცრავად!
მ ს ა ხ ი ო ბ ი: სდექ!

(მსახიობები  ჩერდებიან)

ა-ალ-ლ ფრედ!

(ალფრედი ისევ ტანსაცმელს ეწვალება. მსახიობი წინ გამოდის)

რ ო ზ ი:   თქვენ არა ხართ ...ეეე ...მხოლოდ მსახიობები.

მ ს ა ხ ი ო ბ ი:   ჩვენ ვართ მსახიობებიც, სერ. 
რ ო ზ ი:  ასე, რომ თქვენ ჩვენებას აწყობთ...

მ ს ა ხ ი ო ბ ი:   წარმოდგენას, სერ

რ ო ზ ი:   ჰო, რა თქმა უნდა. მაგაში მეტი ფულია, ხომ.

მ ს ა ხ ი ო ბ ი :   მეტი ოსტატობა ჭირდება, სერ.

რ ო ზ ი :   ვინაიდან დრო ისეთია, როგორიც არის.

მ ს ა ხ ი ო ბ ი:   ჰო.

რ ო ზ ი:    გულგრილი.

მ ს ა ხ ი ო ბ ი:   აბსოლუტურად.
რ ო ზ ი :   იცით, მე ვერასოდეს წარმომედგინა -

მ ს ა ხ ი ო ბ ი:   მესმის --
რ ო ზ ი:   მხედველობაში მაქვს, რომ  - მაგრამ სინამდვილეში ვერასოდეს-

მ ს ა ხ ი ო ბ ი:   მესმის.
რ ო ზ ი:  მხედველობაში მაქვს - თქვენ  კერძოდ რას აკეთებთ?  

მ ს ა ხ ი ო ბ ი:   ჩვეულებრივ რაღაცეებს, სერ, მხოლოდ ამოყირავებულად. სცენაზე იმას ვაკეთებთ, რაც მის მიღმა ხდება, რაშიც არის გარკვეული მთლიანობა, თუ ყოველ გამოსვლას შევხედავთ, როგორც სადღაც შესვლას.

რ ო ზ ი:   ( ნერვიულად, ხმამაღლა)  მე ის კაცი არ ვარ, რომელიც, -არა, მაგრამ ნუ ჩქარობთ, დაბრძანდით და მოგვიყევით, რასაც ადამიანები ჩვეულებრივ თქვენგან ითხოვენ - -

მ ს ა ხ ი ო ბ ი:    ( შებრუნდება)  ნაბიჯიით იაა-რ!

რ ო ზ ი :   ერთი წუთით! 

(მსახიობები შემობრუნდებიან და მას არაფრისმთქმელი გამომეტყველებით უყურებენ.)

კარგი, თანახმა ვარ. აი ამისთვის რას გააკეთებდით ( ერთ მონეტას მათ ფეხებთან აგდებს. მსახიობი აფურთხებს მონეტას იმ ადგილიდან, სადაც დგას.)
მ ს ა ხ ი ო ბ ი:   (როზის, ცივად) დაე აქ ეგდოს.  (მსახიობები ყოყმანობენ, მონეტის აღებას ცდილობენ. ის მათ ხელის კვრით და მუჯლუგუნებით უკან წევს) მოშორდით აქედან! პანღურს ამოარტყამს ალფრედს, რომელიც ისევ ნახევრად ჩაცმულია. (ალფრედს) შენ საით?

რ ო ზ ი: (სირცხვილისგან მრისხანება ეუფლება)  როგორი გულისამრევია -მე ვიცი თქვენ რასაც ჩალიჩობთ. ყველაფერს ხელისუფლებას მოვახსენებ -გარყვნილებო! მივხვდი რაც ხართ. სიბილწეა ეს ყველაფერი!

(მსახიობები წასვლას აპირებენ)  
გ ი ლ ი:   (უგულისყუროდ სასხვათაშორისოდ)  ხომ არ გვეთამაშა?

მ ს ა ხ ი ო ბ ი:   სდეექ!

(მსახიობები დაინტერესებული ჩანან, პირველი მსახიობი წინ გამოდის) 

კერძოდ რის თამაშს გვთავაზობთ? 

გილი მასსა და მსახიობს შორის მანძილის ნახევარს გაივლის, ჩერდება და მონეტას ფეხს ადგამს.

გ ი ლ ი:   ორმაგი ფსონი თუ  არაფერი?
მ ს ა ხ ი ო ბ ი:   მოსულა... მამალი.

(გილი ფეხს აწევს. მსახიობი დახედავს. მსახიობები გარს შემოერტყმებიან. შვების ამოსუნთქვა და მოლოცვები. მსახიობი მონეტას იღებს. გილი მას მეორე მონეტას ესვრის.

გ ი ლ ი:   კიდევ?

(ზოგი მსახიობი მომხრეა განაგრძონ, ზოგი წინააღმდეგი. მსახიობი თავს უქნევს და მონეტას ესვრის)

მ ს ა ხ ი ო ბ ი:   მამალი.

(იგებს, მას კვლავ ორი მონეტა აქვს . ერთს აგდებს.)  
გ ი ლ ი:   მამალი

იგებს, აიღებს და მაშინვე აგდებს.

მ ს ა ხ ი ო ბ ი:  (ცოტა ყოყმანით)  დედალი.

( მაგრამ მონეტა მამალზეა. გილი მონეტას იღებს. მსახიობი პირობის მიხედვით თავის უკანასკნელ მონეტას აგდებს და შებრუნდება. გილი მას არ იღებს. ფეხს აჭერს.)

გ ი ლ ი:   მამალი.

მ ს ა ხ ი ო ბ ი:   არა! (მსახიობები წინააღმდეგი არიან, უკმაყოფილებას გამოხატავენ. მობოდიშებით)  მათ პირობები არ მოსწონთ. 

გ ი ლ ი:   (ფეხს აიღებს, ჩაიკუნცხება, მონეტას იღებს, ქვემოდან ზემოთ ახედავს) მართალი ხართ, მამალია. (მონეტას აგდებს და როცა ჩამოვარდება ხელისგულით ფარავს) თ უ  მამალია -მოვიგე.

მ ს ა ხ ი ო ბ ი:   არა. 

გ ი ლ ი:   (მონეტიდან ხელს იღებს) ისევ მართალი ვარ. (პროცესს იმეორებს) თუ მამალია - მოვიგე.

მ ს ა ხ ი ო ბ ი:   არა.

გ ი ლ ი:   ( მონეტიდან ხელს იღებს) და ისევ მართალი ვარ. (პროცესს იმეორებს)  მამალია. მოვიგე.

მ ს ა ხ ი ო ბ ი:   არა!

(შებრუნდება. მსახიობებიც შებრუნდებიან. გილი დგება და მათთან ახლოს მიდის.)

გ ი ლ ი:   ძნელი დასაჯერებელია, ხომ? (შეჩერდება, მოდუნდება, იცინის) დავნაძლევდეთ, რომ ჩემი დაბადების წელი, ორზე გადამრავლებული ლუწ რიცხვს მოგვცემს. 

მ ს ა ხ ი ო ბ ი:   თქვენი დაბადების წელი?

გ ი ლ ი:   თუ არ გჯერა, შენი საქმეა.

მ ს ა ხ ი ო ბ ი:   თქვენ გჯერათ ჩემი?

გ ი ლ ი:   მაშინ - დავნაძლევდეთ?

მ ს ა ხ ი ო ბ ი:   ჩემი დაბადების დღეზე?

გ ი ლ ი:   კენტი რიცხვი შენია.

მ ს ა ხ ი ო ბ ი:  კარგი. (მსახიობები წინ გამოდიან, ფხიზლად არიან.)
გ ი ლ ი:   შესანიშნავია. შენი დაბადების წელი. ორზე გადავამრავლოთ. თუ ლუწი იქნება -მოვიგე. კენტი -შენია.

( სიჩუმე. საშინელი ოხვრა, როცა მსახიობები ხვდებიან, რომ ყველა რიცხვი ორზე გამრავლებული ლუწ რიცხვს გვაძლევს. საშინელი ხმაური, ისინი აპროტესტებენ. შემდეგ საშინელი სიჩუმე.)
მ ს ა ხ ი ო ბ ი:   ჩვენი ფული არა გვაქვს. 

(გილი მისკენ შებრუნდება) 

გ ი ლ ი:   ოჰ, არა? აბა რა გაქვთ?

(მსახიობს ალფრედი გამოჰყავს წინ. გილი მას სევდიანად ახედ-დახედავს.)

და ეს არის სულ? 

მ ს ა ხ ი ო ბ ი:   ეს არის ყველაზე საუკეთესო, რაც ჩვენ გაგვაჩნია.

გ ი ლ ი:    (მაღლა და ირგვლივ იყურება) მაშინ მართლა ცუდი დრო ყოფილა.

(მსახიობი ცდილობს რაღაც თქვას, შეეწინააღმდეგოს, მაგრამ გილი ღვარძლიანად მიუბრუნდება) 

თვით ჰაერი ყარს.

(მსახიობები უკან იხევენ. გილი რამპასთან მიდის და შემობრუნდება)

მოდი აქ, ალფრედ.

(ალფრედი მიდის მასთან და შეჩერდება, შეშინებული და დაპატარავებული. რბილად) შენ ხშირად აგებ?
ა ლ ფ რ ე დ ი:   დიახ, სერ.

გ ი ლ ი:   მაშინ კიდევ რაღა უნდა გქონდეს დარჩენილი წასაგებად.
ა ლ ფ რ ე დ ი: არაფერი, სერ.

(პაუზა. გილი  უყურებს)

გ ი ლ ი:   მოგწონს მსახიობობა?

ა ლ ფ რ ე დ ი:  არა, სერ.

(გილი გარშემო მიმოიხედავს, შემდეგ მაყურებლისკენ იხედება.)

გ ი ლ ი:   შენ და მე, ალფრედ - ჩვენ აქ შეგვეძლო მართლა ტრაგიკული წარმოდგენა მოგვეწყო.

( და ალფრედი, რომელიც მანამდეც ტირილის პირას იყო, ასლუკუნდება)

აბა, აბა, ალფრედ, ასე  ევროპის თეატრებს ვერ შეავსებ.

(მსახიობი ცდილობს დაიყოლიოს ალფრედი. გილი ისევ აწყვეტინებს.
ღვარძლიანად) რაიმე კარგი პიესა თუ იცი, თუნდაც ერთი?
მ ს ა ხ ი ო ბ ი:    პიესა?

რ ო ზ ი:   (წინ გამოდის, პირფერულად,  მორიდებულად,)  წარმოდგენები...

გ ი ლ ი:   მე მეგონა თქვენ მსახიობები იყავით.

მ ს ა ხ ი ო ბ ი:   (მისთვის გასაგები ხდება)  ჰო ვართ, მსახიობები ვართ. მაგრამ, როცა მოთხოვნა ასე მცირეა... 
გ ი ლ ი:   შენ წააგე. ასეა, მაშინ -ერთ- ერთი ბერძენი რომ იყოს, ა? თქვენ ხომ ანტიკურ ტრაგედიებს კარგად იცნობთ? მკვლელობების დიდ კლასიკოსებს? ყველა ამ ტიპებს, ოიდიპოსებს, ორესტებს, ინცესტებს, დებს და ძმებს, ერთმანეთისკენ რომ... და თავისთავად ცხადია ...

რ ო ზ ი:  თავხედური -

გ ი ლ ი:   თვითმკვლელობები -ჰმ? ქალწულები ღმერთებისკენ რომ ილტვიან..

რ ო ზ ი:   და პირიქით.

გ ი ლ ი:   სათქვენო რაღაცეები. გაწყობთ?

მ ს ა ხ ი ო ბ ი:   კარგი, თუმცა ვერ ვიტყვი, რომ საჩვენოა, ჩვენ უფრო სისხლის, სიყვარულის და რიტორიკის სკოლას ვეკუთვნით.

გ ი ლ ი:   კარგი, არჩევანი თქვენთვის მომინდვია, თუკი არის ასარჩევი.

მ ს ა ხ ი ო ბ ი:  ეს ძნელად დაყოფადია, სერ. მაგრამ ჩვენ შეგვიძლია წარმოგიდგინოთ სისხლი და სიყვარული რიტორიკის გარეშე, ან სისხლი და რიტორიკა სიყვარულის გარეშე, მაგრამ სიყვარულს და რიტორიკას სისხლის გარეშე ვერ წარმოგიდგენთ. სისხლი სავალდებულოა, სერ, - ყველაფერი სისხლია, თქვენც ხომ იცით?

გ ი ლ ი:  ეს ის არის, რაც ხალხს ჭირდება?

მ ს ა ხ ი ო ბ ი:   ეს ის არის, რასაც ჩვენ ვაკეთებთ, სერ. (მცირე პაუზა, შებრუნდება)

გ ი ლ ი:   (ალფრედს მხარზე ადებს ხელს, ირონიულად, მაგრამ რბილად) მადლობა, წადი, შეგატყობინებთ. 

(მსახიობი სცენის სიღრმეში შედის, ალფრედი მიჰყვება)

მ ს ა ხ ი ო ბ ი:   (ტრაგიკოსებს)  ოცდამეთვრამეტე.

რ ო ზ ი:   (უახლოვდება, ინტერესით, იმედიანად) სცენის ნომერია?

მ ს ა ხ ი ო ბ ი:  სერ?

რ ო ზ ი:   ერთ- ერთი თქვენი  ... პოზიციაა? ფიგურაა?
მ ს ა ხ ი ო ბ ი:   არა, სერ.

რ ო ზ ი:   ოჰ.

მ ს ა ხ ი ო ბ ი:   (მიუბრუნდება მსახიობებს, რომლებიც ურმიდან რეკვიზიტებს ალაგებენ.) გამოსასვლელი აქედან და აქედან. (კულისებისკენ მიანიშნებს.თვითონ უკანასკნელი ოთხი რეპლიკის განმავლობაში ადგილიდან არ იძვრის. გილი ელოდება)

გ ი ლ ი:   შენ რა, არ აპირებ გამოიცვალო?

მ სა ხ ი ო ბ ი:   მე არასოდეს ვიცვლი ტანსაცმელს, სერ.

გ ი ლ ი:   ანუ, ყოველთვის ფორმაში ხარ?

მ ს ა ხ ი ო ბ ი:  სწორედ ასეა.

(პაუზა)

გ ი ლ ი:   და შენ როდის გადიხარ სცენაზე?

მ ს ა ხ ი ო ბ ი:   უკვე სცენაზე ვარ.

გ ი ლ ი:   თუ ასეა, რატომ არ იწყება?

მ ს ა ხ ი ო ბ ი:   უკვე დავიწყე.

გ ი ლ ი:   ჩემი აზრით ჯერ არაფერი დაწყებულა. კარგი, წავედით. შეუდექით.

მ ს ა ხ ი ო ბ ი:   მე ნიშანს მოგცემთ.

( ის კვლავ არ ინძრევა. მისი უმოძრაობა უკვე შესამჩნევი და უცნაური ხდება. როზი  მიდის და მასთან ძალიან ახლოს დგება, სახეს სახესთან მიუტანს.)

რ ო ზ ი:   მაპატიე.

(პაუზა. მსახიობი  წევს ფეხს, რომელიც გილის მონეტას ფარავდა. როზი მონეტას ფეხს ადგამს. იცინიან)

გმადლობთ.

(მსახიობი შებრუნდება და მიდის. როზი მონეტისკენ დაიხრება.)

გ ი ლ ი:   (მიდის)  წავედით.

რ ო ზ ი:   მისმინე, აი გამართლება!

გ ი ლ ი:   (მიბრუნდება) რა?

რ ო ზ ი:   დედალზე იჯდა.

( მონეტას გილს გადაუგდებს, რომელიც მას იჭერს. ამ დროს განათება იცვლება, რის შედეგადაც მოქმედებაში თითქოსდა გარე სამყარო ერთვება, მაგრამ არცთუ ძალიან აშკარად. სცენაზე ცოტა აღელვებული ოფელია შემორბის, ქვედაწელი ხელებით უჭირავს. ჰამლეტი შემოჰყვება.

 ჰამლეტს და მსახიობს შორის მსგავსება ზედაპირულია, მაგრამ შესამჩნევი.
 ოფელია ეტყობა კერავდა, ხელში ხელსაქმე უჭირავს. ორივე მათგანი დუმს. ჰამლეტი უქუდოდაა, კამზოლი მოღიავებული აქვს, უწვისაკრავო წინდები კოჭებამდე აქვს ჩამოშვებული, თავისი პერანგივით ფერმკრთალია, მუხლები უკანკალებს. მწუხარე გამომეტყველებით ოფელიას მაჯაში ავლებს ხელს და თავისკენ იზიდავს, შემდეგ მკლავის სიგრძეზე უშვებს  და მის მეორე ხელს შუბლზე იჭერს. სახეში ჩასცქერის, თითქოს სურს მისი სახე გონებაში სამუდამოდ აღიბეჭდოსო. ბოლოს, ხელის კანკალით და თავის სამჯერ დაქნევით მზერას ზემოთ აღაპყრობს, ისეთ მწუხარეს და ღრმას, რომ იფიქრებ მთელი მისი არსება დაინგრა და საცაა მოკვდებაო. შემდეგ ოფელიას გაუშვებს და მასზე თვალმოუშორებლად გასასვლელისკენ მიდის. ოფელია საწინააღმდეგო მხარეს გარბის. 
 როზი და გილი გაშეშებული დგანან, პირველად გილი გამოერკვევა და როზის მივარდება)

გ ი ლ ი:   წავედით აქედან!

(დაფდაფები -შემოდიან კლავდიუსი და ჰერტრუდა მხლებლებით)

კ ლ ა ვ დ ი უ ს ი:  მშვიდობა თქვენდა, როზენკრანცო ( ხელის აწევით მიესალმება გილს, სანამ როზი თავს უკრავს. გილი დაგვიანებით, აჩქარებით მიესალმება) და გილდესტერნო!  (ხელის აწევით გილის მიესალმება. სანამ გილი თავს უკრავს, როზი, რომელიც ნახევრად უკვე გამართული იყო, ისევ მოიხრება. თავჩაღუნული მზერას შეავლებს გილის, რომელიც ეს ეს არის წელში იმართება.)

                          უნდა გაუწყოთ, ასე სწრაფად რად მოგიწოდეთ:             
                          იმის გარდა, რომ დიდმა ხანმა განვლო მას აქეთ,

                          რაც არ გვენახეთ, საქმეცა გვაქვს თქვენთან საჭირო.

                          თქვენც გაიგებდით ხომ ჰამლეტის გარდაქმნის ამბავს,-

                          დიაღ, ,,გარდაქმნას“ ვუწოდებ მე, რადგანაც იგი

                          არც გარეგნობით, არც შინაგნად ჰამლეტს აღარ ჰგავს.
                          მე არ მგონია, რომ მიზეზი მისი არევის

                          იყოს სხვა რამე, თუ არ იმის მამის სიკვდილი.

                          მე გთხოვთ ორივეს, ვით თანშეზრდილთ ბავშვობიდამვე,

                          ვით მის ზნესთან და ხასიათთან დაახლოვებულთ,

                          დაჰყოთ რამ ხანი სასახლეში და მას ეცადოთ,

                          გაართოთ იგი, გადუყაროთ გულიდან სევდა.

                          ეგებ შემთხვევით სხვა რამ მიზეზს მიაგნოთ კიდეც

                          მისის ეგეთის განუყრელის მწუხარებისას,

                          რომლის თავიდან აცილება ჩვენვე შეგვეძლოს.

ჰ ე რ ტ რ უ დ ა:   კარგი (მცირე არეულ დარეულობა) ჯენტლმენებო (ორივე თავს უკრავს.) 

                          იგი მუდმისად ყმაწვილებო თქვენს ხსოვნაშია, 

                          და ქვეყანაზედ ორი კაცი არ მეგულება,

                          რომელიც თქვენებრ უყვარდეს მას. ახლა ამას გთხოვთ,

                          რომ ჩვენთან დარჩეთ, შემოგვწიროთ მცირედი ხანი,

                          ხელი შეუწყოთ ჩვენს წადილს და ჩვენსა იმედსა

                          და ჩვენც თქვენს შრომას ხელმწიფურად დავაჯილდოვებთ.

რ ო ზ ი:           მფარველნო ჩვენნო, თქვენ შეგეძლოთ გებრძანებინათ;

                          ჩვენ რა ღირსნი ვართ, რომ მეუფეთ თხოვნა მოგვმართონ!

გ ი ლ ი:            ჩვენ მზად გახლავართ მორჩილებად შეძლებისამებრ

                          და სამსახური თქვენს ფერხთქვეშე მოგვირთმევია.

კ ლ ა ვ დ ი უ ს ი:   მადლობელი ვართ, როზენკრანც ( როზის მიუბრუნდება, რომელიც მზად არ არის ამისთვის, ამ დროს  გილი თავს უკრავს ) და ჩემო  გილდესტერნ  (გილის მიმართავს, რომელიც ახლა ორად იხრება წელში)

ჰ ე რ ტ რ უ დ ა:   (კლავდიუსს შეუსწორებს) მადლობელი ვართ გილდესტერნ (როზის მიუბრუნდება, რომელიც თავს უკრავს, თვალს უკრავს გილის, რომელიც მთელი ამ დროის განმავლობაში წელშია მოხრილი. ორივე თავს უკრავს, ისე, რომ მალულად ერთმანეთს უყურებენ) ...და ჩემო როზენკრანც (გილის მიუბრუნდება, იმ წამს როცა ორივე გაიმართება. გილი ისევ თავს უკრავს.)

                       მადლობელი ვართ, გილდესტერნ და ჩემო როზენკრანც,

                       და გთხოვთ ახლავე წახვიდეთ ჩემს საბრალო შვილთან, -

                       ვგონებ, ვეღარც კი იცნოთ იგი: -თქვენც ყმაწვილებო,

                       თან იახელით და აჩვენეთ ჰამლეტის ბინა. 
( ორი კარისკაცი წინ გამოდის და გილის და როზის მიანიშნებენ  მოგვყევითო)

გ ი ლ ი:   ნეტავ ჩვენი ცდა, ჩვენთან ყოფნა კარგად მოუხდეს.

ჰ ე რ ტ რ უ დ ა:   ღმერთმა გისმინოს!

( როზი და გილი გასასვლელისკენ მიემართებიან. სანამ გავლენ პოლონიუსი შემოდის. ორივე ჩერდება და თავის  დაკვრით ესალმება. ისიც თავს უკრავს მათ და სცენის სიღრმისკენ მიდის. ჩერდებიან, თვალს აყოლებენ, მაგრამ მალე კარგავენ ინტერესს მის მიმართ და რამპისკენ მიდიან. პოლონიუსი ამასობაში კლავდიუსს მიუახლოვდება.)
პ ო ლ ო ნ ი უ ს ი:   ხელმწიფეო, თქვენი დესპანნი

                                   ნორვეგიიდამ მხიარულად უკან გიახლნენ.

კ ლ ა ვ დ ი უ ს ი:    მაინც შენ მუდამ კარგის ამბის მოციქული ხარ.

პ ო ლ ო ნ ი უ ს ი:   განა, ხელმწიფევ! დამერწმუნეთ, რომ მე თანაბრად

                                   ვემსახურები ჩემსა ღმერთსა და ჩემს ხელმწიფესა;

                                   ერთს ვწირავ სულსა, მეორეს კი მოვალეობას.

                                   იცით, რა უნდა მოგახსენოთ კიდევ, ბატონო:

                                   თუ უწინდელებრ მიჭრის ჭკუა და გულთმისნობა,

                                   ვგონებ, ჰამლეტის ჭკვიდან შეშლის მიზეზი ვპოვე.

( გადის. სცენაზე როზი და გილი რჩებიან)

რ ო ზ ი:   სახლში მინდა წასვლა.

გ ი ლ ი:   თავს ნუ გააბითურებინებ მათ.

რ ო ზ ი:   ეს საჩემო ადგილი არ არის  -

გ ი ლ ი:    არაფერია, მალე სახლში ვიქნებით, უმწეონი, უიმედონი და მე -

რ ო ზ ი:   ეს შინაგანად მიუღებელია ჩემთვის --

გ ი ლ ი:    უმწეონი...
რ ო ზ ი:   თავი მისკდება --

გ ი ლ ი:    უიმედონი და... 
რ ო ზ ი:   ( ისტერიულად) კმარა! გადავედი ჭკუიდან. თავში რაღაც გამეჭედა, -არ მცილდება - რაღაც გაქვავდა. გაიგე? ყველაფერი თითქოს გაქვავდა.

გ ი ლ ი:    (ძიძის ტონით)  მალე სახლში ვიქნებით უმწეონი და უიმედონი... (სწრაფად)  თუ გქონია შემთხვევა, რომ მოულოდნელად, აბსოლუტურად უმიზეზოდ, წარმოდგენა არა გაქვს, როგორ იწერება სიტყვა ,,ცოლი’’ ან ,,სახლი’’ რადგან როცა ამ სიტყვებს დაწერ, ვერ იხსენებ, რომ ოდესმე ეს ასოები ასეთი თანმიმდევრობით დაწერილი გენახოს?

რ ო ზ ი:   მახსოვს, რომ... 

გ ი ლ ი:   აბა? 

რ ო ზ ი:   იყო დრო, როცა კითხვები არ აღიძვრებოდა.

გ ი ლ ი:   შეკითხვები ყოველთვის იყო. ერთი წყების მეორით შეცვლას დიდი მნიშვნელობა არა აქვს.

რ ო ზ ი:   პასუხები კი, პასუხები ყველაფერზე იყო.

გ ი ლ ი:   უბრალოდ დაგავიწყდა.

რ ო ზ ი:   (წამოენთება)   არაფერი არ დამვიწყნია. შენი სახელიც კარგად მახსოვდა და ჩემიც. სადაც კი გაიხედავდი პასუხები ყველგან იყო. არავითარი პრობლემა. ყველამ იცოდა ვინ ვიყავი. თუ არ იცოდნენ, მეკითხებოდნენ და ვპასუხობდი.

გ ი ლ ი:   პასუხობდი მაგრამ პრობლემა ის არის, რომ შენი პასუხები იყო...დამაჯერებელი, მაგრამ არა ინსტინქტური. მთელი ცხოვრება ჭეშმარიტებასთან ახლოს ცხოვრობ. ის თითქოს  რაღაც  აპკი იყოს თვალის კუთხეში, მაგრამ შემთხვევითი ბიძგი და...თითქოს რაღაც დამცინავი იყო ჩასაფრებული. ნახევრად რეალური განთიადი, უნაგირზე შემდგარი ნახევრად რეალური ადამიანი დარაბებზე აბრახუნებს და ორ სახელს იძახის. მხოლოდ ქუდი და ლაბადა მისივე ამონასუნთქის ნაცრისფერ ორთქლში მოლივლივე -მაგრამ როცა ჩვენი სახელები დაიძახა, ჩვენ მივედით. ნამდვილად ასე იყო -მივედით.

რ ო ზ ი:   მინდა გითხრა, ეს ყველაფერი ყელში მაქვს ამოსული. ჩემთვის სულერთია, მაგრამ შენ რატომ რაიმეს არ მოიფიქრებ?

გ ი ლ ი:   ჩვენ ასე თვითნებურად მოქცევის უფლებას ვერ მივცემთ საკუთარ თავს. ამხელა გზა იმისთვის არ გამოგვივლია ნათვლას დავესწროთ. ყველაფერი ეს ჩვენამდე მოგვარდა.  ჩვენ შედარებით გაგვიმართლა კიდეც, თორემ საეკლესიო კალენდრების გადაჩიჩქვნა მოგვიწევდა იმ ორი ბრმის მსგავსად, ბაზარში ყველაფერს რომ ლეწავენ თავიანთი პორტრეტების ძებნაში. ყოველ შემთხვევაში ჩვენ ალტერნატივა გვაქვს.

რ ო ზ ი:   მაშინ ამიერიდან ...

გ ი ლ ი:   მაგრამ არა არჩევანი.

რ ო ზ ი:    შენ მე სასაცილო მდგომარეობაში ჩამაგდე.

გ ი ლ ი:    მეც ისევე სასაცილოდ ვჩანდი, როგორც შენ.

რ ო ზ ი:    ( სევდიანად)  თანმიმდევრულობა. მე მხოლოდ ამას ვითხოვ!
გ ი ლ ი :    (დაცინვით) ნიღაბი ჩვენი არსობისა მოგვეც ჩვენ დღეს.

რ ო ზ ი:    (ღონემიხდილი)  სახლში მინდა წასვლა (რამდენიმე ნაბიჯს გადადგამს) რომელი მხრიდან მოვედით? ორიენტაცია დავკარგე. 

გ ი ლ ი: ერთადერთი დასაწყისი დაბადებაა და ერთადერთი დასასრული სიკვდილია. კიდევ რაღა ორიენტირები უნდა იყოს?

(ისევ უახლოვდებიან ერთმანეთს.)

რ ო ზ ი :   ჩვენ არავის ვალი არა გვაქვს.

გ ი ლ ი:  ჩვენ ჩაფლული  ვართ. შენი ყოველი ქმედება, თუნდაც სულ უმნიშვნელო, სადღაც ვიღაცის ქმედებას იწვევს, ის კი სხვას. თვალები ფართოდ გაახილე, ყურები დაცქვიტე. ფრთხილად იყავი, ინსტრუქციები შეასრულე და ყველაფერი კარგად იქნება.  

რ ო ზ ი:  სანამდე?

გ ი ლ ი:   სანამ ყველაფერი თავისთავად არ დამთავრდება. აქ არის ლოგიკა, ყველაფერი თავისთავად ხდება, ნუ წუხხარ. მოდუნდი და დინებას მიჰყევი. როცა ვინმე ხელს ჩაგკიდებს და ბავშვივით მიჰყავხარ, თუმცა ბავშვური უბიწოება დიდი ხანია დაკარგული გაქვს,  ეს იმას ჰგავს თითქოსდა გაჯილდოებენ, ბავშვობის დამატებით ულუფას გჩუქნიან, მაშინ, როცა ყველაზე ნაკლებად ელი -საჩუქარს კარგი ქცევისთვის, ან როგორც კომპენსაციას იმისათვის, რომ ბავშვობა არასოდეს გქონია. ჩემს თავს ხომ არ ვეწინააღმდეგები?

რ ო ზ ი:  არ მახსოვს ... ჩვენ აქ საერთოდ რას ვაკეთებთ?

გ ი ლ ი:   ჩვენ შეგვატყობინეს ჰამლეტის მეტამორფოზის შესახებ. გაგახსენდა?

რ ო ზ ი:   ჰო,  შეიცვალა არა?  გარეგნულად თუ შინაგანად ის უკვე აღარ გვაგონებს ...
გ ი ლ ი :  სხვადასხვა გასართობებით უნდა შევიქციოთ და ამასობაში მიზეზებიც გამოვიკვლიოთ.

რ ო ზ ი:   სხვა მიზეზები, მამამისის სიკვდილის გარდა.

გ ი ლ ი:   ყოველთვის თქვენზე ლაპარაკობსო -სხვა ორი  მოკვდავი არ არის ამქვეყნად, თქვენზე მეტად რომ უყვარდესო...

რ ო ზ ი:   გავახალისებთ და მიზეზსაც გავიგებთ.  

გ ი ლ ი:   სწორედ ასე უნდა მოვიქცეთ. სათანადო შეკითხვები დავუსვათ და რაც შეიძლება ნაკლებად გავცეთ თავი. სულ ეს არის.

რ ო ზ ი:   და შემდეგ შეგვიძლია წავიდეთ?

გ ი ლ ი:   ჰო, მადლობებით და მეფურად დაჯილდოებულები.

რ ო ზ ი:   სასიამოვნოა ამის მოსმენა. მეფურად დაჯილდოებაში რას გულისხმობ?

გ ი ლ ი:   მეფე თავის მეგობრებს არ ივიწყებს.

რ ო ზ ი:   მაინც რას ელი?

გ ი ლ ი:   ძნელი სათქმელია. ზოგ მეფეს სკლეროზისკენ აქვს მიდრეკილება, სხვებს პირიქით. ასეა თუ ისე...

რ ო ზ ი:   ჰო, მაგრამ ...

გ ი ლ ი:   სპილოს...

რ ო ზ ი:   ზომა კი არ მაინტერესებს, მაინტერესებს რამდენი?

გ ი ლ ი:    კარგი მეხსიერება აქვს მეფეს, კარგი.  მეფური მოვალე...

რ ო ზ ი:   შენ მაინც რისი თქმა გინდა?

გ ი ლ ი:   სიტყვები, სიტყვები. ეს არის სულ, რის იმედიც შეგვიძლია ვიქონიოთ..

(პაუზა)

რ ო ზ ი:   რაიმეს ხომ არ უნდა ვაკეთებდეთ -რაიმე კონსტრუქციულს?

გ ი ლ ი:   მაინც რას გულისხმობ? ადამიანების სხეულებისგან აგებულ პატარა ბლაგვ პირამიდას?

რ ო ზ ი:   შეგვიძლია წავიდეთ.

გ ი ლ ი:    სად?

რ ო ზ ი:   მასთან.

გ ი ლ ი:   რატომ? თვითონ მოგვძებნიან. თუ ასე ბოდიალს დავიწყებთ, მთელი ღამე ერთმანეთის შევეჩეხებით.

(სხვადასხვა მხარეს მიდიან)

რ ო ზ ი:   (რამპასთან)  როგორი დამაინტრიგებელია. (შემობრუნდება) ისეთი განცდა მაქვს თითქოს მაყურებელი ვიყო - შემაშფოთებელია. ერთადერთი რამ, რაც ამას ასატანს ხდის, არის ირაციონალური რწმენა, რომ  სადაცაა გამოჩნდება ვინმე ისეთი, ვინც დაგაინტერესებს... 

გ ი ლ ი:   ხედავ ვინმეს?

რ ო ზ ი:   არა, შენ?
გ ი ლ ი:   ვერც მე. (რამპასთან)  როგორი დახვეწილი სასჯელია -დაგაინტრიგებენ და  გაურკვევლობაში გტოვებენ. (პაუზა) ჩვენ პრაქტიკა არა გვაქვს.

რ ო ზ ი:   შეკითხვობანა ხომ არ გვეთამაშა?

გ ი ლ ი:   და ეს რას მოგვცემს?

რ ო ზ ი:   პრაქტიკას!
გ ი ლ ი:   ეს შეკითხვა არ არის. ერთით ნოლი.

რ ო ზ ი:   ეს ხომ თაღლითობაა.

გ ი ლ ი:   რატომ?

რ ო ზ ი:   ჯერ დაწყებული არ მქონდა.

გ ი ლ ი:   შეკითხვა არ არის. ორით ნოლი.

რ ო ზ ი:   ეს ითვლება?

გ ი ლ ი:   რა?

რ ო ზ ი:   ეს ითვლება?

გ ი ლ ი:   ქულა. გამეორებისთვის. სამით ნოლი. პირველი თამაში...

რ ო ზ ი:   აღარ გეთამაშები, თუ ასე გააგრძელებ.

გ ი ლ ი:   ვისი რიგია?

რ ო ზ ი:   ა?

გ ი ლ ი:   ქულა. ნუ ბუზღუნებ. ნოლით ერთი.

რ ო ზ ი:   ახლა ვინ?

გ ი ლ ი:    რატომ?

რ ო ზ ი:   რატომ არა?

გ ი ლ ი:   რისთვის?

რ ო ზ ი:   ქულა. სინონიმისათვის! ერთით ერთი.

გ ი ლ ი:    რა ხდება ღვთის გულისათვის?
რ ო ზ ი:   ქულა! რიტორიკისათვის. ორით ერთი.

გ ი ლ ი:   და რით დამთავრდება ეს ყველაფერი>

რ ო ზ ი:   ვერ ხვდები?

გ ი ლ ი:   მე მეკითხები?

რ ო ზ ი:   სხვას აქ ვის ხედავ?

გ ი ლ ი:   ვინ?

რ ო ზ ი:   მე რა ვიცი?

გ ი ლ ი:   რატომ მეკითხები?

რ ო ზ ი:   სერიოზულად ამბობ?

გ ი ლ ი:   ეს რიტორიკული შეკითხვა არ არის?

რ ო ზ ი:   არა.

გ ი ლ ი:   ეს შეკითხვა არ არის. ორით ორი. გათანაბრდა.

რ ო ზ ი:   დღეს შენ რა გჭირს?

გ ი ლ ი:   როდის?

რ ო ზ ი:   რა?

გ ი ლ ი:   დაყრუვდი?

რ ო ზ ი:   მოვკვდი?

გ ი ლ ი:   ჰო, თუ არა?

რ ო ზ ი:   არჩევანი არის?

გ ი ლ ი:   ღმერთი არის?
რ ო ზ ი:   ქულა.  წინას არ ეწყობა. სამით ორი. ერთი თამაში დამთავრდა.

გ ი ლ  ი:   (სერიოზულად) რა გქვია?

რ ო ზ ი:    შენ რა გქვია?

გ ი ლ ი:   პირველად მე გკითხე.

რ ო ზ ი:   შეკითხვა არ არის. ერთით ნოლი.

გ ი ლ ი:    სახლში რას გეძახიან?

რ ო ზ ი:   შენ რას გეძახიან?

გ ი ლ ი:   სახლში?

რ ო ზ ი:   სახლში სხვა სახელს გეძახიან?

გ ი ლ ი:   რომელ სახლში?

რ ო ზ ი:   სახლი არა გაქვს?
გ ი ლ ი:   რატომ მეკითხები?

რ ო ზ ი:   საით მიერეკები?

გ ი ლ ი:   (დაჟინებით)  რა გქვია?

რ ო ზ ი:   ეს გამეორებაა. ორით ნოლი. ერთიც და ვიგებ.

გ ი ლ ი:   (მძვინვარედ ჩაბღუჯავს) შენ ვინ გგონია შენი თავი? 

რ ო ზ ი:   რიტორიკაა! მოვიგე! რით დამთავრდება ეს ყველაფერი?

გ ი ლ ი:   აი ეს არის საკითხი.

რ ო ზ ი:   საკითხთა საკითხი.

გ ი ლ ი:   შენ ფიქრობ ამას მნიშვნელობა აქვს?

რ ო ზ ი:   შენთვის არა?

გ ი ლ ი:   და რატომ უნდა ნიშნავდეს ეს რაიმეს?

რ ო ზ ი:   რა მნიშვნელობა აქვს რატომ?

გ ი ლ ი:   ( გამოჯავრებით) ესე იგი შენთვის მნიშვნელობა არა აქვს ეს რას ნიშნავს?

რ ო ზ ი:   ( მკვეთრად შებრუნდება მისკენ)  რას ნიშნავს ეს ყველაფერი?

(პაუზა)
გ ი ლ ი:   ამას არა აქვს მნიშვნელობა.

რ ო ზ ი:   ( უდაბნოში მღაღადებლის ხმით)  ეს რა თამაშია?

გ ი ლ ი:   და რა წესები აქვს?

(კულისებიდან ჰამლეტი შემოდის და სცენას გადაჰკვეთს, წიგნს კითხულობს. ეს ესაა უნდა გაუჩინარდეს, რომ გილი შეამჩნევს. მკვეთრად)  როზი!

რ ო ზ ი:  (შეხტება) რა?

გ ი ლ ი:   (ჰამლეტი გადის. გილი და როზი კმაყოფილი ღიმილით გადახედავენ ერთმანეთს.) აბა! როგორი იყო?
რ ო ზ ი:   ჭკვიანური.

გ ი ლ ი:   ბუნებრივი იყო?

რ ო ზ ი:  ინსტინქტური.

გ ი ლ ი:   დავიდა შენამდე?

რ ო ზ ი:   ქუდს ვიხდი შენს წინაშე. 
გ ი ლ ი:   ხელი ჩამომართვი.

( ერთმანეთს ხელს ართმევენ)

რ ო ზ ი:   ახლა მე ვცდი -გილ!

გ ი ლ ი:   ჯერ არა. ისე, რომ სახტად დავრჩე.

რ ო ზ ი:   კარგი. (ერთმანეთს დაცილდებიან პაუზა. (გილის მიმართავს) მზად ხარ?

გ ი ლ ი:   (აღშფოთდება) ნუ სულელობ.

რ ო ზ ი:   მაპატიე (პაუზა)

გ ი ლ ი:   (მოულოდნელად) გილდესტერნ!

რ ო ზ ი:   (წამოხტება.) რა?  (ერთბაშად მოეშვება)

გ ი ლ ი:   (ზიზღით) უაზრობაა. არაფრად უქნიხარ ღმერთს. რა გინდა?
რ ო ზ ი:   ( წყნარად)  ის მინდა, რომ სახლში ვიყო და ლოგინში ვიწვე.

გ ი ლ ი:   (არაქათგამოცლილი)  მოგვეც ჩვენ დღეს ჩვენი შვიდი დღე კვირაში...

(ნაბიჯების ხმა)
რ ო ზ ი:   ვინ არის?

გ ი ლ ი:   ვერ იცანი?

რ ო ზ ი:   მან ვერ მიცნო.

გ ი ლ ი:   ვერ დაგინახა.

რ ო ზ ი:   მეც არ დამინახავს.

გ ი ლ ი:   კიდევ ვნახავთ. ძლივს ვიცანი ისეა შეცვლილი.

რ ო ზ ი:   ასე ძლიერ?

გ ი ლ ი:   სრული მეტამორფოზაა.

რ ო ზ ი:   რა იცი?

გ ი ლ ი:   გარეგნულადაც და შინაგანადაც.

რ ო ზ ი:   გასაგებია.

გ ი ლ ი:   ის ის აღარ არის.

რ ო ზ ი:   შეიცვალა.

გ ი ლ ი:   მე ასე ვატყობ. (ნაბიჯების ხმა)  უნდა გაირკვეს  რა სჭირს...

რ ო ზ ი:   მე?

გ ი ლ ი:   მას.

რ ო ზ ი:   როგორ?

გ ი ლ ი:    კითხვა-პასუხით. ძველი, ნაცადი გზაა.

რ ო ზ ი:   მან აურია.

გ ი ლ ი:   შენ მკითხე -მე გიპასუხებ.

რ ო ზ ი:   ის უკვე ის აღარ არის, როგორც იცი.

გ ი ლ ი:   ის -ახლა მე ვარ.

(ნაბიჯების ხმა)

რ ო ზ ი:    მაშინ მე ვინღა ვარ?

გ ი ლ ი:     შენ -  შენ ხარ.

რ ო ზ ი :    და ის - შენ ხარ?

გ ი ლ ი:     თითქმის.

რ ო ზ ი:    აურიე?

გ ი ლ ი:    აი, ეს იდეაა. მზად ხარ?

რ ო ზ ი:    ცოტა დაიცადე.

გ ი ლ ი:     მე ავურიე.

რ ო ზ ი:    ვხედავ.

გ ი ლ ი:    გაარკვიე რა მხრივ ავურიე.

რ ო ზ ი:    ნათელია.

გ ი ლ ი:    კითხვა და პასუხი.

რ ო ზ ი:   როგორ დავიწყო?

გ ი ლ ი:    მე მომმართე.

რ ო ზ ი:    ჩემო ძვირფასო გილდესტერნ!

გ ი ლ ი:    ( წყნარად)  დაგავიწყდა. დაგავიწყდა ხომ?

რ ო ზ ი:   ჩემო ძვირფასო როზენკრანც!

გ ი ლ ი:    ( კონტროლს ინარჩუნებს)   მე მგონი შენ მთლად კარგად ვერ გაიგე. ეცადე წარმოიდგინო, რომ მე ვპასუხობ კითხვებზე მის  მაგივრად, შენ კი კითხვებს მე მისვამ. მე კი არა, მას.
რ ო ზ ი:   აჰა...  მზად ხარ?

გ ი ლ ი:   გაიგე რა უნდა გააკეთო?

რ ო ზ ი:  რა?

გ ი ლ ი:   შენ შტერი ხომ არა ხარ?

რ ო ზ ი:   ბატონო?  
გ ი ლ ი:   დაყრუვდი?

რ ო ზ ი:   თქვი რაიმე?

გ ი ლ ი:   (შემგონებლურად) ახლა არა...

რ ო ზ ი:   შეკითხვა არაა. 
გ ი ლ ი:    (ყვირის)  ახლა არა! (პაუზა) თუკი რაიმე ეჭვები მქონდა, ანუ უფრო იმედები, ყველაფერი განქარდა. რა შეიძლება ჩვენ გვქონდეს საერთო, გარდა ამ სიტუაციისა? ( ერთმანეთს დაშორდებიან და ჯდებიან)  შეიძლება ის უკან ამ გზით დაბრუნდეს?

რ ო ზ ი:    უნდა წავიდეთ?

გ ი ლ ი:    რატომ?

(პაუზა)

რ ო ზ ი:   (გამოცოცხლდება, თითებს გაატკაცუნებს) ოჰ! შენ გულისხმობ  - შენ ვითომ ისა ხარ და მე შეკითხვებს გისვამ.

გ ი ლ ი:    (მშრალად) ძალიან კარგი.

რ ო ზ ი:    შენ მე დამაბნიე.

გ ი ლ ი:    ვხედავ რომ ასეა.

რ ო ზ ი:    როგორ ჯობია დავიწყო?

გ ი ლ ი:    მე მომმართე.

( ერთმანეთის პირისპირ დგებიან)

რ ო ზ ი:    ჩემო ღირსეულო ლორდ!

გ ი ლ ი:    ჩემო ძვირფასო როზენკრანც!

(პაუზა)

რ ო ზ ი:   თავი უნდა მოვაჩვენო, რომ მე  შენ ვარ?

გ ი ლ ი:   რა თქმა უნდა, არა. თუმცა მაშინ თუკი გსურს. გავაგრძელოთ?
რ ო ზ ი:   შეკითხვა და პასუხი.

გ ი ლ ი:   დიახ.

რ ო ზ ი:   დიახ. ჩემო ღირსეულო ლორდ!

გ ი ლ ი:   ჩემო ძვირფასო მეგობარო!  

რ ო ზ ი:   როგორა ხართ?

გ ი ლ ი:   ავურიე.

რ ო ზ ი:   მართლა? რა მხრივ?

გ ი ლ ი:   შევიცვალე.

რ ო ზ ი:   შინაგანად თუ გარეგნულად?

გ ი ლ ი:   ასეც და ისეც.

რ ო ზ ი:   გასაგებია. (პაუზა) ამაში ბევრი არაფერია ახალი.

გ ი ლ ი:    დეტალებში შედი. უფრო ღრმად იჩიჩქნე. ძირამდე ჩასდიე.

რ ო ზ ი:   მაშასადამე -მაშასადამე ბიძათქვენი დანიის მეფეა?

გ ი ლ ი:   მანამდე კი მამაჩემი იყო.

რ ო ზ ი:   მაგრამ უეჭველია -

გ ი ლ ი:   უნებურად იბადება კითხვა...

რ ო ზ ი:   ნება მომეცით პირდაპირ ვთქვა. მამათქვენი მეფე იყო. თქვენ მისი ერთადერთი ვაჟიშვილი იყავით. მამათქვენი კვდება, თქვენ სრულწლოვანი ხართ. მეფე ბიძათქვენი ხდება.

გ ი ლ ი:   სწორედ ასეა.

რ ო ზ ი:   უჩვეულოა.

გ ი ლ ი:   მეტიც.  

რ ო ზ ი:   უდავოდ. თქვენ სად იყავით ამ დროს?

გ ი ლ ი:   გერმანიაში.

რ ო ზ ი:   ანუ უზურპაცია.
გ ი ლ ი:    ის შეუჩოჩდა.

რ ო ზ ი :   ეს მაგონებს ...

გ ი ლ ი :   ბუნებრივია.

რ ო ზ ი:    არ მინდა პიროვნებას შევეხო.

გ ი ლ ი:    ეს ყველასთვის ცნობილია.

რ ო ზ ი:    დედათქვენის ქორწინება...  
გ ი ლ ი:     ის შეუჩოჩდა.

( ნაბიჯების ხმა)

რ ო ზ ი:    ( სევდიანად)  მისი სხეული ჯერ კიდევ თბილი იყო.

გ ი ლ ი:    ქალისაც, ასევე.

რ ო ზ ი:    უცნაურია.

გ ი ლ ი:    უპატივცემულობაა.

რ ო ზ ი;    ნაჩქარევია.

გ ი ლ ი:     საეჭვოა.

რ ო ზ ი:    დამაფიქრებელია.

გ ი ლ ი:     არ გეგონოს, რომ მე ამაზე არ მიფიქრია.

რ ო ზ ი:     მისი ქმრის ძმასთან.
გ ი ლ ი:     ახლო ნათესავი.

რ ო ზ ი:     დედამისი მასთან წავიდა.

გ ი ლ ი:     მეტისმეტად ახლო.

რ ო ზ ი:     ნუგეშისათვის.

გ ი ლ ი:     ცუდად გამოიყურება ეს ყველაფერი.

რ ო ზ ი:     ასე ჩანს.

გ ი ლ ი:     ინცესტი და ადიულტერი.

რ ო ზ ი:     ასე შორსაც კი შეტოპეთ?

გ ი ლ ი:     მე? არასოდეს.

რ ო ზ ი:   შევაჯამოთ. მამა, რომელიც  გიყვართ, კვდება. თქვენ ტახტის მემკვიდრე ხართ. ბრუნდებით და ხედავთ, რომ  გვამი ჯერაც  არ გაცივებულა,  მისი ძმა კი უკვე ტახტზე წამომჯდარა და მის ზეწარში გამოხვეულა, რითაც კანონსაც და ბუნებასაც შეურაცხყოფს. ერთდროულად. ახლა კი, რატომ იქცევით ასე უცნაურად?

გ ი ლ ი:   წარმოდგენა არა მაქვს. (პაუზა) თუმცა ეს ყველაფერი ყველასთვის კარგადაა ცნობილი. და მაინც, მან ჩვენს მოსაყვანად კაცი გამოაგზავნა. და აი ჩვენც მოვედით.

რ ო ზ ი:    (ყურადღების დაძაბვით, მიყურადებული) უსმინე!  მგონი მუსიკაა...

გ ი ლ ი:     და ჩვენ აქა ვართ.

რ ო ზ ი:    ორკესტრს გავს. მგონი ორკესტრის ხმაა.

გ ი ლ ი:    როზენკრანც...
რ ო ზ ი:   (გონებაგაფანტულად, მუსიკას მიყურადებული)  რა? 

(პაუზა. მუსიკა წყდება)

გ ი ლ ი:    (ოდნავ გრიმასით) გილდესტერნ...
რ ო ზ ი:   (გამეორების გამო გაღიზიანებული)  რა?

გ ი ლ ი:    ნუთუ შენთვის მართლაც არ არის განსხვავება?

რ ო ზ ი:   (შებრუნდება, გარინდებული) რა? 
(პაუზა)  

გ ი ლ ი:    წადი, ნახე იქ არის თუ არა.

რ ო ზ ი:   ვინ?

გ ი ლ ი:    (ჟესტი კულისებისაკენ) იქ.

( როზი სცენის სიღრმისკენ მიდის, ათვალიერებს, ბრუნდება, ოფიციალურად მოახსენებს)  

რ ო ზ ი:   დიახ.

გ ი ლ ი:    რას აკეთებს?

( როზი მთელ პროცედურას იმეორებს)

რ ო ზ ი:   საუბრობს.

გ ი ლ ი:   საკუთარ თავთან? ( როზი ისევ წასვლას აპირებს, მაგრამ გილი აკავებს)
                  ის რა, მარტოა? 

რ ო ზ ი:   არა.

გ ი ლ ი:   ესე იგი საკუთარ თავს არ ელაპარაკება. ხომ ასეა?

რ ო ზ ი:   საკუთარ თავს არა...მგონი აქეთ მოდის. ( შეშინებული)  არ წავიდეთ?

გ ი ლ ი:   რატომ? ჩვენ ახლა უფლება არა გვაქვს. 
რ ო ზ ი:  ( მაყურებლისკენ ზურგშექცეული ჰამლეტი უკუსვლით შემოდის,  პოლონიუსის თანხლებით. საუბრობენ და ავანსცენას უახლოვდებიან. როზი და გილი პროსცენიუმზე იმყოფებიან და ავანსცენისკენ იყურებიან)

ჰ ა მ ლ ე ტ ი:  ... აი შენთვისაც ადვილია ჩემსავით გაყმაწვილება, თუ კიბოსავით უკან უკან ფოფხვას დაიწყებ.

პ ო ლ ო ნ ი უ ს ი:  ( იქით) თუმცა გიჟია, მაგრამ წყობისად კი ლაპარაკობს. (ჰამლეტს) ქვევით ჩამობრძანებას ხომ არ ინებებთ, ბატონო ჩემო.

ჰ ა მ ლ ე ტ ი:   საფლავში?
პ ო ლ ო ნ ი უ ს ი:  მართლა რომ ეგეც ქვევით ჩაბრძანება იქნება. (ჰამლეტი სცენის სიღრმისკენ მიდის. პოლონიუსი რაღაცას გაურკვევლად ბურტყუნებს. შემდეგ ხმამაღლა) ხელმწიფისშვილო, ნება მიბოძეთ, რომ გიახლოთ.

ჰ ა მ ლ ე ტ ი:   ასე ადვილად ვერას დაგითმობ, როგორც მაგ ნებას, სიცოცხლის გარდა, სიცოცხლის გარდა, სიცოცხლის გარდა!
პ ო ლ ო ნ ი უ ს ი:  (სცენას კვეთს) მშვიდობით ბრძანდებოდეთ, ხელმწიფისშვილო. (როზის) თუ ჰამლეტს ეძებთ, აგერ იქა დგას. 
რ ო ზ ი:    (პოლონიუსს) ღმერთმა გიშველოთ, სერ. (პოლონიუსი გადის).

გ ი ლ ი:     ( სცენის სიღრმეში მყოფ ჰამლეტს მიმართავს.) ჩემს საყვარელ ბატონს ვახლავარ.

რ ო ზ ი:     ჩემს ძვირფასს ბატონს ვახლავარ, უმორჩილესი მონა.

( ჰამლეტი სცენის სიღრმეში ჩერდება, მათკენ შებრუნდება).

ჰ ა მ ლ ე ტ ი:  ოჰ, ჩემო ძვირფასო მეგობრებო. რასა იქმ, გილდესტერნ. (ავანსცენისკენ მიდის, როზისკენ გაწვდილი ხელებით, გილი თავს უკრავს. ჰამლეტი თავის ნათქვამს შეასწორებს) აჰ, როზენკრანც!

( გულითადად იცინიან შეცდომაზე, სცენის შუაში ხვდებიან ერთმანეთს და დარბაზისგან ზურგშექცევით სცენის სიღრმისკენ მიდიან. ჰამლეტი შუაში დგას და აქეთ იქეთ ორივესთვის ხელი აქვს მხრებზე გადახვეული.)
ჩემო ბიჭებო, რას შვებით, როგორ ცხოვრობთ?
( სცენა ბნელდება)
                                                მოქმედება მეორე 
ფარდის აწევის შემდეგ ჰამლეტი, როზი და გილი აგრძელებენ საუბარს, როგორც წინა სცენაში. მათი საუბარი თავიდან გაურკვეველია. პირველი,  რისი გარჩევაც შეიძლება, არის ჰამლეტის სიტყვები შექსპირის ,,ჰამლეტის’’ მეორე მოქმედების მეორე სცენიდან.

ჰ ა მ ლ ე ტ ი:  ამ ამბავში არის რაღაც უცნაური. ნეტავი ფილოსოფოსთ სწავლას მაინც შეეძლოს ამის მიგნება.

( მსახიობების საყვირების ხმა)
გ ი ლ დ ე ს ტ ე რ ნ ი:   აგერ მსახიობები გხლებიან.
ჰ ა მ ლ ე ტ ი:   ყმაწვილებო, კეთილი იყოს თქვენი მოსვლა ელსინორაში. მომეცით ხელი. სტუმრის მიღება ზრდილობითა და თავაზით უნდა. ნება მომეცით, მეც ასე მიგიღოთ, თორემ იქნება იფიქროთ, რომ მსახიობების მოსვლა თქვენს მოსვლაზე მეტად მესიამოვნა, რადგან ახლავე გეტყვით, მე მსახიობებს ძალიან ტკბილის ენით მივეგებები. მიამა თქვენი ნახვა, თუმცა მამა- ბიძაჩემი და ძალუა-დედაჩემი ძალიან შემცდარნი არიან.

გ ი ლ დ ე ს ტ ე რ ნ ი:   რაში ბრძანდებიან შემცდარნი?

ჰ ა მ ლ ე ტ ი:   მე ჭკუიდან შეშლილი მხოლოდ მაშინა ვარ, როცა ქარი ჩრდილო- დასავლეთით უბერავს; სამხრეთის ქარში კი ბაყაყიყლაპიას და ქორს ერთმანეთში კარგად ვარჩევ.

( შემოდის პოლონიუსი. გილი ამ მომენტში შებრუნდება.)

პ ო ლ ო ნ ი უ ს ი:  მშვიდობა თქვენდა ბატონებო.

ჰ ა მ ლ ე ტ ი:   (როზენკრანცს) ყური დაუგდე, გილდესტერნ და შენც, როზენკრანც. თითო ყურთან თითო მსმენელი მოდის. ამ დიდ ბავშვს ჯერ კიდევ პერანგი არ გამოუცვლია. ( როზის ხელს ჩაჰკიდებს და სცენის სიღრმისკენ საუბრით მიდიან) 

პ ო ლ ო ნ ი უ ს ი:   ბატონო ჩემო, მინდა ახალი ამბავი გაუწყოთ.

ჰ ა მ ლ ე ტ ი:   (როზის ხელს შეუშვებს, მიბაძვით)  ბატონო ჩემო, მეც მინდა ახალი ამბავი გაუწყოთ: ,,როდესაც რომში როსციუსი მსახიობად იყო ...’’

( როზი ავანსცენაზე გამოდის და გილისთან მიდის)

პ ო ლ ო ნ ი უ ს ი:   ( ჰამლეტს უკან დასდევს) მსახიობები გეახლნენ აქ, ბატონო ჩემო.

ჰ ა მ ლ ე ტ ი:   ბზზზზ, ბზზზზ.

(ჰამლეტი და პოლონიუსი გადიან. როზი და გილი ჩაფიქრებული არიან. არც-ერთს არ სურს პირველმა დაილაპარაკოს) 

გ ი ლ  ი:    ჰმ.

რ ო ზ ი:  ჰო?

გ ი ლ ი:   რა?

რ ო ზ ი:   მე ვიფიქრე შენ…

გ ი ლ ი:   არა.

რ ო ზ ი:   აჰ.

(პაუზა) 

გ ი ლ ი:   მე მგონი შეგვიძლია ვთქვათ, რომ გარკვეული წინსვლა გვაქვს.                                                                                                                                                                
რ ო ზ ი:   შენ ასე ფიქრობ?

გ ი ლ ი:    მე ვფიქრობ შეგვიძლია ამის თქმა.

რ ო ზ ი:   მე ვფიქრობ ჩვენ შეგვიძლია ვთქვათ, რომ მან  გაგვამასხარავა. 
გ ი ლ ი:   ასე ახლოს არ უნდა მიგვეტანა გულთან.

რ ო ზ ი:   (დაცინვით)   ,,კითხვა პასუხი. ნუ დააგდებ ძველსა გზასა!’’ თავის ჭკუაზე გვაბურთავა. 
გ ი ლ ი:    ერთი- ორჯერ მან შესაძლოა გამოგვიჭირა, მაგრამ ვფიქრობ რაღაცას მივაღწიეთ კიდეც.

რ ო ზ ი:     (უბრალოდ) მან ჩვენ გაგვანადგურა.

გ ი ლ ი:      მცირე უპირატესობით.

რ ო ზ ი:      (ბოღმით)  ოცდაშვიდით სამი. ამას ეძახი მცირე უპირატესობას? მან ჩვენ გაგვანადგურა. 

გ ი ლ ი:   ჩვენი თავის დაძვრენის მცდელობებზე რას იტყვი?

რ ო ზ ი:   ოჰ! თავის დაძვრენის საყვარელი მცდელობები გვქონდა. ,,თქვენს მოსაყვანად მოვიდნენ?’’ გვეკითხება. ,, მოვიდნენ მილორდ მაგრამ…’’ არ  ვიცოდი სად წავსულიყავი.

გ ი ლ ი:    მან ექვსი რიტორიკული…

რ ო ზ ი:    ეს კითხვა პასუხები იყო, მართალია.  ათ წუთში 25 შეკითხვა დასვა და სამს უპასუხა. სულ ველოდი, რომ რაღაცეებს ამოჩიჩქნიდი.  ჩემს თავს ვეკითხებოდი, ნეტავ როდის დაიწყებს მეთქი. 
გ ი ლ ი:   და ორი გამეორება.

რ ო ზ ი:   ჩვენ ფაქტიურად ერთი ღირებული შეკითხვაც არ დაგვისვამს.

გ ი ლ ი:   მაგრამ სიმპტომები მაინც დავადგინეთ. ხომ ასეა?

რ ო ზ ი:   იმის ნახევარი, რაც მან თქვა, სხვა რამეს ნიშნავდა, მეორე ნახევარი კი საერთოდ არაფერს.

გ ი ლ ი:   მტანჯველი პატივმოყვარეობა, შეურაცხყოფით ნატკენი სული -აი ჩემი დიაგნოზი.

რ ო ზ ი:    ექვსი რიტორიკული და ორი გამეორება. რჩება ცხრამეტი, რომელთაგან თხუთმეტს ვუპასუხეთ. და სამაგიეროდ რა მივიღეთ? ის დათრგუნულია, დანიას საპყრობილედ თვლის და ამჯობინებდა კაკლის ნაჭუჭში ეცხოვრა. პატივმოყვარეობა და ფაქტებთან შეგუების უსურვილობა, და ბოლოს, ერთმა პირდაპირმა შეკითხვამ, რომელსაც შეიძლებოდა რაიმე ღირებულამდე მივეყვანეთ, მხოლოდ იმ თვალისმომჭრელ აღიარებამდე მიგვიყვანა, რომ მას შეუძლია შევარდენი წეროსგან გაარჩიოს.

(პაუზა)

გ ი ლ ი:   როცა სამხრეთის ქარია.

რ ო ზ ი:   და კარგი ამინდია.

გ ი ლ ი:   და როცა არ არის, მაშინ არ შეუძლია.

რ ო ზ ი:  ის ბუნების შვილია (თითს გაილოკავს და ზემოთ აიშვერს -მაყურებლისკენ იყურება) ახლა სამხრეთიდან უბერავს?

გ ი ლ ი:   (მაყურებლისკენ იყურება)  სამხრეთის ქარი არ უნდა იყოს.  რატომ ფიქრობ ასე?

რ ო ზ ი:    მე არ მითქვამს, რომ ასე ვფიქრობ. შეიძლება სულაც ჩრდილოეთის ქარი იყოს.

გ ი ლ ი:   არ მგონია.

რ ო ზ ი:   იცი, რა...შენ დოგმატიკოსი ხდები.

გ ი ლ ი:   ერთ წუთს მოიცა -ჩვენ, უხეშად რომ ვთქვათ, სამხრეთიდან მოვედით, ჩვენი, უხეშად რომ ვთქვათ, რუკის თანახმად.

რ ო ზ ი:    სწორია, მაგრამ ზუსტად რომელი მხრიდან.  ( დაბნეული სახით გარშემო იყურება.) უხეშად რომ ვთქვათ.

გ ი ლ ი:   (ყელს ჩაიწმენდს)  დილით მზე აღმოსავლეთითაა. მე მგონი ამის დაშვება შეგვიძლია.

რ ო ზ ი:   იმის, რომ ახლა დილაა?

გ ი ლ ი:   თუ ეს ასეა და მზე იქეთაა (მისგან მარჯვნივ, პირით დარბაზისკენ) მაშინ, მაგალითად აქეთ ( თავის წინ) ჩრდილოეთი იქნება. მეორეს მხრივ, თუ ახლა დილა არ არის და მზე იქ ჩავიდა (მარცხნივ)   მაშინ... აქაც...(ყოყმანით) ჩრდილოეთი იქნებოდა. ( უფრო მხნედ) სხვანაირად რომ ვთქვათ, თუ ჩვენ იქედან მოვედით (თავის წინ ) და ახლა დილაა, მაშინ მზე იქ იქნება, (მის მარცხნივ) და თუ ის მართლაც იქ არის (მის მარჯვნივ) და ჯერ კიდევ დილაა, მაშინ ჩვენ იქედან უნდა ვიყოთ მოსული. (მის უკან) და თუ აქეთ (მის მარცხნივ) სამხრეთია, და თუ მზე მართლაც იქაა (მის წინ) მაშინ ახლა შუადღეა. თუმცა თუ ეს ყველაფერი ასე არ არის...

რ ო ზ ი: ხომ არ წასულიყავი და გენახა? 
გ ი ლ ი:  პრაგმატიზმი?! სულ ეს არის რაც შენ შეგიძლია შემომთავაზო?  ეტყობა წარმოდგენა არა გაქვს ჩვენ ახლა რა სიტუაციაში ვიმყოფებით. აქ კომპასის იმედად ვერ იქნები, პირდაპირ გეტყვი. ( პაუზა)  გარდა ამისა, შორეულ ჩრდილოეთში დაბეჯითებით ვერაფერს იტყვი -ყოველთვის ისეთი სიბნელეა...

რ ო ზ ი:   მე უბრალოდ ვთვლი, რომ მზის მდებარეობამ, როცა ის ჩანს, შეიძლება   მიგვახვედროს დაახლოებით რომელი საათია და პირიქით, საათმა, თუკი ის მუშაობს, შეიძლება მიგვახვედროს მზე დაახლოებით სად იმყოფება. დამავიწყდა შენ რისი დადგენა გინდა.
გ ი ლ ი:   ქარის მიმართულების დადგენას ვცდილობ.

რ ო ზ ი:   ქარი არ არის. გამჭოლი ქარია მხოლოდ.

გ ი ლ ი :   ამ შემთხვევაში -საიდან უბერავს. წყაროს მივადგეთ და ამან შეიძლება დაახლოებითი წარმოდგენა შეგვიქმნას საიდან მოვედით, ეს კი, დაახლოებით წარმოდგენას შეგვიქმნის იმის შესახებ, თუ საითაა სამხრეთი. შემდგომი ძიებებისათვის.

რ ო ზ ი:     იატაკიდან უბერავს. ( იატაკს აკვირდება) ეს სამხრეთი არ იქნება, ხომ?

გ ი ლ ი:   ეს მიმართულება არ არის. მოდი ფეხის თითი გაილოკე და გააქან-გამოაქანე.

რ ო ზ ი:   ( ანგარიშობს მანძილს ფეხამდე) ჯობია შენ გაილოკო.

( პაუზა)

გ ი ლ ი:   მოდი ყველაფერ ამას თავი დავანებოთ.

რ ო ზ ი:   ანდა შენს თითს გავლოკავ, თუ გინდა.

გ ი ლ ი:   არა, გმადლობთ.

რ ო ზ ი:  თუ გინდა შენს ფეხს გავაქნევ-გამოვაქნევ კიდეც.

გ ი ლ ი:   (როზის ყელში წვდება)  შენ რა უბედურება გჭირს?

რ ო ზ ი:  უბრალოდ ვიფიქრე მეგობრულად დავეხმარები მეთქი.

გ ი ლ ი:   (დაწყნარებული) ვიღაც უნდა მოვიდეს. ჩვენ ხომ ამის იმედად ვართ, ბოლოს და ბოლოს.

( დიდი პაუზა)
რ ო ზ ი:   თუკი მათ ერთმანეთი არ დახოცეს. დაიყვირე, გააღიზიანე ისინი, რომ იგრძნონ, დაინტერესდნენ.

გ ი ლ ი:   ბორბლები დატრიალდა, ახლა მათ თავისი სიჩქარე შეიძინეს და ჩვენ ტრიალისთვის ვართ ...განწირული. ყოველი მოძრაობა წინა მოძრაობითაა განპირობებული. ამაშია მოძრაობის არსი. თუ შევეცდებით თვითნებურად ვიტრიალოთ, ყველაფერი გატიალდება: ყოველ შემთხვევაში ამის იმედი მაინც შეიძლება ვიქონიოთ. იმიტომ, რომ თუ შემთხვევით - სრულიად შემთხვევით -აღმოვაჩენთ, ან თუნდაც ვივარაუდებთ, რომ ჩვენი სპონტანურობაც კი მათი წესრიგის ნაწილია, მაშინ დავღუპულვართ. ( ჯდება) ერთ ჩინელს, ტანის დინასტიიდან, ბევრის აზრით დიდ ფილოსოფოსს, ერთხელ ესიზმრა, რომ პეპელა იყო და ამ დროიდან მოყოლებული ბოლომდე დარწმუნებული აღარ იყო, რომ ის არ არის პეპელა, რომელსაც ესიზმრება, რომ ჩინელი ფილოსოფოსია. შეგშურდება მისი ორმაგი უსაფრთხოება.

( ხანგრძლივი პაუზა. როზი წამოხტება და აუდიტორიას დაუღრიალებს)

რ ო ზ ი:   ხანძარია.

გ ი ლ ი:   ( წამოხტება) სად?

რ ო ზ ი: არსად. მხოლოდ იმის დემონსტრირება მინდა, თუ რას ნიშნავს სიტყვის თავისუფლების ბოროტად გამოყენება. მინდა დავამტკიცო, რომ ის არსებობს. (დარბაზისკენ იყურება, შემდეგ ზიზღით შებრუნდება და სცენის სიღრმისკენ მიდის, შემდეგ ბრუნდება და კვლავ დარბაზისკენ იყურება) არავინაა. ასემც უქნიათ დამწვარან თავიანთ ფეხსაცმელებთან ერთად.  (მონეტას იღებს, ააგდებს, დაიჭერს, დახედავს და ჯიბეში იდებს)

გ ი ლ ი:   რა იყო?

რ ო ზ ი:   რა რა იყო?

გ ი ლ ი:   დედალი თუ მამალი?

რ ო ზ ი:   არ დამიხედავს.

გ ი ლ ი:   კი დახედე.

რ ო ზ ი:   ა? დავხედე?  (იღებს მონეტას, ათვალიერებს) ნამდვილად. ეს მე რაღაცას მაგონებს.  

გ ი ლ ი:   ბოლო რა გახსოვს?

რ ო ზ ი:   არ მსიამოვნებს ამის მოგონება.

გ ი ლ ი:   რომ  ხიდებზე გადმოვდივართ და მერე ვწვავთ მათ, რადგან არ არსებობს ჩვენი მოძრაობის სხვა მტკიცებულება, გარდა კვამლის სუნის ხსოვნისა და ვარაუდისა, რომ ის თვალებს გვიცრემლიანებდა.

( როზი ღიმილით მიდის მასთან, ცერა და საჩვენებელ თითებს შორის მონეტა უჭირავს. მეორე ხელისგულით მონეტას ფარავს.  ხელები ზურგსუკან მიაქვს და შემდეგ ორ მომუჭულ ხელს გილისკენ იწვდის. გილი ხელებს დასცქერის და  მარცხენასკენ მიანიშნებს. როზი მარცხენა ხელს შლის და უჩვენებს, რომ ცარიელია)

რ ო ზ ი:   არა.

( პროცესი მეორდება. გილი ისევ მარცხენა ხელზე ანიშნებს. როზი ხელს შლის. ცარიელია!)

ორი შეცდომა. ორით ნოლი.

(პროცესი მეორდება, გილი ისევ ვერ გამოიცნობს და აიძულებს როზის მეორე ხელი გაშალოს. როზი უხალისოდ შლის მეორე ხელს, რომელიც ასევე ცარიელია. როზი იცინის, გილი სცენის სიღრმისკენ მიდის. უცებ ის სიცილს წყვეტს, აქეთ-იქეთ იყურება, ტანსაცმელზე ხელს იფათურებს. სახეზე გაკვირვება აქვს აღბეჭდილი. ძებნას მსახიობების და ჰამლეტის სცენაზე შემოსვლა აწყვეტინებს).

პ ო ლო ნ ი უ ს ი:  მობრძანდით, ყმაწვილებო.

ჰ ა მ ლ ე ტ ი:   წაჰყევით მაგას მეგობრებო და ხვალ წარმოდგენა გავმართოთ. (გვერდით -მსახიობს, რომელიც პროცესიის ბოლოშია) გამიგონე, ჩემო ძველო მეგობარო. შეგიძლიათ გონზაგოს სიკვდილი წარმოადგინოთ?

მ ს ა ხ ი ო ბ ი:  შეგვიძლია ხელმწიფისშვილო. 
ჰ ა მ ლ ე ტ ი:   მაშ ხვალ საღამოზედ გავმართოთ ეგ წარმოდგენა. იქნება მე თორმეტი, თუ თექვსმეტი სტრიქონი დავწერო და შიგ ჩავუმატო; შეიძლება ისიც გაიზეპიროთ?

მ ს ა ხ ი ო ბ ი:   ბატონი ბრძანდებით.

ჰ ა მ ლ ე ტ ი:   ძალიან კარგი, წაჰყევით მაგ კაცს, მაგრამ სასაცილოდ კი არ აიგდოთ.

( მსახიობი სცენის სიღრმისკენ მიდის, როზის და გილის შეამჩნევს. შეჩერდება. ჰამლეტი სცენას გადაკვეთს და მათ მიმართავს პაუზის გარეშე.)

მეგობრებო, საღამომდის გტოვებთ. კიდევ და კიდევ მიხარის თქვენი ელსინორს მოსვლა.

რ ო ზ ი:   გმადლობთ, ბატონო. მშვიდობით ბრძანდებოდეთ.

(ჰამლეტი გადის.)

გ ი ლ ი:    ასე, რომ შენ ჩვენ დაგვეწიე.

მ ს ა ხ ი ო ბ ი:    (ცივად)   ჯერ არა, სერ.

გ ი ლ ი:    ნუ ტლიკინებ, თორემ ენას ამოგგლეჯთ და საერთოდ ისე გამოგშიგნავთ,  როგორც რომაელები ბულბულს გამოშიგნავდნენ ხოლმე დღესასწაულებზე.

რ ო ზ ი:   სწორედ ჩემი სათქმელი თქვი.
გ ი ლ ი:   და სიტყვები უკვე აღარ დაგჭირდება.

რ ო ზ ი:   ენა დაგებმება.

გ ი ლ ი:   როგორც მუნჯს მონოლოგში.  

რ ო ზ ი:   როგორც ბულბულს რომაელების ნადიმზე.

გ ი ლ ი:   დიქციისგან აღარაფერი დარჩება.

რ ო ზ ი:   რეპლიკები შემოკლდება.

გ ი ლ ი:   დარჩება ჟესტიკულაცია.

რ ო ზ ი:   და დრამატული პაუზები.

გ ი ლ ი:   საკუთარ ენას ვეღარ მიაგნებ.

რ ო ზ ი:   ტუჩებს გაილოკავ.

გ ი ლ ი:   ცრემლების გემოს იგრძნობ.

რ ო ზ ი:   თუ -საუზმის.

გ ი ლ ი:   ვერც გაარჩევ ერთმანეთისგან.

რ ო ზ ი:   არცკი იქნება განსხვავება.

გ ი ლ ი:   სიტყვები აღარ დაგჭირდება.

რ ო ზ ი:  დაწევას აზრი არც ექნება.
გ ი ლ ი:   დაგვეწიე, ხომ?

მ ს ა ხ ი ო ბ ი:  (ხმამაღლა) ჯერ არა. (მწარედ) ეს თქვენ მიგვატოვეთ ჩვენ.

გ ი ლ ი:   აჰ! დამავიწყდა.  -თქვენ ხომ წარმოდგენის ჩვენებას აპირებდით. რა სამწუხაროა, რომ ვერ დავესწარით. იმედი მაქვს არაფერი გამოგიტოვებიათ.
მ ს ა ხ ი ო ბ ი: ( თანდათან სიბრაზე იპყრობდა. ახლა იფეთქებს)  ერთმანეთისთვის თვალი ვერ გაგვისწორებია! (თავს მოთოკავს) თქვენ არ გესმით ეს როგორი დამამცირებელია -მოკლებული იყო იმ ერთადერთ რამესაც კი, რაც ცხოვრებას ასატანს ქმნის -შეგრძნებას, რომ ვიღაც გიყურებს...უკვე აზარტში ვიყავით შესული, ორი გვამი უკვე იდო, როცა გამოვერკვიეთ და აღმოვაჩინეთ, რომ -არავინაა,   სადღაც, უძირო ჭაში ვართ გაშიშვლებული, რომ ჩვენ არსად ვართ.
რ ო ზ ი:   ოცდამეთვრამეტე რეპლიკაა?

მ ს ა ხ ი ო ბ ი:  ( დათრგუნული)  აი ესა ვართ - შეშლილი ბავშვები, ვიმანჭებით და ვიგრიხებით გამოწყობილნი ტანსაცმელში არასდროს რომ არავის ცმია, ვლაპარაკობთ სიტყვებით, რომლითაც არავის უსაუბრია, სულელურ პარიკებში სიყვარულს ვეფიცებით ერთმანეთს, ხის მახვილებით ვკლავთ, გარითმულ კუპლეტებს ვმღერით,  ამაოდ ვგოდებთ დაკარგულ რწმენაზე შურისგების ცარიელი დაპირებების შემდეგ და ყოველი ჟესტი, ყოველი პოზა გამჭვირვალე, დაუსახლებელ ჰაერში ქრება. ჩვენ ღრუბლებისგან გამოვისყიდეთ ჩვენი ღირსება, და მხოლოდ უგონო ჩიტები გვისმენდნენ. ( მათკენ მიბრუნდება) ვერ ხედავთ? ჩვენ მსახიობები ვართ, ადამიანების საპირისპიროს წარმოვადგენთ. (ისინი შეკრთებიან.  მისი ხმა თანდათან წყნარდება)  მოდით ახლა ყველაზე პირადულზე... საიდუმლოზე... ინტიმურზე ... იფიქრეთ, ყველაზე ფარულ გრძნობაზე, ან აზრზე, რომელიც თქვენშია...ან იყო და მხოლოდ იმიტომაა უსაფრთხო, რომ თქვენ ის დაივიწყეთ. ( მათ შეხედავს, შემდეგ მაყურებელს, როზი არაფრისმთქმელ მზერას მიაპყრობს)  გაგახსენდათ? (ყოველ სიტყვას მკვეთრად წარმოთქვამს) ვხედავ, რომ გაგახსენდათ.

( როზი გიჟივით წამოხტება)
რ ო ზ ი:   შენ! არასოდეს! ეს სიცრუეა! თავს მოთოკავს, სიცარიელეს შესცინებს და ჯდება.)

მ ს ა ხ ი ო ბ ი:  ჩვენ მსახიობები ვართ...ჩვენ უარი ვთქვით საკუთარ თავზე -როგორც მოითხოვს ჩვენი პროფესია -მისი საპირწონე იყო შეგრძნება, რომ ვიღაც გვიყურებს. მაგრამ თანდათან დავინახეთ, რომ არავინაც არ გვიყურებს. მშრალზე დაგვტოვეს. სანამ მკვლელის გრძელი მონოლოგი გრძელდებოდა ჩვენ განძრევასაც ვერ ვბედავდით ერთ პოზაში გაშეშებულნი და ჯერ იმედით, შემდეგ გაუბედავად, შემდეგ კი  სასოწარკვეთით თითოეულ ბუჩქში, თითოეულ მორზე, თითოეულ  კუთხეში, ყველა მიმართულებით გეძებდათ ჩვენი თვალები -თქვენ კი არსად ჩანდით, და ეს ყველაფერი მანამ, სანამ მკვლელი მეფე ჰორიზონტს შეჰღაღადებდა თავისი უთვალავი ცოდვის შესახებ...შემდეგ ჩვენი თავები ამოძრავდა, ხვლიკის თავივით ფრთხილად, უდანაშაულო როზალინდას გვამმა სიცოცხლის ნიშნები გამოამჟღავნა და მეფე დაიბნა. მაშინაც კი ჩვეულება და ჯიუტი რწმენა, რომ მაყურებელი მაინც თვალს გვადევნებს უახლოესი ბუჩქის უკნიდან, კიდევ დიდხანს აიძულებდა ჩვენს სხეულებს ემოძრავათ მას შემდეგ, რაც ყველაფერმა აზრი დაკარგა, სანამ დიდ ქვას წამოდებული ურემივით შევჩერდით. არავინ არ მოვიდა ჩვენთან, არავინ შემოგვიძახა. დაურღვეველი სიჩუმე ჩამოდგა, ურცხვი, დამთრგუნველი. ჩვენ მოვიშორეთ გვირგვინები, მახვილები, მოოქროვილი ტანსაცმელი გავიხადეთ და ელსინორის გზას დავადექით.  
( სიჩუმე. შემდეგ გილი, ცუდად დაფარული ირონიით ტაშის დაკვრას იწყებს)

გ ი ლ ი :   შესანიშნავად გაითამაშე. ოჰ, ჩემს თვალებს რომ ტირილი შეეძლოთ! ...საკმაოდ ძლიერი მეტაფორაა. ეს კრიტიკა არ არის - გემოვნების საქმეა. და თქვენ აქა ხართ, რომ - შური იძიოთ. გადატანითი მნიშვნელობით ვამბობ, რა თქმა უნდა. მოდით ასე ვთქვათ  -ჩვენ ბარი-ბარში ვართ -იმიტომ გეუბნებით, რომ იცოდეთ ვის უნდა უმადლოდეთ მეფის კარზე სათამაშოდ მოწვევას.

რ ო ზ ი:   ჩვენ იმედი გვაქვს, რომ  მას ყურადღებას გადაატანინებთ სხვა რამეზე. ვფიქრობთ, თქვენ სწორედ ისა ხართ, ვინც მას სჭირდება. (სახეზე ძლივს შესამჩნევი ღიმილი აღებეჭდება, მაგრამ დაუყოვნებლივ მოიშორებს.) და მე ამაში თქვენთვის ჩვეულ უხამსობას არ ვგულისხმობ - არ შეიძლება მეფური წარმომავლობის ხალხს ისე მოეპყრო, როგორც ჩვეულებრივი გაუკუღმართებული სურვილების მქონე ადამიანებს. მათ არაფერი იციან ამის შესახებ და თქვენ არაფერი იცით მათ შესახებ, რაც თანაარსებობას შესაძლებელს ხდის. ამრიგად, აჩვენეთ პრინცს უბრალო, კარგი წარმოდგენა -ოჯახის ყველა წევრისთვის გასაგები, თორემ დარწმუნებული იყავი ამ საღამოს დუქანში მოგიწევთ ჯამბაზობა. 
გ ი ლ ი:  ან ხვალ.

რ ო ზ ი:  ან არასოდეს!

მ ს ა ხ ი ო ბ ი:   ჩვენ აქ გამოსვლის უფლება გვაქვს. და ყოველთვის გვქონდა.

გ ი ლ ი:   ადრეც გამოსულხართ მის წინაშე?

მ ს ა ხ ი ო ბ ი:   დიახ, სერ.

რ ო ზ ი:   და რას ანიჭებს უპირატესობას?

მ ს ა ხ ი ო ბ ი:  კლასიკას.

რ ო ზ ი:   პიკანტურს!
გ ი ლ ი:   ახლა რას წარმოადგენთ?

მ ს ა ხ ი ო ბ ი:   ,,გონზაგოს მკვლელობას’’

გ ი ლ ი:   შესანიშნავი ლექსებით და უამრავი გვამებით.

მ ს ა ხ ი ო ბ ი:  იტალიურიდან მოპარული სიუჟეტით...

რ ო ზ ი:   რის შესახებაა?

მ ს ა ხ ი ო ბ ი:   მეფისა და დედოფლის შესახებ.

გ ი ლ ი:   ეს ხომ სხვაგან გაქცევაა! კიდევ რა?

მ ს ა ხ ი ო ბ ი:   სისხლი...

გ ი ლ ი:   სიყვარული და რიტორიკა.

მ ს ა ხ ი ო ბ ი:   დიახ. (წასვლას აპირებს)

გ ი ლ ი:   საით გაგიწევია?

მ სა ხ ი ო ბ ი:  შემიძლია სადაც მინდა წავიდე და მოვიდე.

გ ი ლ ი:   ეტყობა შენ ის კაცი ხარ, რომელმაც ყველა შესასვლელ-გამოსასვლელი იცის.

მ ს ა ხ ი ო ბ ი:   მე აქ ადრეც ვყოფილვარ.

გ ი ლ ი:   ჩვენ კი ჯერჯერობით ნიადაგს ვსინჯავთ...

მ ს ა ხ ი ო ბ ი:  თავის მოსინჯვა ჯობია, რომ არ დაკარგო.

გ ი ლ ი:   წარსულის გამოცდილება გალაპარაკებს?

მ ს ა ხ ი ო ბ ი:   პრეცედენტები.

გ ი ლ ი:   შენ აქ ადრეც ყოფილხარ.

მ ს ა ხ ი ო ბ ი:   და ვიცი  ქარი საიდან უბერავს.

გ ი ლ ი:   ორ დონეზე ვმოქმედებთ, არა? ძალიან ჭკვიანურია! თუმცა ეს ნორმაა, შენი საქმიანობის გათვალისწინებით.

( მსახიობის სახე არაფერს არ გამოხატავს. წასვლას აპირებს, მაგრამ გილი აჩერებს)

პირდაპირ რომ გითხრათ თქვენს კამპანიაში იმიტომ ვართ, რომ არჩევანი არა გვაქვს. მეტისმეტად დიდხანს ვიყავით საკუთარი თავის ანაბრად... ამდენად სხვის საზოგადოებაში ყოფნასთან დაკავშირებული გაუბედაობაც კი ხიბლს იძენს.

მ ს ა ხ ი ო ბ ი:   გაუბედაობა  ნორმალური მდგომარეობაა. თქვენ გამონაკლისი არა ხართ.

( ისევ წასვლას აპირებს. გილი აჩერებს.)
გ ი ლ ი:   მაგრამ, ღვთის გულისათვის -რა ვაკეთოთ?

მ ს ა ხ ი ო ბ ი:   მოდუნდით. რეაგირება გააკეთეთ იმაზე, რაც ხდება. ხალხი სწორედ ამას აკეთებს. შეუძლებელია ცხოვრება, თუ ყოველ ნაბიჯზე შეკითხვებს უსვამ საკუთარ თავს.

გ ი ლ ი:   მაგრამ ჩვენ არ ვიცით რა ხდება და საკუთარ თავს რა მოვუხერხოთ. არ ვიცით როგორ მოვიქცეთ.

მ ს ა ხ ი ო ბ ი:   როგორ? ბუნებრივად. თქვენ, სულ ცოტა, ის მაინც იცით აქ რატომ ვართ.

გ ი ლ ი:  ჩვენ მხოლოდ ის ვიცით, რასაც გვეუბნებიან, ეს კი საკმაოდ ცოტაა. ისიც კი არ ვიცით, რაც ვიცით მართალია თუ არა.

მ ს ა ხ ი ო ბ ი:   მაგაში არც არავინაა დარწმუნებული. ყველაფერი უბრალოდ უნდა დაიჯერო. სიმართლე ისაა, რასაც სიმართლედ მიიღებ. ეს თვით არსებობის საზღაურია. შეიძლება მის უკან არაფერიც არ იყოს, მაგრამ ამას არა აქვს მნიშვნელობა თუკი მას პატივს მიაგებენ. ადამიანი ვარაუდებით მოქმედებს. თქვენ რას ვარაუდობთ?

რ ო ზ ი:   ჰამლეტი თავის თავს აღარ ჰგავს, არც შინაგანად და არც გარეგნულად. ჩვენ უნდა გავარკვიოთ რას სჭირს მას.

გ ი ლ ი:   გარკვევის საშუალებას მაინცდამაინც არ გვაძლევს. 

მ ს ა ხ ი ო ბ ი:   და ვინ გაძლევს ამის საშუალებას ჩვენს დროში.

გ ი ლ ი:   ის ... მელანქოლიურია.

მ ს ა ხ ი ო ბ ი:   მელანქოლიური?

რ ო ზ ი:  გიჟია.

მ ს ა ხ ი ო ბ ი:   რა მხრივ?

რ ო ზ ი:   ოჰ!  (გილის) რა მხრივ?

გ ი ლ ი:   ნუ, შეიძლება გიჟი არა, უფრო - პირქუში.

მ ს ა ხ ი ო ბ ი:   მელანქოლიური.

გ ი ლ ი:   პირქუში.

რ ო ზ ი:   განწყობები აქვს.
მ ს ა ხ ი ო ბ ი:   პირქუში?

გ ი ლ ი:   გიჟური. და საერთოდ.

რ ო ზ ი:   სწორედ.

გ ი ლ ი:   მაგალითად?

რ ო ზ ი:   საკუთარ თავს ელაპარაკება, რაც სიგიჟის ნიშანია

გ ი ლ ი:   გონივრულად რომ არ ლაპარაკობდეს. მაგრამ რომ ლაპარაკობს?

რ ო ზ ი:   ეს საწინააღმდეგო რაიმეს ნიშნავს.

მ ს ა ხ ი ო ბ ი:  რის საწინააღმდეგოს?

( მოკლე პაუზა)

გ ი ლ ი:   მე მგონია, მივხვდი. კაცი, რომელიც თავის თავს ელაპარაკება, მაგრამ აზრიანად, უფრო მეტად გიჟი არ არის, ვიდრე კაცი, რომელიც სხვებს ელაპარაკება, მაგრამ უაზროდ.

რ ო ზ ი:   ან ისეთივე გიჟია.

გ ი ლ ი:   ან ისეთივე გიჟია.

რ ო ზ ი:   ის კი ამასაც აკეთებს და იმასაც.

გ ი ლ ი:   ასეა.

რ ო ზ ი:   კლინიკურად ნორმალურია.

(პაუზა)

მ ს ა ხ ი ო ბ ი:   რატომ?

გ ი ლ ი:   ა? (როზის) რატომ?

რ ო ზ ი:   კერძოდ, რა რატომ?

გ ი ლ ი:    კერძოდ რა?

რ ო ზ ი:    რა?

გ ი ლ ი:     რატომ?

რ ო ზ ი:    კერძოდ, რა რატომ?

გ ი ლ ი:     რატომ არის ის გიჟი?

რ ო ზ ი:     არ ვიცი.

(ნაბიჯების ხმა)

მ ს ა ხ ი ო ბ ი:   მოხუცი ფიქრობს, რომ ის მის ქალიშვილზეა შეყვარებული. 
რ ო ზ ი:    ( დამფრთხალი) ო, ღმერთო, ეს ჩემს გაგებას აღემატება.

მ ს ა ხ ი ო ბ ი:   არა, არა, მას ქალიშვილი არ ჰყავს. მოხუცი ფიქრობს, რომ ის მის ქალიშვილზეა შეყვარებული.

რ ო ზ ი:   მოხუცი?

მ ს ა ხ ი ო ბ ი:  ჰამლეტი არის შეყვარებული მოხუცის ქალიშვილზე. მოხუცი ასე ფიქრობს.

რ ო ზ ი:  ჰოო. თანდათან რაღაცეები გასაგები ხდება. გაუზიარებელი გრძნობა!

(მსახიობი წასვლას აპირებს)

გ ი ლ ი:   (პოლიციელის ტონით) ამ ოთახიდან ვერავინ გავა! ( პაუზა. უფრო რბილად) თუ სერიოზული მიზეზი არ ექნება.

მ ს ა ხ ი ო ბ ი:   რატომ?

გ ი ლ ი:  ეს აქეთ-იქით ბოდიალი ბალაგანს ჰგავს. სიტუაციაზე კონტროლს კარგავ. ამიერიდან წესრიგი დამყარდება.

მ ს ა ხ ი ო ბ ი:   ლექსები მაქვს დასაზეპირებელი.

გ ი ლ ი:   გაიარე. ( მსახიობი გვერდით კულისებში გადის. როზი ხელებს რუპორივით მომუჭავს და საწინააღმდეგო მიმართულებით ყვირის)

რ ო ზ ი:   შემდეგი!

(არავინაა)

გ ი ლ ი:  რას ელოდები?

რ ო ზ ი:  რაღაცას ...ვიღაცას ...არაფერს ( სახით დარბაზისკენ სხედან) გშია?  
გ ი ლ ი:   არა. შენ?

რ ო ზ ი:   ( ფიქრობს) არა. ის მონეტა გახსოვს?

გ ი ლ ი:   არა.

რ ო ზ ი:   მგონი დავკარგე.

გ ი ლ ი:   რომელი მონეტა?

რ ო ზ ი:   ზუსტად არ მახსოვს.

გ ი ლ ი:    აჰ, ის მონეტა...ჭკვიანურია.

რ ო ზ ი:   ვერ ვიხსენებ როგორ გამოვიდა.

გ ი ლ ი:   შენ ეს ალბათ ბუნებრივად გამოგდის.

რ ო ზ ი:   ჰო, ეს ჩემი ტრიუკია.

გ ი ლ ი:   ისევ გააკეთე.

(ხანმოკლე პაუზა)

რ ო ზ ი:   ჩვენ ამის უფლებას ვერ მივცემთ საკუთარ თავს.

გ ი ლ ი:   ჰო, ადამიანმა მომავალზე უნდა იფიქროს.

რ ო ზ ი:   ბუნებრივია.

გ ი ლ ი:   გქონდეს მომავალი. ბოლოსდაბოლოს ადამიანს მომავალი ყოველთვის აქვს..ახლაც...და ახლაც...და ახლაც...

რ ო ზ ი:   და ასე უსასრულოდ. თუმცა უსასრულოდ არა. მე მგონი (პაუზა)  ოდესმე თუ გიფიქრია საკუთარ თავზე, როგორც მართლა მკვდარზე, ყუთში რომ წევს და  სახურავი ახურავს?

გ ი ლ ი:   არა.

რ ო ზ ი:   არც მე, კაცმა რომ თქვას...სისულელეა ამაზე ჯავრი. იმის თქმა მინდა, რომ ყუთში მწოლარე ადამიანი მაინც ისე ფიქრობს საკუთარ თავზე, როგორც ცოცხალზე და მხედველობაში არ იღებს იმ ფაქტს, რომ ის უკვე მკვდარია ...ეს კი უკვე სხვა რამეა...არა?  ანუ შენ უკვე აღარ იცი ყუთში ხარ, თუ არა. ეს უკვე იგივეა, თითქოს უბრალოდ ყუთში გძინებია. იმის თქმა კი არ მინდა, რომ ყუთში ყოფნა მომწონს, განსაკუთრებით უჰაერობაში. ჯერ ერთი, თუ გაიღვიძებ, შენ უკვე მკვდარი ხარ და რა უნდა ქნა?  თანაც ყუთში. აი სწორედ ეს არ მომწონს, ამიტომაც არ ვფიქრობ ამაზე...

( გილი მოუსვენრად ცმუტავს,  ლაბადას შემოიხვევს)

იმიტომ, რომ შენ უკვე უმწეო ხარ, ხომ ასეა? ყუთში ხარ ჩაჩურთული,  თანაც სამუდამოდ. იმის მიუხედავადაც კი, რომ შენ მკვდარი ხარ, მაინც უსიამო აზრია. განსაკუთრებით მაშინ, თუ შენ მართლა მკვდარი ხარ. წარმოიდგინე, მე რომ ახლა შენ ამ ყუთში ჩაგტენო, რას ამჯობინებდი, ცოცხალი რომ იყო, თუ მკვდარი? რა თქმა უნდა სიცოცხლეს, იმიტომ რომ ყუთში სიცოცხლე უკეთესია, ვიდრე საერთოდ უსიცოცხლობა. მე ასე მგონია. რაღაც შანსი მაინც გაქვს. შენთვის წევხარ და ფიქრობ-ასეა თუ ისე მკვდარი მაინც არ ვარ. ვიღაც მაინც მოვა, სახურავზე დააბრახუნებს და მეტყვის გამოდიო. ( მუშტებს იატაკზე ურტყამს) ჰეი შენ, ვინცა ხარ! გამოდი!

გ ი ლ ი:  (გამძვინვარებული წამოხტება) შეწყვიტე! ასე ჭკუიდან გადასვლა შეიძლება!

(პაუზა)        

რ ო ზ ი:   შენს ადგილზე ამას ყურადღებას არ მივაქცევდი. შენ უბრალოდ დათრგუნული ხარ. (პაუზა) მარადისობა საშინელი რამ არის. სად მთავრდება ის მაინც? (პაუზა, შემდეგ მხიარულად) ორი ადრეული ქრისტიანი ზეცაში ერთმანეთს ხვდება. ,,ტარსელი სავლე, ამას ვის ვხედავ’’ - წამოიძახა ერთმა. ,,შენ აქ რას აკეთებ?’’ ,,ტარსა-შმარსა, -უპასუხა მეორემ. ,,მე უკვე პავლე ვარ.’’ (დგება და ტაშს შემოკრავს). მათთვის სულერთია. ვერაფრის იმედად ვერ იქნები. შეიძლება სახეზე გამწვანდე სანამ ისინი მოვლენ.

გ ი ლ ი:   ან გალურჯდე. ან გაწითლდე.

რ ო ზ ი:   ქრისტიანი, მუსულმანი და ებრაელი ერთხელ დახურულ ეტლში ხვდებიან ერთმანეთს ...,,ზილბერშტეინ’’ -წამოიძახა ებრაელმა -შენს მეგობარს რა ჰქვია?-აბდულა ჰქვია, პასუხობს მუსულმანი, ,,მაგრამ ის ჩემი მეგობარი აღარ არის, რადგან სარწმუნოება შეიცვალა.’’ ( წამოხტება, ფეხებს აბაკუნებს და კულისებისკენ ყვირის) ეი, თქვენ, ვიცი, რომ მანდა ხართ! აქ მოდით, ვისაუბროთ! (პაუზა) ვერაფერს გააწყობ. არავინ...(სცენაზე დადის). როდის არის ის წამი, როცა ადამიანი პირველად შეიტყობს სიკვდილის შესახებ. ოდესმე ხომ უნდა იყოს ეს წამი? ალბათ ბავშვობაში, როცა პირველად გაიაზრებს, რომ მარადიულად ვერ იცოცხლებს. ეს თავზარდამცემი წამი იქნება - მეხსიერებაში რომ აღიბეჭდება ისეთი. და მაინც, მე მას ვერ ვიხსენებ. ეტყობა არც არასოდეს მაწუხებდა. რა დასკვნა უნდა გამოვიტანოთ აქედან? რომ ჩვენ, როგორც ჩანს, სიკვდილის წინათგრძნობით ვიბადებით. სანამ ამ სიტყვას გავიგებთ, სანამ საერთოდ გავიგებთ, რომ სიტყვები არსებობს, სამყაროს მოვლენილებმა, სისხლში მოთხვრილებმა და მოჭყვირალებმა, უკვე ვიცით, რომ ამქვეყნად ყველა კომპასისთვის მხოლოდ ერთი მიმართულება არსებობს, და დრო  მისი ერთადერთი საზომია. ( ჩაფიქრდება, უფრო სასოწარკვეთით და სწრაფად) ინდუსი, ბუდისტი და ლომების მომთვინიერებელი ცირკში ხვდებიან ერთმანეთს ინდო -ჩინეთის საზღვარზე... ( ჩერდება) ისინი ჩვენ არაფრად გვაგდებენ. მე ამას არ მოვითმენ! გაითვალისწინეთ ეს! (კულისებისკენ მკვეთრად შებრუნდება) მოცილდით აქედან! არავინ დავინახო აქ შემოსული! (არავინ შემოდის -მძიმედ ამოისუნთქავს) ასე ჯობია ...

( მისი სიტყვების დამთავრებისთანავე სცენის სიღრმეში დიდი პროცესია გამოჩნდება, რომელსაც სათავეში კლავდიუსი უდგას, მას უკან მიჰყვებიან ჰერტრუდა, პოლონიუსი, ოფელია. კლავდიუსი როზისთან მიდის, მკლავში ხელს გამოდებს და მაშინვე საუბარს იწყებს მასთან. ტექსტი იხილეთ ,,ჰამლეტი’’ მოქმედება მე-3-ე, სცენა 1. გილი სახით მაყურებლისკენ დგას, სანამ კლავდიუსი, როზი და სხვები სცენის სიღრმეში შედიან და უკან ბრუნდებიან.) 

გ ი ლ ი:  სიკვდილი, რომელსაც მარადისობა მოსდევს... ყველაზე უარესი, რაც კი არის ორივე სამყაროში. მართლაც საშინელი აზრია. 

(შებრუნდება და სცენის სიღრმისკენ მიდის, რომ საუბარში ჩაერთოს. ჰერტრუდა და როზი წინა პლანზე გამოდიან.) 

ჰ ე რ ტ რ უ დ ა:   კარგად მიგიღოთ?

რ ო ზ ი:   ჩინებულად, დიდის თავაზით.

გ ი ლ ი:   (ბრუნდება და მაშინვე ლაპარაკში ერთვება.) თუმცა თავის თავს, შევამჩნიეთ, ძალას ატანდა.

რ ო ზ ი:  (ცრუობს, იცის რომ ცრუობს მაგრამ დამალვას არც კი ცდილობს, შესაძლოა გილის თვალიც ჩაუკრას)  არა გვითხრა- რა თვითონ, მაგრამ არც ერთ ჩვენს კითხვას, უპასუხოდა არ სტოვებდა...

ჰ ე რ ტ რ უ დ ა:   ხომ არა სცადეთ, რომ გაგერთოთ იგი როგორმე? 

რ ო ზ ი:          როდესაც მასთან დედოფალო, გიახლებოდით,
                         გზად მსახიობებს შევეყარეთ აქ მომავალთა

                         და ეს ამბავი თვით ჰამლეტსაც შევატყობინეთ.

                         ფრიად საამოდ მიიჩნია და მგონი ბრძანა,

                         რომ ამაღამვე წარმოდგენა გაამართვინონ.
                         ის მსახიობნი სასახლეში გახლავან ახლა.

პ ო ლ ო ნ ი უ ს ი:   სწორედ აგრეა და მეც მთხოვა, რომ მოგახსენოთ,

                                   ინებოთ და თქვენც წამობრძანდეთ წარმოდგენაზედ.

კ ლ ა უ დ ი უ ს ი:   სიამოვნებით დავესწრები და დიდად ვხარობ,

                                   რომ ეგ სურვილი გულს აღძვრია. გთხოვთ, ყმაწვილებო,

                                   კიდევაც ეგრე გაართოთ და წაახალისოთ.

რ ო ზ ი:                     ღმერთმა სხვაც ბევრი სამსახური შეგვაძლებინოს.

კ ლ ა ვ დ ი უ ს ი:     წადი, ჰერტრუდა, სატრფოვ ჩემო, მარტო დაგვტოვე.

                                    ჩვენ მოვახერხეთ, რომ ჰამლეტი აქ გამოივლის

                                    და ოფელიას ვითომ უცებ წინ შეეყრება.

(კლავდიუსი და ჰერტრუდა გადიან)

რ ო ზ ი:   (ბუზღუნით) ერთ წუთს ვერ დაგისვენია კაცს! აბა აქეთ, აბა იქეთ. ყოველი მხრიდან შეგვძახიან.

გ ი ლ ი:   შენ მუდამ უკმაყოფილო ხარ.

რ ო ზ ი:   სულ რაღაცას გიხიმანკლებენ...ნუთუ ამათ გარეშე ვერ გავძლებთ?

გ ი ლ ი:   სულერთი არაა?

რ ო ზ ი:   მე მივდივარ. (როზი მოსასხამში შეიფუთნება. გილი მას ყურადღებას არ აქცევს. როზი სცენის სიღრმისკენ მიდის,  რაღაცას გახედავს და სწრაფად უკან ბრუნდება.) ის ჩვენსკენ მოდის.   

გ ი ლ ი:   რას აკეთებს?

რ ო ზ ი:  არაფერს.

გ ი ლ ი:   რაღაცას ხომ უნდა აკეთებდეს.

რ ო ზ ი:   მოდის.

გ ი ლ ი:   ხელებით?

რ ო ზ ი:   არა, ფეხებით.

გ ი ლ ი:   სულ შიშველი?

რ ო ზ ი:   თავიდან ფეხებამდე ჩაცმული. 
გ ი ლ ი:   თავისთვის ბურტყუნებს?

რ ო ზ ი:   მე მგონი, არა.

გ ი ლ ი:    შეიძლება ცდები.

რ ო ზ ი:   არ მგონია.

(პაუზა) 

გ ი ლ ი:   მართალი გითხრა ვერ წარმომიდგენია როგორ უნდა ჩავითრიოთ  საუბარში. 

(სცენის სიღრმეში გამოჩნდება ჰამლეტი, შეჩერდება, ჟესტიკულაციას აკეთებს თითქოს რაღაცას  აწონ-დაწონისო. როზი და გილი თვალს ადევნებენ.)

რ ო ზ ი:  ასეა, თუ ისე, ვფიქრობ შეგვიძლია ვთქვათ, რომ ვისარგებლეთ შემთხვევით... გვენახა ის... ეს მართლაც შემთხვევით მოხდა... ჩემი აზრით...პირდაპირ, უცერემონიოდ აჯობებს... კაცურად, ძველი მეგობრობის გათვალისწინებით...  მაგალითად:  მისმინე, რას ნიშნავს ეს ყველაფერი? აი ასეთი რამეები. ჰო, ჰო, პირდაპირი, უშუალო მიდგომა. სწორედ ასე...მეგობრულად ...ორივე ხელი უნდა ჩაავლო, მე ვიტყოდი...ვინმე რომ მკითხავდეს...ნაჩუქარ ცხენს შეიძლება კბილიც გაუსინჯო...და ა. შ. ( ჰამლეტისკენ გადადგამს ნაბიჯს, მაგრამ ნერვები უმტყუნებს და უკან ბრუნდება) მოწიწების გრძნობა გვიშლის ხელს. ცისფერი სისხლის წინაშე. როცა საქმე საქმეზე მიდგება ქედს ვიხრით მისი პიროვნების...

(შემოდის ოფელია ლოცვების წიგნით. ერთი ადამიანისგან შემდგარი  რელიგიური პროცესია.)

ჰ ა მ ლ ე ტ ი:  მოიხსენიე შენს ლოცვაში, ჰოი ფერიავ, ჩემი ცოდვები.

(მის ხმაზე ოფელია შეჩერდება, ხელს ჩაჰკიდებს მას და თავისკენ მიიზიდავს)
ო ფ ე ლ ი ა:   ამ ბოლო დროს როგორ ბრძანდებით, ხელმწიფისშვილო?

ჰ ა მ ლ ე ტ ი:   დიდად გმადლობთ, კარგად გახლავართ.

( ლაპარაკ-ლაპარაკით  კულისებში გაუჩინარდებიან)

რ ო ზ ი:  რაღაც  ქალაქის პარკის მსგავსია!
გ ი ლ ი:   ძალიან შთამბეჭდავია. შენს უშუალო მიდგომას შეიძლებოდა ძლიერი გავლენა მოეხდინა. თუ ჯერ კიდევ მაქვს უფლება საკუთარი აზრი ვიქონიო -მოკეტე და დაჯექი. კმარა შენი უკუღმართობები.

რ ო ზ ი:  (თითქმის ცრემლიანი)  ეს აუტანელია!

( ქალის ფიგურა გამოჩნდება დედოფლის სამოსით. როზი უკნიდან მიეპარება, ხელისგულებს თვალებზე ააფარებს და სასოწარკვეთილი ფამილიარობით):
გამოიცანი  ვინ ვარ?!

მ ს ა ხ ი ო ბ ი:  (სცენის შორეული კუთხიდან გამოჩნდება) ალფრედ!

( როზი ხელებს ჩამოუშვებს და სწრაფად შემობრუნდება. თურმე ალფრედს მოხვევია, რომელსაც ქალის კაბა აცვია და ქერა თმის პარიკი ახურავს. მსახიობი ჯერ კიდევ სცენის სიღრმეში დგას. როზი მასთან მიდის. მსახიობი ადგილიდან არ იძვრის. ის და როზი პირისპირ დგანან)

რ ო ზ ი:   მაპატიე. 
( მსახიობი ავტომატურად წევს მარჯვენა ფეხს. როზი დაიხრება და ხელს იატაკზე იმ ადგილზე დებს, მსახიობი ფეხს ჩამოწევს. როზი იკივლებს და გვერდზე გახტება.)

მ ს ა ხ ი ო ბ ი:   (სერიოზულად) მიტევებას გთხოვთ.

გ ი ლ ი :   (როზის) რა ქნა?

მ ს ა ხ ი ო ბ ი:  ფეხი ჩამოვწიე ქვემოთ.

რ ო ზ ი:   ხელი მედო იატაკზე.

გ ი ლ ი:   ფეხქვეშ დაუდევი ხელი?

რ ო ზ ი:   მე...

გ ი ლ ი:    რატომ?

რ ო ზ ი:   მე ვფიქრობდი --( გილს ჩაბღუჯავს) ნუ მიმატოვებ!

( გასასვლელისკენ მიიწევს. იქედან მეფის სამოსში გამოწყობილი მსახიობი გამოჩნდება. როზი შეჩერდება, საწინააღმდეგო მხარეს მიაწყდება, საიდანაც ორი ლაბადიანი  მსახიობი შემოდის. ისევ შეეცდება გასვლას, მაგრამ კიდევ ერთი მსახიობი გამოჩნდება და როზი სცენის შუა ნაწილისკენ მიდის. პირველი მსახიობი როგორღაც მოღლილად უკრავს ტაშს.)

მ ს ა ხ ი ო ბ ი:  საქმეს შვუდგეთ! ცოტა დრო გვაქვს.

გ ი ლ ი:   რა ხდება?

მ ს ახ ი ო ბ ი:  გენერალური რეპეტიციაა. ახლა, თუ თქვენ წინააღმდეგნი არა ხართ, ცოტა უკან დაიწიეთ ...აქ ...კარგია. (მსახიობებს) ყველანი მზადა ხართ? და ღვთის გულისათვის, გახსოვდეთ რას ვაკეთებთ. (როზის და გილის) ჩვენ ძირითადად ერთიდაიგივე კოსტუმებს ვიყენებთ და მათ ხშირად ავიწყდებათ ხოლმე ვინ უნდა ითამაშონ...ცხვირიდან ხელი გამოიღე, ალფრედ! დედოფლები ამას აკეთებენ ...გონებისმიერი გზით ...ეს მათ სისხლში აქვთ. კარგია! სიჩუმე! ვიწყებთ!

მ ს ა ხ ი ო ბ ი -მ ე ფ ე -ფებოსის ეტლმა ოცდაათგზის შემოუარა...

მ ს ა ხ ი ო ბ ი:   (გაბრაზებული წამოხტება) არა! არა! არა! ჯერ პანტომიმა, თქვენო დაწყევლილო უდიდებულესობავ. (როზის და გილის) მაინცდამაინც კარგ ფორმაში ვერ არიან, მაგრამ  სიკვდილის სცენას არაჩვეულებრივად თამაშობენ -სიკვდილი მათში პოეტურ გრძნობებს აღვიძებს.

გ ი ლ ი:  მშვენიერია.

მ ს ა ხ ი ო ბ ი:   არაფერია ისეთი არადამაჯერებელი, როგორც არადამაჯერებელი სიკვდილი.

გ ი ლ ი:   ნამდვილად ასეა.

( მსახიობი ტაშს შემოჰკრავს)

მ ს ა ხ ი ო ბ ი:  მოქმედება პირველი -ვიწყებთ!

( პანტომიმა. ფლეიტის წყნარი მელოდია. მსახიობი-მეფე და მსახიობი-დედოფალი ერთმანეთს ეხვევიან. ,,დედოფალი’’ მუხლებზე დგება და ,,მეფეს’’ როგორც ეტყობა რაღაცას თხოვს. ,,მეფე’’  წამოაყენებს და თავს მხარზე ჩამოაყრდნობს. ჩაეძინება. ,,დედოფალი’’ დაინახავს რა, რომ ჩაეძინა, ტოვებს მას)

გ ი ლ ი: ეს რას ნიშნავს?

მ ს ა ხ ი ო ბ ი:  იცით რა, ხერხია ასეთი. მისი საშუალებით ჩვენ ვახერხებთ მეტ-ნაკლებად გასაგები გავხადოთ ის, რაც შემდეგ ხდება. ჩვენი პიესების ენა იმდენად ცუდია, რომ სტილის ნაკლოვანებების დაფარვა ბუნდოვანებით კომპენსირდება.  

( პანტომიმა გრძელდება -შემოდის მეორე მსახიობი. მძინარე ,,მეფეს’’ გვირგვინს მოხდის და გვირგვინს კოცნის. შემდეგ სითხით სავსე პატარა ბოთლს ამოიღებს,  ,,მეფეს’’ ყურში ჩაასხამს და მიდის. მძინარე გმირულად იკრუნჩხება და კვდება.

რ ო ზ ი:  ეს ვინ იყო?

მ ს ა ხ ი ო ბ ი:  მეფის ძმა, პრინცის ბიძა.  

გ ი ლ ი:  არც მთლად ძმური საქციელია.

მ ს ა ხ ი ო ბ ი:  არც ბიძისთვის მოსაწონი, განსაკუთრებით შემდგომში.

(,,დედოფალი’’ ბრუნდება. ნახავს რა, რომ ,,მეფე’’ მკვდარია მწუხარების სცენას გაითამაშებს. ისევ შემოდის მომწამვლელი, რომელსაც ორი ლაბადიანი მსახიობი ახლავს. მომწამვლელი თითქოსდა ამშვიდებს ,,დედოფალს.’’ გვამი გააქვთ. მომწამვლელი ,,დედოფალს’’ საჩუქრებით ანუგეშებს. ,,დედოფალი’’ თავიდან წინააღმდეგობას უწევს, მაგრამ შემდეგ დაჰყვება და სიყვარულით პასუხობს. იმავ წამს ისმის ქალის გულისგამგმირავი კივილი და გამოჩნდება ოფელია, რომელსაც  ისტერიულ მდგომარეობაში მყოფი ჰამლეტი შემოჰყვება. ის ოფელიას უყვირის, გარს უვლის...ეს ყველაფერი სცენის ცენტრში ხდება.)
ჰ ა მ ლ ე ტ ი:   საკმარისია, მეტი აღარ შემიძლია. ამან ჭკუიდან გადამიყვანა.

( ოფელია ქვითინით მუხლებზე ეშვება.) 

გეუბნებით, რომ ქორწინებები აღარ გვექნება. ( ხმას დაუწევს, თავიანთ პოზებში გარინდებულ მსახიობებს მიმართავს) ისინი, ვინც უკვე ქორწინებაში არიან ( მსახიობი დედოფლისა და მომწამვლელისკენ იხრება, უფრო მიმნდობი ტონით) ერთის გარდა ყველა ცოცხალი დარჩება. ( უხალისოდ უცინის მათ და წასვლას აპირებს. ტონს ისევ ცვლის, ბოლო სიტყვებს უფრო ხმამაღლა წარმოთქვამს) დანარჩენები დარჩებიან როგორც არიან. ( გასვლისას აკანკალებული ოფელიასკენ იხრება და ყურში მკვეთრად ჩასძახებს) მონასტერში, მონასტერში წადი.

( გადის. ოფელია სცენის შუაში მუხლებზე ეცემა. მისი სლუკუნი ოდნავ ისმის. მცირე პაუზა)

მ ს ა ხ ი ო ბ ი -მ ე ფ ე:    ფებოსის ეტლმა ოცდაათგზის შემოუარა...

( შემოდის კლავდიუსი პოლონიუსთან ერთად. ოფელიასთან მიდის და ფეხზე წამოაყენებს. მსახიობები თავს ჩაღუნავენ და სწრაფად მიდიან სცენის სიღრმისკენ.

კ ლ ა ვ დ ი უ ს ი:        არა, ეგ სენი სიყვარულის ბრალი არ არის
                                       და ლაპარაკშიც ვერ შევატყე ჭკუიდამ შეშლა,
                                       თუმცა მის სიტყვებს დალაგება ცოტა კი აკლდა.
                                       მაგას რაღაცა სევდის თესლი გულს ჩაბნევია
                                       და სახიფათო უნდა იყოს , ვგონებ ამ თესლის
                                       აღორძინება ამ ხიფათის ასაცილებლად,

                                        მე მომივიდა უცებ აზრად, რომ ის საჩქაროდ

                                       გავგზავნოთ ინგლისს ასაკრეფად დარჩენილ ხარკის.
 (ამ სიტყვების შემდეგ კლავდიუსი, პოლონიუსი, ოფელია სცენიდან გადიან. მსახიობი წინ გამოდის და ტაშს შემოკრავს, რომ ყურადღება მიიქციოს.)

მ ს ა ხ ი ო ბ ი:   ჯენტლმენებო! ( ისინი მისკენ გაიხედავენ) ასე არ გამოვა. ამით სცენაზე ვერ გავალთ. (გილის) თქვენ რა შთაბეჭდილება დაგრჩათ?

გ ი ლ ი:   რა შთაბეჭდილება უნდა დამრჩენოდა?

მ ს ა ხ ი ო ბ ი:  (მსახიობებს) თქვენ არსს ვერ წარმოაჩენთ.

( როზი ოფელიასკენ რამდენიმე ნაბიჯს გადადგამს, შემდეგ უკან ბრუნდება)

რ ო ზ ი:   არა მგონია ეს სიყვარული იყოს.

გ ი ლ ი:   ისევ თავიდან ვიწყებთ...

მ ს ა ხ ი ო ბ ი:   ( მსახიობებს) ეს დომხალი იყო.

რ ო ზ ი:   (გილის)  ეტყობა ამ ღამით ქაოსი იქნება.

გ ი ლ ი:   ნუ ეჩრები -ჩვენ მხოლოდ მაყურებლები ვართ.

მ ს ა ხ ი ო ბ ი:   მოქმედება მეორე! ყველანი ადგილებზე!

გ ი ლ ი:   ეს რა, დასასრული არ იყო?

მ ს ა ხ ი ო ბ ი:   თქვენ ამას დასასრულს ეძახით? როცა პრაქტიკულად გვამი არ არის? ღვთის გულისთვის, არა, მხოლოდ თქვენს -გვამზე გადავლით.

გ ი ლ ი:   ეს როგორ უნდა მივიღო?

მ ს ა ხ ი ო ბ ი:  წამოწვება. (  ხანმოკლე გაცინება - მაგრამ იმავე წამს ეს არის სახე ადამიანისა, რომელსაც თავის სიცოცხლეში არასოდეს გაუღიმია.) ხელოვნების ნაწარმოებს ყოველთვის აქვს ჩანაფიქრი, იცით ალბათ. მოვლენები თავისთავად ვითარდება სანამ ესთეტიკურ, ზნეობრივ და ლოგიკურ დასასრულამდე მივა.

გ ი ლ ი:   და ამ შემთხვევაში როგორი იქნება დასასრული?

მ ს ა ხ ი ო ბ ი:   ჩვეულებრივი -ის არ იცვლება. ჩვენ ვუახლოვდებით იმ ადგილს, როცა ყველა, ვისთვისაც სიკვდილია განწესებული, კვდება.  

გ ი ლ ი:   განწესებული?

მ ს ა ხ ი ო ბ ი:   მაგრამ ,,მხოლოდ დესერტსა’’ და ,,ტრაგიკულ ირონიას’’ შორის საკმარისი ადგილია ჩვენი ინდივიდუალური შესაძლებლობების გამოვლენისათვის. ზოგადად რომ ვთქვათ,  ყველაფერი შეიძლება დასრულებულად ჩაითვალოს მხოლოდ მაშინ, როცა საქმე იმდენად ცუდადაა, რომ უარესად უბრალოდ აღარ შეიძლება  იყოს.  ( ღიმილს  ჩართავს)

გ ი ლ ი :   ვინ წყვეტს ამას?

მ ს ა ხ ი ო ბ ი:   (ღიმილს გამორთავს) წყვეტს? ეს დაწერილია. (შებრუნდება, მაგრამ გილი ხელს ჩაავლებს და მკვეთრად აბრუნებს თავისკენ. უშფოთველად) ახლა კი, გეთაყვა,  წიწილებივით დავიფანტოთ, როგორც ამბობენ ხოლმე.

( გილი მსახიობს გაუშვებს) 

ჩვენ მსახიობები ვართ, გესმით? კი არ ვირჩევთ, არამედ მითითებებს ვემორჩილებით. ცუდი დასასრული სამწუხაროა, კარგი -უსიხარულო. ეს არის ტრაგედიის არსი. (იძახის) ადგილებზე!

( მსახიობები თავიანთ ადგილებს იკავებენ პანტომიმის გასაგრძელებლად. ამჯერად სასიყვარულო სცენა უნდა გაითამაშონ -ვნებიანი, ეროტიკული -დედოფალსა და მომწამლავ მეფეს შორის.)

ვიწყებთ!

(შეყვარებულები იწყებენ. მსახიობი  როზისა და გილისთვის  კომენტარებს სხაპასხუპით აკეთებს.

კლავს რა თავის ძმას და შეაცდენს მის ქვრივს, მომწამვლელი ტახტზე ადის. ამ სცენაში ჩვენ ვხედავთ მას და დედოფალს,  თავაწყვეტილ ვნებას რომ ეძლევიან. დედოფალი ვერ ხვდება, რომ მამაკაცი, რომელსაც ეხვევა.......!

რ ო ზ ი:   ოჰ, რა თქმა უნდა მესმის! მაგრამ ეს შეუძლებელია.

მ ს ა ხ ი ო ბ ი:   რატომ?

რ ო ზ ი:  მე ვგულისხმობ, რომ ადამიანებს გართობა სურთ და არა ბინძური და უაზრო გარყვნილება.

მ ს ა ხ ი ო ბ ი:   ცდებით, სწორედ გარყვნილება სურთ. მკვლელობა, შეცდენა და ინცესტი -თქვენ რა გსურთ -ტინგიცობა? 

რ ო ზ ი:   მე მინდა კარგი ამბავი -დასაწყისით, შუა ნაწილით  და დასასრულით.

მ ს ა ხ ი ო ბ ი:   ( გილის) და თქვენ?

გ ი ლ ი:   მე ვამჯობინებდი ხელოვნებას, როგორც ცხოვრების ანარეკლს, თუ ეს თქვენთვის სულერთია.

მ ს ა ხ ი ო ბ ი:   ჩემთვის სულერთია, სერ. ( ჩახუტებულ შეყვარებულებს)  მშვენიერია, მაგრამ მეტისმეტად ნუ გაერთობით ( ისინი დგებიან. გილის) ჩემი გამოსვლა ერთი წუთის შემდეგაა. ლუციანი, მეფის ძმისშვილი!  (მსახიობებს მიუბრუნდება) შემდეგი!

( მსახიობები პანტომიმის შემდეგი სცენისთვის ემზადებიან, რომელშიც თვით მსახიობი წარმოადგენს -ქორეოგრაფიით და სტილიზებულს -შფოთვას და ტანჯვას, რასაც მოჰყვება ვნებიანი სცენა დედოფალთან ( ,,ჰამლეტი’’ მოქმედება 3, სცენა 4) შემდეგ მოდის მეფე პოლონიუსის ფარდის უკან მოკვლის ძალზე სტილიზებული სცენა.  (მოკლული მეფე თამაშობს პოლონიუსს) ამ სცენის განმავლობაში მსახიობი განაგრძობს როზისა და გილისათვის მომხდარის სწრაფად კომენტირებას.)
მ ს ა ხ ი ო ბ ი:   ლუციანი, მეფის ძმისწული... ტახტიდან განდევნილი ბიძამისის მიერ და დედამისის ინცესტური ქორწინებით თავზარდაცემული...ჭკუიდან გადადის ... სამეფო კარზე დაბნეულობას და აურზაურს იწვევს...თავისი ბორგვით ...ღრმა მელანქოლიასა და ველურ უგონობას შორის ... თავისმოკვლის მცდელობით (პოზა) და მკვლელობით (კლავს პოლონიუსს) ...ბოლოს ის თავის დედას უპირისპირდება და საკმაოდ ორაზროვან სცენაში ( მოხვევა -ოიდიპოსის კომპლექსის ელემენტებით) თხოვს მას მოინანიოს და გადადგეს...( წამოხტება, საუბარს განაგრძობს) მეფე,  (მომწამვლელ მეფეს წინ უბიძგებს) გატანჯული დანაშაულის შეგრძნებით და შიშით, გადაწყვეტს თავისი ძმისწული ინგლისს გაგზავნოს...და ამ მისიის შესრულებას ორ მოცინარე ხელქვეითს ანდობს ... ორ კარისკაცს...ორ ჯაშუშს ( შებრუნდება, რომ ერთ ჯგუფად გააერთიანოს მომწამვლელი მეფე და ორი ლაბადიანი მსახიობი. ეს უკანასკნელნი მუხლს მოიყრიან და მეფისგან უსტარს იღებენ) გადასცემს წერილს ინგლისის სამეფო კარისათვის--! და აი ისინი მიემგზავრებიან -გემით...

( ორი მსახიობი, ჯაშუშები, მსახიობს აქეთ-იქეთ ამოუდგებიან და სამივე უნისონში რწევას იწყებს : გემის მოძრაობა, შემდეგ მსახიობი მიატოვებს მათ) 

და ისინი ჩადიან...

(ერთ-ერთი ჯაშუში თვალებს მოიჩრდილავს და ჰორიზონტს გაჰყურებს.)

ნაპირზე გადმოდიან და ინგლისის მეფის წინაშე წარდგებიან. (180 გრადუსით შემობრუნდება) ინგლისის მეფე ...

( თავსაბურავის შეცვლა მსახიობს, რომელიც ეს ეს არის მოკლულ მეფეს განასახიერებდა ინგლისის მეფედ აქცევს) 

მაგრამ სად არის პრინცი? სად დაიკარგა? სიუჟეტი ჩაიხლართა -ბედის განგებით და ინტრიგებით მათ ხელში აღმოჩნდება წერილი, რომლის გამოც ისინი სასიკვდილოდ განწირულნი აღმოჩნდებიან.

( ჯაშუშები ინგლისის მეფეს უსტარს გადასცემენ. მეფე კითხულობს მას და მათი სიკვდილით დასჯის ბრძანებას გასცემს. მსახიობი სწრაფად ხდის მათ ლაბადებს და სიკვდილით დასასჯელად ამზადებს.)

მოღალატეები თავისივე მახეში გაბმულნი თუ ღმერთების მსხვერპლნი? ჩვენ ამას ვერასოდეს გავიგებთ! 

( აქამდე მთელი პანტომიმა ნარნარად, შეუფერხებლად მიედინებოდა, მაგრამ ახლა როზი წინ გამოდის და სცენაზე მოქმედება წყდება. როზის ჩარევის   მიზეზი არის ის ფაქტი, რომ ორივე ჯაშუშს ლაბადის შიგნით როზის და გილის მსგავსი კოსტუმები აცვიათ. როზი ,,თავის’’ ჯაშუშს როგორღაც გაუბედავად უახლოვდება. მას აოცებს, რატომ ეჩვენება კოსტუმი ასე შინაურულად. ჩერდება და ფიქრიანად ეხება კოსტუმს...)

რ ო ზ ი:   ჰმ, თუ ეს არ...! მოიცა ერთი წუთით, ნუ მიპასუხებ -დიდი ხანია მას შემდეგ, რაც -სად იყო ეს? აჰ, ამას დროში უკან გადავყავარ. მე შენ გიცნობ, ხომ ასეა? სახეები არასოდეს მავიწყდება. ( ჯაშუშს სახეში უყურებს) არა, შენი სახე არ მინახავს, უცებ მომეჩვენა, რომ -არა, მე შენ არ გიცნობ, ხომ ასეა? ვშიშობ  შენ ცდები. ვშიშობ ვიღაცაში აგერიე.

( ამასობაში ჩაფიქრებული, შუბლშეჭმუხვნილი გილი მეორე ჯაშუშს უახლოვდება)

მ ს ა ხ იო ბ ი: (გილის) თქვენ ამ პიესას იცნობთ?

გ ი ლ ი:  არა.

მ ს ა ხ ი ო ბ ი:   სასაკლაო - რვა გვამი. ეს ჩვენ ყველაზე კარგად გამოგვდის.

გ ი ლ ი:   ( ენერგიით, რომელიც პანტომიმის და მისი კომენტირების განმავლობაში დააგროვა) შენ! -შენ რა იცი სიკვდილის შესახებ?

მ ს ა ხ ი ო ბ ი:  ის, რომ მსახიობებს ეს ყველაზე კარგად გამოსდით. მათ უნდა გაიღონ ყველაფერი, რაზეც კი ნიჭი გაწვდებათ და მათი ნიჭი კვდება. ისინი შეიძლება მოკვდნენ გმირულად, კომიკურად, ირონიულად, ნელა, უცბად, ზიზღით, მომხიბლავად და ბოლოს დიდი სიმაღლიდან გადმოვარდნით. თვითონ ჩემი ნიჭი უფრო ზოგადი ხასიათისაა. მე მელოდრამიდან მის არსს ვიღებ, არსს, რომელიც მასში შეიძლება არც იყოს, მაგრამ დროდადრო, ყველაფრის მიუხედავად, სინათლის მკრთალი შუქი იელვებს, რომელმაც, სწორი კუთხით მიმართულმა, შეიძლება მოკვდავობის ნიჟარა გაარღვიოს.

რ ო ზ ი:  ეს არის ყველაფერი, რაც მათ შეუძლიათ გააკეთონ -მოკვდნენ?

მ ს ა ხ ი ო ბ ი:   არა, არა, -ისინი ლამაზად კლავენ კიდეც. კაცმა რომ თქვას, ზოგი მათგანი უფრო უკეთ კლავს, ვიდრე კვდება. ეს გუნდია.

რ ო ზ ი:  რომელი მათგანი რომელია?

მ ს ა ხ ი ო ბ ი:  განსხვავება თითქმის არ არის.

გ ი ლ ი:  (შიში, დაცინვა) მსახიობები! იაფფასიანი მელოდრამის მექანიკოსები! ეს სიკვდილი არ არის! (უფრო წყნარად) შენ ყვირი, იგუდები, ოთხზე დახოხავ,- მაგრამ ეს არავის აღუძრავს სიკვდილის შეგრძნებას, არავის საგონებელში არ აგდებს, რომ მათ თავის ქალას რაღაცამ ჩასჩურჩულოს: ,,ერთხელაც იქნება შენც მოკვდები’’.   (გაიმართება?) თქვენ იმდენჯერ კვდებით. როგორ შეგიძლიათ იმის იმედი გქონდეთ, რომ ისინი თქვენს ნამდვილ სიკვდილს დაიჯერებენ? 

მ ს ა ხ ი ო ბ ი:   პირიქით, ეს არის ერთადერთი სიკვდილი, რომლისაც მათ ჯერათ. ასე არიან მომართული. ერთი მსახიობი მყავდა, რომელსაც ჩამოხრჩობა მიუსაჯეს  ცხვრის თუ ბატკნის მოპარვისათვის, ზუსტად აღარ მახსოვს. ვითხოვე, რომ მისი ჩამოხრჩობის ნება პიესის განმავლობაში მოეცათ -ცოტა სიუჟეტის შეცვლა მოგვიწია, მაგრამ ჩავთვალე, რომ ასე უფრო ეფექტური იქნებოდა. შეიძლება არ დაიჯეროთ, მაგრამ ეს დამაჯერებლად არ გამოიყურებოდა. მათი უნდობლობის დაძლევა შეუძლებელია - და როცა მაყურებელმა დაცინვა და პამიდვრების სროლა დაიწყო -ეს კატასტროფა იყო! ის არაფერს არ აკეთებდა, ტიროდა მხოლოდ -როლის შეუსაბამოდ ...არა, უკვე აღარასოდეს...

( კარგ ხასიათზე დამდგარი ის კვლავ პანტომიმას უბრუნდება:  ორი ჯაშუში მისი ხელით სიკვდილით დასჯას ელის)

მაყურებელმა იცის რაც სურს და მხოლოდ ამის დასაჯერებლად არის მზად. (ჯაშუშებს) გვაჩვენეთ!

(ჯაშუშები კვდებიან, აუჩქარებლად, დამაჯერებლად. შუქი ნელ-ნელა იკლებს და სანამ ისინი კვდებიან გილი ალაპარაკდება)

გ ი ლ ი:   არა, არა, არა ...არასწორად გაიგეთ ...სიკვდილს ვერ გაითამაშებთ. სიკვდილის ფაქტს არაფერი აქვს საერთო ...ჩვენ როგორ ვხედავთ...ეს როგორ ხდება...ეს არ არის კვნესები, სისხლი და სხეულების ძირს დანარცხება...ეს ის არ არის, რაც მას სიკვდილად აქცევს. უბრალოდ ეს კაცი უკვე აღარ გამოჩნდება, სულ ეს არის. ახლა თქვენ ხედავთ მას, -ახლა ვეღარ, და რეალობა მხოლოდ ეს არის, რომ ის ამ წუთში აქ არის, შემდეგ კი აღარ, და უკვე აღარ დაბრუნდება -უბრალო წასვლა, მორიდებული, არააფიშირებული-არყოფნა, რომელიც წონას იძენს იმის კვალობაზე, რომ გრძელდება და გრძელდება მანამ, სანამ სიკვდილით დამძიმდება.

(ორი ჯაშუში სცენაზე წევს, ძლივს ჩანან. მსახიობი წინ გამოდის და მათ სხეულებს ლაბადებს აფარებს. როზი ნელა უკრავს ტაშს. ჩაბნელება. რამდენიმე წამს სიჩუმეა, შემდეგ ძლიერი ხმაური, ყვირილი...,,მეფე დგება, შეწყვიტეთ წარმოდგენა’’ და წამოძახილები ,,სინათლე, სინათლე, სინათლე’’ როცა რამდენიმე წამის შემდეგ თანდათან განათდება, ჩანს რომ მზე ამოვიდა. სცენა ცარიელია, თუ  არ ჩავთვლით ორ ლაბადაგადაფარებულ პერსონაჟს, რომლებიც დაახლოებით  სიკვდილით დასჯილი ჯაშუშების პოზაში წვანან. როცა სინათლე მოიმატებს, ჩანს, რომ ესენი როზი და გილი  ყოფილან, რომელთაც  წყნარად, კომფორტაბელურად სძინავთ. როზი იდაყვებზე დაეყრდნობა, თვალებს მოიჩრდილავს, აუდიტორიას გაჰყურებს და ბოლოს ამბობს):
რ ო ზ ი:   ეს აღმოსავლეთი უნდა იყოს. ასე ჩანს.

გ ი ლ ი:    ჩემთვის არაფერი არ ჩანს.

რ ო ზ ი:   არა, ეს ნამდვილად ასეა. აგერ მზე. აღმოსავლეთია.

გ ი ლ ი:    (ზევით იხედება) სად?

რ ო ზ ი:   მე დავინახე რომ ამოვიდა.

გ ი ლ ი:    არა....სინათლე სულ იყო, მხოლოდ შენ ძალიან, ძალიან ნელა ახელდი თვალს. საპირისპირო მხარეს რომ წოლილიყავი, მზეც სხვა მხარეს გეგონებოდა.
რ ო ზ ი:    (დგება) ცრურწმენებით ხარ სავსე.

გ ი ლ ი:    მე აქამდე არაერთხელ მოვტყუებულვარ.

რ ო ზ ი:    (მაყურებლის მიღმა იყურება)  სიმართლეს გავს.

გ ი ლ ი:     მათ აინტერესებთ ჩვენ რის გაკეთებას ვაპირებთ.

რ ო ზ ი:     კეთილი, მოხუცი აღმოსავლეთი.

გ ი ლ ი:     და საკმარისია გავინძრეთ, რომ ესენი ყველა მხრიდან დაგვესხმიან თავს ბუნდოვანი ინსტრუქციების ყიჟინით, თავგზას აგვიბნევენ თავიანთი სასაცილო შენიშვნებით და ჩვენი სახელების დამახინჯებით.  

( როზი აპირებს შეეკამათოს, მაგრამ პირის გაღებას ვერ ასწრებს)

კ ლ ა ვ დ ი უ ს ი:  (სცენის მიღმიდან, აღელვებული) ეი, გილდესტერნ! 

( გილი ისევ წევს. მცირე პაუზა)  

(კ ლ ა ვ დ ი უ ს ი)                 მეგობრებო! სხვებიც მიიმხრეთ,

                  და ეხლავ წადით თქვენ ჰამლეტის მოსაძებნელად.

                  მას სიგიჟეში პოლონიუს შემოჰკვდომია

                  და თავის დედის ოთახიდამ იმისი გვამი

                  თან წაუღია. ნახეთ, ტკბილად ელაპარაკეთ

                  და მიასვენეთ იგი გვამიც ეკლესიაში.
                  გთხოვთ, დააჩქაროთ. 
( კლავდიუსი და ჰერტრუდა გასვლას ჩქარობენ) მოდი, ჰერტრუდა, ჩვენს ყველაზე გონიერ მეგობრებს მოვუხმოთ და შევატყობინოთ რას ვაპირებთ. (გადიან. როზი და გილი არ იძვრიან)

გ ი ლ ი:    ჰო, ეს ...

რ ო ზ ი:    სწორედ ...

გ ი ლ ი:     ჰო, ეს...

რ ო ზ ი:     სწორედ, სწორედ. ( თავს აქნევს ყალბი თვითდაჯერებულობით) მოძებნეთ ის! (პაუზა) და ა. შ.

გ ი ლ ი:   სწორედ.

რ ო ზ ი:   ეს (მცირე პაუზა) ჰო, ეს უკვე წინგადადგმული ნაბიჯია.

გ ი ლ ი:   არ მოგეწონა ის?

რ ო ზ ი:   ვინ?

გ ი ლ ი:    ღმერთო დიდებულო, იმედია ჩვენს გამო მეტი ცრემლი დაიღვრება. 

რ ო ზ ი:    ეს მაინც წინსვლაა არა? რაღაც პოზიტიურია -მოძებნეთ ის.  (მიმოიხედავს, ადგილიდან არ იძვრის)  საიდან დავიწყოთ? ( კულისებისკენ დგამს ნაბიჯს და ჩერდება) 

გ ი ლ ი:   დიახ, ეს წინგადადგმული ნაბიჯია.

რ ო ზ ი:   ასე ფიქრობ? ის ხომ შეიძლება ყველგან იყოს.

გ ი ლ ი:    კარგი. შენ იმ მხარეს წადი, მე კი აქეთ წავალ.

რ ო ზ ი:    კარგი.

( კულისების საპირისპირო მხარეს მიდიან. როზი ჩერდება)

არა.

(გილი ჩერდება)

შენ აქეთ წადი, მე კი იქეთ წავალ.

გ ი ლ ი:   კარგი.

( შემხვედრი მიმართულებით მიდიან, ერთმანეთს ჩაუვლიან. როზი ჩერდება.)

რ ო ზ ი:   დაიცადე ერთი წუთით.

( გილი ჩერდება)

ვფიქრობ ჩვენ ერთად უნდა ვიაროთ.  შესაძლოა ის საშიში იყოს.

გ ი ლ ი:   ჭკვიანური აზრია. მე შენთან ერთად წამოვალ.

( გილი როზისკენ მიდის, ჩაუვლის, როზი ჩერდება.)

რ ო ზ ი:   არა, მე შენთან ერთად წამოვალ

გ ი ლ ი:   კარგი.

( შებრუნდებიან და სცენის გავლით საპირისპირო მხარეს, კულისებისკენ მიდიან. როზი ჩერდება. გილიც ჩერდება)

რ ო ზ ი:   მე წამოვალ შენთან ერთად , მაგრამ ჩემს მხარეს.

გ ი ლ ი:   კარგი.

(ისევ შებრუნდებიან და სცენის გავლით მიდიან. როზი ჩერდება. გილიც ასევე.)
რ ო ზ ი:  იცი, რა მომივიდა აზრად? თუ ჩვენ ორივე წავალთ, ის შეიძლება აქ მოვიდეს. სულელურად გამოვა, არა?

გ ი ლ ი :   კარგი. მე დავრჩები, შენ წადი.

რ ო ზ ი:    კარგი.

( გილი სცენის ცენტრისკენ მიდის.)

მისმინე.

( გილი შებრუნდება და უკუსვლით როზისკენ მიდის, რომელიც ავანსცენისკენ გაემართება. ერთმანეთს გაუსწორდებიან. როზი შეჩერდება.)
ახლა ვფიქრობდი

( გილი ჩერდება)

ჩვენ ერთად უნდა ვიყოთ. ის შეიძლება საშიში იყოს.

გ ი ლ ი:  ჭკვიანური აზრია.
( გილი როზენკრანცთან მიდის. ცოტა ხნით გარინდებული დგანან საწყის მდგომარეობაში.)

ბოლოსდაბოლოს ჩვენ სადღაც მივდივართ.

(პაუზა)

რა თქმა უნდა ის შეიძლება არ მოვიდეს.

რ ო ზ ი:  (სასხვათაშორისოდ) ოჰ,  მოვა.

გ ი ლ ი:   რაღაცის ახსნა მოგვიწევდა.

რ ო ზ ი:   მოვა. (მსუბუქად დააბიჯებს სცენის სიღრმეში) ნუ ღელავ -შეგიძლია სიტყვაზე მენდო. (კულისებისკენ იყურება, განცვიფრებული) მოდის!

გ ი ლ ი:  რას აკეთებს?

რ ო ზ ი:  უბრალოდ მოდის. 

გ ი ლ ი:   მარტო?

რ ო ზ ი:   არა.

გ ი ლ ი:   ვინ ახლავს?

რ ო ზ ი:   მოხუცი კაცი.

გ ი ლ ი:    ისიც მოდის?

რ ო ზ ი:   არა.

გ ი ლ ი:    არ მოდის?

რ ო ზ ი:    არა.

გ ი ლ ი:    ოჰ, შესანიშნავია, უკეთესს ვერ ინატრებდი. ( უცებ აღიგზნება, მზადაა იმოქმედოს)  მახეში გავაბამთ.

რ ო ზ ი:    როგორ მახეში?

გ ი ლ ი:     აქ დადექი. არ უნდა გავუშვათ.

( როზის პირით იმ მხარეს აყენებს, საიდანაც ჰამლეტი უნდა გამოჩნდეს. მის გვერდით დგება, რამდენიმე ნაბიჯის იქით, ისე, რომ ისინი სცენის ერთ მხარეს კეტავენ და საპირისპირო მხარეს იყურებიან. გილი ქამარს შეიხსნის. როზიც ასე იქცევა.  ორ ქამარს გადააბამენ და ბოლოებით უჭირავთ. როზის შარვალი ნელ -ნელა ქვევით იწევს. საპირისპირო კულისიდან ჰამლეტი გამოჩნდება, რომელიც პოლონიუსის გვამს ნელა მოათრევს. სცენის სიღრმისკენ მიდის, შებრუნდება, იმ კულისისკენ გაემართება საიდანაც გამოჩნდა  და შემოსვლის ადგილიდან რამდენიმე მეტრის დაშორებით გადის, მიათრევს რა პოლონიუსის გვამს. როზის და გილის ქამარი დაჭიმული უჭირავთ და შეცბუნებულები ჰამლეტს თვალს აყოლებენ.  ქამრის დაჭიმულობას შეასუსტებენ.) 
რ ო ზ ი:   ჩაიარა როგორც იქნა.

გ ი ლ ი:    საზღვარი აქვს ჩვენ ორის შესაძლებლობებს.

(ქამრებს იკეთებენ. როზი შარვალს აიწევს.)

რ ო ზ ი:   ( აფორიაქებული -რამდენიმე ნაბიჯს გადადგამს ადგილისკენ, საიდანაც ჰამლეტი გავიდა) ის მკვდარი იყო.

გ ი ლ ი:   რა თქმა უნდა, მკვდარია.

რ ო ზ ი:   (გილის მიუბრუნდება) სათანადოდ.

გ ი ლ ი:   (გაღიზიანებით) სიკვდილი სიკვდილია. ასე არ არის?

(პაუზა)

შესაძლოა უკან ამ გზით მოვიდეს.

(როზი ქამრის შეხსნას იწყებს.)  

არა, არა, არა!  თუ გამოცდილებით ვერ ვისწავლით, სხვა რა გაგვაჩნია.

( როზი შეწყვეტს. პაუზა)

რ ო ზ ი:   დაუძახე.

გ ი ლ ი:   მე მგონი ჩვენ ეს უკვე გავიარეთ.

რ ო ზ ი:   (ყვირის) ჰამლეტ!

გ ი ლ ი:    ნუ იქნები მთლად შტერი.

რ ო ზ ი:   (ყვირის) ლორდო ჰამლეტ!

( შემოდის ჰამლეტი. როზი ცოტა შეცბუნებულია.)

გვამი სად წაასვენეთ ბატონო ჩემო?

ჰ ა მ ლ ე ტ ი:  შევურიე მიწას, რომელიც მას ნათესავად მოხვდება.

რ ო ზ ი:   სწორედ გვიბრძანეთ, სად არის, რომ ეკლესიაში მივასვენოთ.

ჰ ა მ ლ ე ტ ი:   თქვენ ეგ ნუ გჯერათ.

რ ო ზ ი:    რა ნუ გვჯერა?

ჰ ა მ ლ ე ტი:   ის, რომ მე ვითომ თქვენი საიდუმლოს შენახვა შემეძლოს და ჩემის კი არა. მე ვინა მკითხავს ამას? უბრალო ღრუბელი! რა პასუხი უნდა აღირსოს მას დიდი მეფის შვილმა?

რ ო ზ ი:   ბატონო ჩემო, ღრუბლად მე მთვლით?

ჰ ა მ ლ ე ტი:   დიახ, შენ გიწოდებ ღრუბელს, რომელიც შეისრუტავს მეფის სახის მეტყველებას, საჩუქრებს და უფლების ნაგლეჯს. მაგრამ ბოლოს ამისთანა მოხელენი მეფისათვის მეტად სასარგებლონი არიან: იგი ამათ მაიმუნივით პირის ერთ ერთ კუნჭულში ინახავს, ყველაზე ადრე იდებს პირში და ყველაზე გვიან კი ყლაპავს. როდესაც დასჭირდება ხელს მოგიჭერთ, გამოგწურავთ, რაც შეგისრუტავთ და ისევ მშრალ ღრუბლად გაქცევთ.

რ ო ზ ი:  მე არ მესმის თქვენი ლაპარაკი უფლისწულო..

ჰ ა მ ლ ე ტ ი:   მით უფრო კარგი: მოსწრებული სიტყვა რეგვნის ყურს ვერ გამოაღვიძებს.

რ ო ზ ი:   უფლისწულო, უნდა გვიბრძანოთ გვამი სად არის და მეფესთან წამოგვყვეთ.

ჰ ა მ ლ ე ტ ი:   მეფეს გვამი თანა აქვს, მაგრამ მეფე კი გვამთან არ არის. მეფე რაღაც არის...

გ ი ლ ი:   როგორ თუ რაღაც, ჩემო უფლისწულო?

ჰ ა მ ლ ე ტ ი:  ანუ სრულიად არა არის რა. წამიყვანეთ მასთან.

( ჰამლეტი მტკიცე ნაბიჯით მიდის ერთ-ერთი კულისისკენ. ისინი მწყემსებივით მიჰყვებიან. ზუსტად გასვლის წინ ჰამლეტი, როგორც ჩანს,  კლავდიუსს გადაეყრება, რომელიც სცენის სიღრმეში გამოჩნდება და მდაბლად უკრავს  თავს. გილი და როზი ჰამლეტის მაგალითისამებრ მდაბლად უკრავენ თავს მეფეს -ღრმა, ცერემონიული თავის დაკვრა მოსასხამების მოქნევით და ა. შ. ჰამლეტი ამასობაში აგრძელებს მოძრაობას და შებრუნდება რა საწინააღმდეგო მხარეს, სტოვებს სცენას. როზი და გილი, რომლებიც თავჩაღუნულნი დგანან, ამას ვერ ამჩნევენ. არავინ  შემოდის. როზი და გილი გაიმართებიან და შეამჩნევენ, რომ სიცარიელეს უკრავენ თავს. 

მათ უკან, სცენაზე, გამოჩნდება კლავდიუსი. მისი პირველივე სიტყვებისთანავე ისინი სწრაფად შემობრუნდებიან და ისევ მდაბლად უკრავენ თავს.)

კ ლ ა ვ დ ი უ ს ი:   რა ამბავს მეტყვით?

რ ო ზ ი:                   ვერ გავტეხეთ, ჩემო ხელმწიფევ,

                                  და გვამი თუ სად შეუნახავს ვერ ვათქმევინეთ.

კ ლ ა ვ დ ი უ ს ი:   თვითონ სად არის?

რ ო ზ ი:    ( ერთგვარი ყოყმანით)

                                გარეთ გახლავთ, დარაჯის ხელში

                                და იქ მიელის თქვენს ბრძანებას.

კ ლ ა ვ დ ი უ ს ი:  ( სცენაზე დადის)  აქ მოიყვანეთ.

( როზისთვის ეს სილის გაწვნაა, მაგრამ ეს მხოლოდ მის თვალებში ჩანს. ისევ ერთგვარად ყოყმანობს და შემდეგ ნელა მიუბრუნდება გილის.)

რ ო ზ ი:   აბა, გილი, მოიყვანე მეფის წინაშე.

( როზი საკუთარი თავით კმაყოფილი ჩანს, გილის კი კუთხეში მომწყვდეული ადამიანის სახე აქვს, რომელსაც უღალატეს. ის პირს აღებს და მაშინვე ხურავს. 
მაგრამ სიტუაცია გადარჩენილია. ჰამლეტი და მისი თანმხლებები  შემოდიან, სცენას გადაკვეთენ და კლავდიუსს გაჰყვებიან. განათება გარე განათებით იცვლება).

რ ო ზ ი:   (წასვლას აპირებს) ახლა ყველაფერი რიგზეა, ხომ?

გ ი ლ ი:   ( უძრავად დგას, ფიქრიანად) ეს ჯერ კიდევ არ არის საკმარისი. სხვა სიტუაციაა. მაგრამ რატომ მაინცდამაინც ჩვენ? ამას ყველა გააკეთებდა. ჩვენ ვერაფრით დავეხმარეთ.

რ ო ზ ი:  ეს შეიძლება ითქვას გამოცდა იყო. მაგრამ ახლა შეგვეშვებიან.

გ ი ლ ი:   შეგვეშვებიან? როგორ?

რ ო ზ ი:   გულახდილად რომ ვთქვა, არ მინდა თავი ისე მოგაჩვენო, რომ გავიგე. არც  მაინტერესებს. თუ არ გვეტყვიან, მათი საქმეა. (სცენის სიღრმეში, გასასვლელისკენ მიდის.) მე რაც შემეხება, მოხარული ვარ, რომ ის უკანასკნელად ვნახე. ( კულისებისკენ იყურება და მაშინვე შემობრუნდება. სახეზე ეტყობა, რომ ჰამლეტი დაინახა.)

გ ი ლ ი:    ვიცოდი, რომ ამით არ დამთავრდებოდა.

რ ო ზ ი:   ( წამოიყვირებს)  აბა კიდევ რა?!

გ ი ლ ი:    ჩვენ ის ინგლისში მიგვყავს. რას აკეთებს იქ?

რ ო ზ ი:   საუბრობს.

გ ი ლ ი:    საკუთარ თავთან?

( როზი ნაბიჯს გადადგამს, გილი შეაჩერებს) 

მარტოა?

რ ო ზ ი:   არა, მეომართან ერთადაა.

გ ი ლ ი:   ესე იგი თავის თავს არ ესაუბრება, ხომ?

რ ო ზ ი:   თავის თავს არა ....წავიდეთ?

გ ი ლ ი:   სად?

რ ო ზ ი:   სადმე.

გ ი ლ ი:   რატომ? 

(როზი თავს აწევს. აყურადებს)

რ ო ზ ი:   კვლავ იგივეა. (წუხილით) ოღონ კი აქ არ ვიყო.

გ ი ლ ი:   პური ჩვენი არსობისა მოგვეც ჩვენ დღეს.

( გამოჩნდება ჰამლეტი, რომელიც აბჯარასხმულ მეომარს ესაუბრება. როზი და გილი მათკენ არ იყურებიან.)

რ ო ზ ი:   ასე გვაყურყუტებენ, სანამ არ მოვკვდებით. სულ ცოტა. და ამინდიც შეიცვლება (ზემოთ აიხედავს) სულ გაზაფხული ხომ არ იქნება.

ჰ ა მ ლ ე ტ ი:  ბატონო ჩემო, გთხოვთ მიბრძანოთ ეს რა ჯარია?

მ ე ო მ ა რ ი:   ნორვეგიიდამ გახლავს იგი.

ჰ ა მ ლ ე ტ ი:  მერე სად მიდის?

მ ე ო მ ა რ ი:   პოლონეთის დასალაშქრავად.

ჰ ა მ ლ ე ტ ი:  ჯარს ვინ უფროსობს?

მ ე ო მ ა რ ი:   ნორვეგთ მეფის ძმის-ძე, ფორტინბრას.

რ ო ზ ი:           გავიყინებით, ზაფხული ხომ სულ არ იქნება. 
გ ი ლ ი:           შემოდგომასავით არის.

რ ო ზ ი:           ( მიწას დახედავს) ფოთლები არ ყრია.
გ ი ლ ი:     შემოდგომისავითაა -ამას ფოთლებთან რა საერთო აქვს. ეს დღის გასაყარზე ერთგვარ ნაცრისფერს უკავშირდება ...ნაცრისფერი მოძვრება ჩვენში ...დამიჯერე...მოწითალო-მიხაკისფერი და მანდარინისფერი ჩრდილები ძველი ოქროსავით აფერადებენ ჩვენი გრძნობების თვით კიდეებს. მბრწყინავი, ღრმა ჟანგმიწა, დამწვარი უმბრა და გამომშრალი მიწის პერგამენტი შიგნიდან და გარედან რომ ციმციმებს ...სინათლეს ფილტრავენ. ასეთ დროს, შესაძლოა  ფოთლებიც დაცვივდეს, როგორც ამბობენ, მაგრამ ეს მხოლოდ დამთხვევა იქნება... გუშინდელი დღე ლურჯი იყო, კვამლის მსგავსი.  
რ ო ზ ი:   ( თავს აწევს, აყურადებს) ისევ ესენი.

( მსახიობების ორკესტრის ხმებს უსმენენ, რომელიც ძლივს ისმის)

ჰ ა მ ლ ე ტ ი:  გმადლობთ, ბატონო.

მ ე ო მ ა რ ი:   ღმერთი იყოს თქვენი მფარველი. (გადის)

( როზი დგება და სწრაფად მიდის ჰამლეტთან)
რ ო ზ ი:   არ მობრძანდებით?

ჰ ა მ ლ ე ტ ი:   თქვენ წინ წადით, მე მოგეწევით.  
( ჰამლეტი შებრუნდება და მაყურებლისგან ზურგშექცევით დგება. როზი უკან ბრუნდება. გილი დარბაზს უყურებს და არ იძვრის)

გ ი ლ ი:   ის იქ არის?

რ ო ზ ი:   ჰო.

გ ი ლ ი:   რას აკეთებს?

რ ო ზ ი:   ( თავის მხარსზემოთ გადაიხედავს) საუბრობს.

გ ი ლ ი:   თავის თავთან?

რ ო ზ ი:   ჰო.

( პაუზა. როზი წასვლას აპირებს)

მან თქვა, რომ ჩვენ შეგვიძლია წავიდეთ. აი ჯვარი. 
გ ი ლ ი:   მე მსურს ვიცოდე სად ვიმყოფები. მაშინაც კი, თუ არ ვიცი სად ვიმყოფები, მე მინდა ვიცოდე ეს. თუ წავედით უკვე აღარაფერი გვეცოდინება.

რ ო ზ ი:   რა არ გვეცოდინება?

გ ი ლ ი:   დავბრუნდებით თუ არა ოდესმე.

რ ო ზ ი:   მაგრამ ჩვენ არ გვსურს დაბრუნება.

გ ი ლ ი:   ეს შეიძლება ასეც იყოს, მაგრამ  წასვლა კი გვსურს?

რ ო ზ ი:   ჩვენ თავისუფალი ვიქნებით.

გ ი ლ ი    არ ვიცი. ცა ყველგან ერთია.

რ ო ზ ი:   ჩვენ უკვე საკმაოდ ბევრი ვიარეთ.

( გასასვლელისკენ მიდის. გილი უკან მიჰყვება.)
და საერთოდ -ჯერ კიდევ  ყველაფერი შეიძლება მოხდეს.

გადიან. სცენა ბნელდება.

                                         მოქმედება მესამე
    სრული სიბნელეა.

    ზღვის ხმაური ოდნავ აღწევს.

    რამდენიმე წამის სიჩუმის შემდეგ სიბნელიდან ხმა ისმის.

გ ი ლ ი:   აქ ხარ?

რ ო ზ ი:   სად?

გ ი ლ ი:    (მწარედ) კარგი დასაწყისია. (პაუზა)

რ ო ზ ი:   ეს შენ ხარ?

გ ი ლ ი:    ჰო.

რ ო ზ ი:    რატომ გგონია?  
გ ი ლ ი:    ( წამოენთება) ოჰ, ღვთის გულისათვის!

რ ო ზ ი:    ესე იგი ჯერ ყველაფერი არ დამთავრებულა.

გ ი ლ ი:     ჩვენ ხომ აქ ვართ. ხომ ასეა?

რ ო ზ ი:    აქ ვართ? მე ვერაფერს ვხედავ.

გ ი ლ ი:     მაგრამ ფიქრი ხომ მაინც  შეგიძლია?  არა?

რ ო ზ ი:    მე მგონი, კი.

გ ი ლ ი:     საუბარიც შეგიძლია.

რ ო ზ ი:     რა უნდა ვთქვა?

გ ი ლ ი:     ამაზე ნუ სწუხხარ. და შეგიძლია იგრძნო კიდეც. ასე არ არის?

რ ო ზ ი:     აჰ! სიცოცხლე ჯერ კიდევ არის ჩემში!

გ ი ლ ი:      და რას გრძნობ?

რ ო ზ ი:      ფეხს. ვგრძნობ, რომ ფეხს ვგრძნობ.

გ ი ლ ი:      რას გრძნობ?

რ ო ზ ი:      გაშეშდა.

გ ი ლ ი:       გაშეშდა?

რ ო ზ ი:      (პანიკაშია)  ვერაფერს ვერ ვგრძნობ.

გ ი ლ ი:       რომ იჩქმიტო?  
რ ო ზ ი:      ( მაშინვე)  ოოჰ! (პაუზა) მაპატიე.

გ ი ლ ი:       ასე უკვე უკეთესია.
( ხანგრძლივი პაუზა. ხმაური მატულობს და ნათელი ხდება, რომ ეს ზღვიდან მომავალი ხმებია. ხომალდი ჭრიალებს, ქარი წივის გემსართავში, შორიდან ისმის როგორ გასცემენ მატროსები ბრძანებებს):

მარცხნივ ბორტზე!

ასე გააგრძელე!

რიფები მოაშორეთ ბიჭებო!

ეს შენ ხარ ბოცმანო?

ჰელლოუ, ეს შენ ხარ?

მსუბუქად, მსუბუქად!

ქარისკენ გეჭიროთ!

კიდევ უფრო ქარისკენ, ბიჭებო.

 (შუალედებში ზღვის ხმაური ისმის).

ამწე დააყენე! 

პატარა იალქანი ასწიეთ, ძმებო.

     (და ა.შ. უფრო ყრუდ).
რ ო ზ ი:  გამოდის, მივცურავთ. (პაუზა) ბნელა, არა?

გ ი ლ ი:   მაგრამ არც ისე, როგორც ღამით.

რ ო ზ ი:   ჰო, ისე არა, როგორც ღამით.

გ ი ლ ი:    დღის პირობაზეა სიბნელე. 

(პაუზა)  

რ ო ზ ი:   ჰო, მართალია, დღის პირობაზეა სიბნელე.
გ ი ლ ი:    ეტყობა კურსიდან გადავუხვიეთ და ჩრდილოეთისკენ მივდივართ.
რ ო ზ ი:    კურსიდან გადავუხვიეთ?
გ ი ლ ი:    ეს პოლარული ღამეა. შუაღამის მზის მხარეში ვართ.
რ ო ზ ი:    ჰოო....
( მეზღვაურების ხმები. სცენის სიღრმეში ფანარი ინთება:  -იქ არის ჰამლეტი.

სცენა არათანაბრადაა განათებული, მაგრამ შეიძლება როზის და გილის გარჩევა, რომლებიც ავანსცენაზე სხედან. მათ უკან ბუნდოვნად ჩანს  იალქნები და სხვადასხვა მოწყობილობები.)

მგონი სინათლე მატულობს.

გ ი ლ ი:   ღამის პირობაზე -არა.

რ ო ზ ი:   ეს ხომ პოლარული ღამეა.

გ ი ლ ი:    თუ კურსს არ ავცდით.

რ ო ზ ი:   (მცირე პაუზა)  ჰო.

( სინათლე მატულობს -ფანრის შუქით? მთვარისგან? ...მთლიანად განათდა. გემბანზე სხვა საგნებს შორის გამოჩნდება სამი დიდი, ადამიანის ზომის თავდახურული კასრი. ისინი მწკრივად დგანან ერთმანეთისგან მოშორებით. უკან -და ცოტა ზემოთ -იატაკში ჩარჭობილია დიდი,  დაახლოებით ორი მეტრი დიამეტრის ბრჭყვიალა ზოლებიანი ქოლგა. მის უკან არაფერი  ჩანს. სცენის სიღრმე ჯერ კიდევ ჩაბნელებულია. როზი და გილი ისევ სახით მაყურებლისკენ დგანან.) 

დიახ, მეტი სინათლეა, ვიდრე იყო. მალე ღამე იქნება. ეს შორეული ჩრდილოეთია. ( სევდიანად) მე ვფიქრობ ახლა უნდა დავიძინოთ. (ამთქნარებს და იზმორება)

გ ი ლ ი:   დაიღალე?

რ ო ზ ი:   არა ... მე ალბათ გამიჭირდება ამასთან შეგუება. მთელი  ღამე გძინავს, დღე ვერაფერს ხედავ ...წყნარი ცხოვრება აქვთ ამ ესკიმოსებს.

გ ი ლ ი:   ვის?

რ ო ზ ი:   რა?

გ ი ლ ი:    მე ვიფიქრე შენ -(შეწყვეტს) მე მგონი უკვე ყველაფრის მჯერა. უკვე ელემენტარული სკეპტიციზმის უნარიც კი აღარ მაქვს.

(პაუზა)

რ ო ზ ი:  ფეხები ხომ არ დაგვეზილა.

გ ი ლ ი:   არა, მაგის ხალისი არა მაქვს.

რ ო ზ ი:   თუ გინდა მე დაგიზილავ.

გ ი ლ ი:    არა.

რ ო ზ ი:    შეგვეძლო ერთმანეთისთვის დაგვეზილა ფეხები და სხვაგან წასვლა აღარ დაგვჭირდებოდა. 

გ ი ლ ი:   (პაუზა) არა, შეიძლება ვიღაც მოვიდეს.

რ ო ზ ი:   აქ?

გ ი ლ ი:    აქ -საიდანმე.

რ ო ზ ი:    სადმე აქ.  იქედან.

გ ი ლ ი:     გემბანზე.

( როზი იატაკს ათვალიერებს. ხელს დაჰკრავს მას.)
რ ო ზ ი:   კარგი ფიცრებია, ა?

გ ი ლ ი:    დიახ, მეც ძალიან შეყვარებული ვარ ხომალდებზე. მომწონს როგორ არის მათზე ყველაფერი მოწყობილი. ხომალდზე ადამიანს შეუძლია არ იღელვოს რომელ მხარეს წავიდეს და წავიდეს თუ არა საერთოდ - პრობლემები არ იჩენს თავს, იმიტომ, რომ შენ მაინც ხომალდზე ხარ, არა? იდეალური ადგილია დაჭერობანას თამაშისათვის... მოთამაშეები თავიანთ ადგილზე დარჩებიან, სანამ მუსიკა დაუკრავს ...ვფიქრობ ჩემი ცხოვრების დიდ ნაწილი ხომალდებზე გავატარო.

რ ო ზ ი:   ჯანმრთელი ცხოვრებით იცხოვრებდი.

( როზი შეისუნთქავს სიამოვნებით, ამოისუნთქავს კი, უკვე მოწყენილი. გილი დგება და მაყურებლის მიღმა იხედება.)

გ ი ლ ი:   ხომალდზე ადამიანი თავისუფალია. დროებით. შედარებით. 
რ ო ზ ი:   როგორია ის?

გ ი ლ ი:    ღელავს. 
( როზი დგება და გილისთან მიდის. ორივე მაყურებლების მიღმა იყურება)

რ ო ზ ი:   მგონი ავად ვხდები.

( თითს ნერწყვით დაისველებს და ზევით ასწევს)

გ ი ლ ი:   მე მგონი მეორე მხარეს.

( როზი სცენის სიღრმისკენ მიდის. კარგია თუ ავანსცენიდან იქეთკენ, - ისე, როგორც ქვედა გემბანიდან ზედასკენ - რამდენიმე საფეხურის გავლა იქნება საჭირო. ქოლგა ზედა გემბანზეა. როზი ჩერდება და ათვალიერებს მას. გილი ამასობაში მაყურებლის მიღმა იყურება და იგივე თემაზე განაგრძობს საუბარს.

თავისუფლება გადაადგილებისა, სიტყვისა, იმპროვიზაციისა ...და მაინც ...სატუსაღო. რადგან საზღვრები ამ თავისუფლებისა უძრავი ვარსკვლავითაა განსაზღვრული, და ყველა ჩვენი გადაადგილება მხოლოდ მცირეოდენი ცვლილებაა კუთხისა მის მიმართ. ჩვენ შეგვიძლია წამიერად გავერთოთ, დავტკბეთ გაელვებით, აქეთ -იქით ვიწრიალოთ, მაგრამ როგორც არ უნდა ვიხტუნოთ წრე იკვრება და იმ გარდაუვალი ფაქტის წინაშე ვდგებით, რომ ჩვენ, როზის და გილის, ჰამლეტი ინგლისში მიგვყავს.

( ამ დროისათვის როზი, მრავალმნიშვნელოვანი გამომეტყველებით, პირმოკუმული, თითქოსდა დიდ საიდუმლოებას ფლობსო, ფეხისწვერებზე სიარულით გილის უახლოვდება,  ფარულად აქეთ-იქით იყურება და შიშინა  ჩურჩულით):
რ ო ზ ი:    მისმინე - ის აქაა.

გ ი ლ ი:     ( გაკვირვებას არ გამოხატავს) რას აკეთებს?

რ ო ზ ი:     ძინავს.

გ ი ლ ი:      ეს მისთვის კარგია.

რ ო ზ ი:      რა?

გ ი ლ ი:       ძილი რომ შეუძლია.

რ ო ზ ი:      ჰო, კარგია.

გ ი ლ ი:      მას ჩვენ ვყავართ ახლა.

რ ო ზ ი:      შეუძლია მშვიდად იძინოს.

გ ი ლ ი:      მისთვის მაინც ყველაფერი დამთავრებულია.

რ ო ზ ი:      მას ჩვენ ვყავართ. 

გ ი ლ ი:       ჩვენ კი არავინ გვყავს.( ყვირილი) ნეტავ ვიცოდე აქ რას ვაკეთებთ.

რ ო ზ ი        მათთვის, ვისაც მრისხანე ტალღები სასიკვდილო საფრთხეს უქმნიან...

გ ი ლ ი:       მოგვეც ჩვენ დღეს ლოზუნგი ჩვენი არსობისა.

( კაკუნი ხმა ყრუდ ისმის, ჯდებიან. გრძელი პაუზა.)

რ ო ზ ი:       ( შეირხევა, მიიხედ-მოიხედავს) ახლა რა ვქნათ?

გ ი ლ ი:        რას გულისხმობ?

რ ო ზ ი:        ნუ, არაფერი რომ არ ხდება.

გ ი ლ ი:         ჩვენ მივცურავთ.

რ ო ზ ი:        ვიცი.

გ ი ლ ი:  (გაბრაზებული)  აბა კიდევ რას ელი? (უხალისოდ) ინფორმაციას ფაქტიურად არ ვფლობთ. რაღაც ნაწყვეტ-ნაწყვეტი ბრძანებების ანალიზის კეთება გვიწევს, რომლებიც ძლივს გვახსოვს და ინსტინქტებისგან არაფრით განსხვავდებიან...

( როზი საფულეში ჩაყოფს ხელს, მონეტას იღებს, ორივე ხელი ზურგსუკან მიაქვს და შემდეგ მომუჭულ ხელებს გილისკენ იწვდის. გილი ერთ-ერთ ხელზე დაარტყამს ხელს. როზი ხელს შლის. მასში მონეტაა, რომელსაც გილის აძლევს. პროცესი მეორდება. მეორდება, მეორდება. გილი იძაბება. ძალიან უნდა წააგოს. პროცესი მეორდება. გილი ერთ ხელზე დაარტყამს ხელს, გადაიფიქრებს, მერე მეორეზე. როზი, უნებურად ამჟღავნებს, რომ მონეტა ორივე ხელში აქვს.) 

გ ი ლ ი:   ორივე ხელში გქონდა მონეტა.

რ ო  ზ ი:  (დარცხვენილი) ჰო.

გ ი ლ ი:    ყოველ ჯერზე?

რ ო ზ ი:    ჰო.

გ ი ლ ი:     და რა აზრი აქვს ამას?

რ ო ზ ი:     (პათეტიკურად) მინდოდა გახალისებულიყავი.

( ყრუდ ისმის კაკუნის ხმა) 

გ ი ლ ი:    რამდენი მოგცა?

რ ო ზ ი:    ვინ?

გ ი ლ ი:     მეფემ. რაღაც თანხა ხომ მოგცა?

რ ო ზ ი:     შენ რამდენი მოგცა?

გ ი ლ ი:      პირველად მე გკითხე.

რ ო ზ ი:    იმდენივე, რამდენიც შენ.

გ ი ლ ი:     არ უნდოდა განვესხვავებინეთ.

რ ო ზ ი:     შენ რამდენი მოგცა?

გ ი ლ ი:     იმდენივე.

რ ო ზ ი:     საიდან იცი?

გ ი ლ ი:     ახლა არ თქვი? -შენ საიდან იცი?

რ ო ზ ი:     არ უნდოდა განვესხვავებინეთ.

გ ი ლ ი:     რომ შეძლებოდა კიდეც.

რ ო ზ ი:     თუმცა რა თქმა უნდა არ შეეძლო.

გ ი ლ ი:     ის იმაშიც კი არ იყო დარწმუნებული, ერთმანეთში ვერეოდით თუ არა.

რ ო ზ ი:     თან არ ვერეოდით.

გ ი ლ ი:   ( გამძვინვარებული მიუბრუნდება)  რატომ არ შეგიძლია რაიმე ორიგინალური თქვა? გასაკვირი არ არის, რომ ერთ ადგილს ვტკეპნით. არაფერში გამოსადეგი არა ხარ. სულ ერთიდაიგივეს იმეორებ, სხვადასხვა ხმით.

რ ო ზ ი:  არაფერი ორიგინალური არ მომდის თავში. მხოლოდ მხარდაჭერა შემიძლია კარგად.

გ ი ლ ი:    მომწყინდა სულ გულახდილად საუბარი.

რ ო ზ ი:    (თავმდაბლურად) შენ ძლიერი ინდივიდი ხარ. (თითქმის ტირილით). ოჰ, რა გვეშველება!

( გილი ამშვიდებს. როზი დაცხრება)

გ ი ლ ი:   ნუ ტირი, ... ყველაფერი კარგად იქნება ...აბა, აბა, მე ვიზრუნებ, რომ ყველაფერი კარგად იქნეს.

რ ო ზ ი:   მაგრამ ჩვენ ხომ არაფრის გაკეთება არ შეგვიძლია. ბედის ანაბარად ვართ.

გ ი ლ ი:   ჩვენ ინგლისისკენ ვადგავართ გზას -და იქ ჰამლეტი მიგვყავს.

რ ო ზ ი:   რატომ?

გ ი ლ ი:    რატომ? შენ სად იყავი აქამდე?

რ ო ზ ი:    როდის? (პაუზა) ჩვენ ხომ არც ვიცით რა გავაკეთოთ, როცა იქ ჩავალთ.

გ ი ლ ი:    მეფესთან მივიყვანთ.

რ ო ზ ი:    და ის იქ იქნება?

გ ი ლ ი:     არა -ინგლისის მეფესთან.

რ ო ზ ი:     ჩვენ გველოდება?

გ ი ლ ი      არა. 

რ ო ზ ი:      ის ვერ გაიგებს ჩვენ რისთვის ჩავედით. რა უნდა ვუთხრათ. 

გ ი ლ ი:     წერილს გადავცემთ. წერილი აღარ გახსოვს?

რ ო ზ ი:     მე?

გ ი ლ ი:     წერილში ყველაფერია ახსნილი. ამის იმედი შეგვიძლია გვქონდეს..

რ ო ზ ი:     და ეს არის სულ, არა?

გ ი ლ ი:     რა?

რ ო ზ ი:     ჩვენ მივიყვანთ ჰამლეტს ინგლისის მეფესთან, გადავცემთ წერილს და -შემდეგ რა?

გ ი ლ ი:    შეიძლება წერილში რაღაც ჩვენთან დაკავშირებითაც იყოს. მაშინ გაგრძელებაც იქნება.

რ ო ზ ი:    და თუკი არა?

გ ი ლ ი:     მაშინ ყველაფერი დასრულდება.

რ ო ზ ი:    ანუ გაურკვევლობა?

გ ი ლ ი:    ჰო.

(პაუზა)

რ ო ზ ი:    გაურკვევლობა არის მოსალოდნელი? (პაუზა) ვინ არის ინგლისის მეფე?
გ ი ლ ი:     ეს იმაზეა დამოკიდებული, როდის მივაღწევთ იქამდე.

რ ო ზ ი:     როგორ გგონია, წერილში რა წერია?

გ ი ლ ი:  ოჰ ...მისალმება, ლოიალობის გამოხატვა, კეთილგანწყობის თხოვნა, ვალდებულებების შეხსენება, ბუნდოვანი დაპირებები -გაწონასწორებული გაურკვეველი მუქარებით...დიპლომატია. მოკითხვა ოჯახის წევრებს.  

რ ო ზ ი:     და ჰამლეტის შესახებ?

გ ი ლ ი:      ჰო, რა თქმა უნდა.

რ ო ზ ი:      და ჩვენს შესახებ -დაწვრილებით?

გ ი ლ ი:       ნამდვილად ასე იქნება.

(პაუზა)

რ ო ზ ი:     ესე იგი ჩვენ გვაქვს წერილი, რომელშიც ყველაფერია ახსნილი.

გ ი ლ ი:      ჰო, შენ გაქვს ის.

( როზი ამას პირდაპირი მნიშვნელობით იღებს. იწყებს ჯიბეების მოჩხრეკას და ა. შ.)

რა ხდება?

რ ო ზ ი:    წერილი.

გ ი ლ ი:     შენ გაქვს?

რ ო ზ ი:     (სულ უფრო და უფრო შეშფოთებით) მე მაქვს? ( გაშმაგებული ეძებს) სად უნდა წამეღო?

გ ი ლ ი:     არ დაკარგავდი. 
რ ო ზ ი:     აუცილებლად უნდა ვნახო.

გ ი ლ ი:      რა უცნაურია, -მეგონა მე მომცა წერილი.

( როზი იმედით უყურებს)

რ ო ზ ი:    ჰო, ალბათ.

გ ი ლ ი:     მაგრამ ჩანს, შენ არ გეეჭვება, რომ წერილი შენთვის არ მოუციათ.

რ ო ზ ი:    (აღელვებული) სწორედაც რომ ჩემთვის არ მოუციათ.

გ ი ლ ი:    და თუ მან წერილი მე მომცა, არავითარი საფუძველი არ არსებობს იმისა, რომ ის შენ გქონდეს და ამიტომ მე არ მესმის, რა საჭიროა ეს აურზაური იმის გამო, რომ ის შენ არ გაქვს.

რ ო ზ ი:   ვაღიარებ ეს მართლა თავგზას აუბნევს კაცს.

გ ი ლ ი:    ყველაფერი სულ უფრო და უფრო არეულ-დარეული ხდება...ხომალდი, ღამე, განმარტოებულობის და გაურკვევლობის შეგრძნება ...ამ ყველაფერს კონცენტრირების უნარის შესუსტებამდე მივყავართ. სიტუაციაზე კონტროლი არ უნდა დავკარგოთ. ძალები უნდა მოვიკრიფოთ. ამრიგად, შენ ან დაკარგე წერილი, ან ის არასოდეს გქონია რომ დაგეკარგა, რადგან მეფეს არასოდეს მოუცია ის შენთვის, საიდანაც გამომდინარეობს, რომ მან ის მე მომცა, აქედან კი გამოდის, რომ მე ის გულისჯიბეში ჩავიდე შიგნითა მხრიდან, და მაშინ ( ნელ-ნელა იღებს წერილს) ...ის იქნება ...აქ. (ერთმანეთს უღიმიან) ჩვენ ამიერიდან ასე აღარ უნდა დავშორდეთ ერთმანეთს.
( პაუზა. როზი ნელა ართმევს  წერილს)

რ ო ზ ი:   ახლა, როცა  ვიპოვეთ -რატომ ვეძებდით?

გ ი ლ ი :    (ფიქრობს)  გვეგონა, დავკარგეთ. 

რ ო ზ ი:   მეტი არაფერი?

გ ი ლ ი:   არა.

( პაუზა)

რ ო ზ ი:   აი დაძაბულობაც შემცირდა.

გ ი ლ ი:    რა დაძაბულობა?

რ ო ზ ი:    რა იყო უკანასკნელი რამ, რაც მე გითხარი, სანამ ჩვენ  გადავუხვევდით. 

გ ი ლ ი:    ეს როდის?  

რ ო ზ ი:   ( უმწეოდ)  ვერ ვიხსენებ.

გ ი ლ ი:   (წამოხტება) რა უაზრობაა. ასე ჩვენ ვერაფერს მივაღწევთ.

რ ო ზ ი:   (მწუხარედ) ინგლისსაც კი. და საერთოდ  მე ამის არ მჯერა. 

გ ი ლ ი:    რისი?

რ ო ზ ი:    ინგლისის.

გ ი ლ ი:    მხედველობაში გაქვს, რომ ეს ყველაფერი კარტოგრაფების ოინებია? 
რ ო ზ ი:    მხედველობაში მაქვს, რომ მე არ მჯერა! (უფრო წყნარად) მე ვერ წარმომიდგენია. ვცდილობ წარმოვიდგინო როგორ ჩავდივართ...ალბათ პატარა პორტში...გზები...მაცხოვრებლები, გზას რომ გასწავლიან...ცხენები გზაზე...ცხენებს მივაჭენებთ მთელი დღე თუ მთელი ღამე, შემდეგ სასახლე და ინგლისის მეფე ...ასე ლოგიკური იქნებოდა ...მაგრამ არაფერი გამოდის ...ჩემს გონებაში სიცარიელეა...არა, ჩვენ რუკიდან ვცურდებით...

გ ი ლ ი:   ჰო ...ჰო...(ძალებს იკრებს) მაგრამ შენ არაფრის გჯერა, სანამ  არ მოხდება. და ეს ყველაფერი მოხდა. არა?

რ ო ზ ი:   ჩვენ დროში ვიძირებით და ხავსს ვეჭიდებით. და რაში გამოადგება აგური ადამიანს, რომელიც იხრჩობა.

გ ი ლ ი:   ხელს ნუ ჩაიქნევ. დიდი ხანიც აღარ დარჩა.

რ ო ზ ი:    ამას სიკვდილი აჯობებდა. შენ ფიქრობ, რომ სიკვდილი შეიძლება ხომალდი იყოს?

გ ი ლ ი:   არა, არა, არა ...სიკვდილი არის ...არა. სიკვდილი არ არის. გამიგე რისი თქმა მინდა. სიკვდილი -უკანასკნელი უარყოფაა. არარსებობა. შენ ხომ არ შეგიძლია არ იყო ხომალდზე.

რ ო ზ ი:   მე არცთუ  ხშირად  ვყოფილვარ ხომალდზე.

გ ი ლ ი:    არა, არა, არა...შენ ხშირად სწორედ ხომალდზე არყოფნა გიწევდა.
რ ო ზ ი:    ნეტავ მკვდარი ვიყო. ( სიმაღლეს ანგარიშობს) შემიძლია გადავხტე. ეს მათ გეგმებს ჩაუფუშავდა.

გ ი ლ ი:   თუ სწორედ ამაზე არა აქვთ გათვლილი.

რ ო ზ ი:   მაშინ ბორტზე დავრჩები. ესეც ჩაფუშვაა. მათი გეგმების. (უმწეოდ ბორგავს). ძალიან კარგი! ჩვენ შეკითხვებს არ ვსვამთ, ეჭვი არაფერში  შეგვაქვს. შევასრულებთ და მორჩა. მაგრამ ზღვარი სადღაც უნდა დაიდოს და ვისურვებდი ჩანაწერში აღინიშნოს, რომ მე ინგლისისა არ მჯერა. გმადლობთ.  (ჩაფიქრდება) და მაშინაც კი, თუ ის არსებობს, კიდევ ერთი უაზრობა გამოვა მხოლოდ.

გ ი ლ ი:   ვერ გამიგია, რატომ?

რ ო ზ ი:   (მძვინვარედ) ის ვერ გაიგებს ჩვენ რის შესახებ ვსაუბრობთ. რა უნდა ვუთხრათ?

გ ი ლ ი:    ვეტყვით: თქვენო უდიდებულესობავ, ჩვენ გამოვცხადდით.

რ ო ზ ი:   ( მეფისებურად) თქვენ ვინა ხართ?

გ ი ლ ი:    ჩვენ -როზი და გილი.

რ ო ზ ი:   ( ღრენით) პირველად მესმის თქვენი სახელი.

გ ი ლ ი:    ჩვენ რაიმე განსაკუთრებულს არ წარმოვადგენთ --

რ ო ზ ი:   (მეფურად და ზიზღით) აქ რამ მოგიყვანათ?

გ ი ლ ი:    მითითებები გვაქვს --

რ ო ზ ი:    პირველად მესმის.

გ ი ლ ი:     (გაბრაზებით) დამამთავრებინე -(თავმდაბლურად) დანიიდან გეახელით.

რ ო ზ ი:   რა გნებავთ?

გ ი ლ ი:    არაფერი -ჰამლეტი ჩამოვიყვანეთ --

რ ო ზ ი:    ვინ არის?

გ ი ლ ი:     (გაღიზიანებული) თქვენ გსმენიათ მის შესახებ--
რ ო ზ ი:     ოჰ, საკმაოდ მსმენია და არ მსურს ამ საქმესთან რაიმე საერთო მქონდეს.

გ ი ლ ი:    მაგრამ --

რ ო ზ ი:    ისე შემოალაჯეთ, თითქოს თქვენი საკუთარი დუქანი იყოს და გგონიათ ნებისმიერ შეშლილს მივიღებ, რომლის თავიდან მოშორება განგიზრახავთ ბევრი გადაუმოწმებელი...

გ ი ლ ი:   ჩვენ წერილი გვაქვს --

( როზი წერილს ხელიდან გამოგლეჯს და გახსნის) 

რ ო ზ ი:   (საქმიანად) გასაგებია...გასაგებია...ჰოო, ეს როგორც ჩანს ადასტურებს თქვენს ვერსიას --დანიის მეფის განკარგულება --სხვადასხვა მოსაზრებების გამო  --დანიის და ასევე ინგლისის კეთილდღეობის უზრუნველყოფისათვის --ამ წერილის წაკითხვისთანავე --დაუყოვნებლივ --ჰამლეტს თავი უნდა მოვკვეთო --

(გილი წერილს გამოგლეჯს. როზი ცდილობს უკან გამოგლიჯოს, მაგრამ გილი წერილის ნახევარს ინარჩუნებს. ერთად კითხულობენ მას, შემდეგ განცალკევდებიან.
პაუზა
ორივენი პროსცენიუმზე დგანან, სახით დარბაზისაკენ.)  

მზე ჩადის. მალე დაბნელდება.

გ ი ლ ი:   შენ ასე ფიქრობ?

რ ო ზ ე ნ კ რ ა ნ ც ი:  უბრალოდ რაღაც ხომ უნდა მეთქვა. (პაუზა) ჩვენ მისი მეგობრები ვართ. 

გ ი ლ დ ე ს ტ ე რ ნ ი:   საიდან იცი?

რ ო ზ ი:   ჩვენი ახალგაზრდობის წლები მასთან გავატარეთ.

გ ი ლ ი:    ეს ისინი ამბობენ ასე.

რ ო ზ ი:    მაგრამ ჩვენ ამაზე ვართ დამოკიდებული.

გ ი ლ ი:    ჰო, ვართ, მაგრამ საერთოდ არა ვართ. (სასხვათაშორისოდ) მოდი, ყველაფერი ავწონ-დავწონოთ. დავუშვათ ისინი მის მოკვლას აპირებენ.  ის კაცია, მოკვდავია, სიკვდილი ყველა ჩვენგანის ხვედრია და . შ. და ამდენად ის ყველა შემთხვევაში მოკვდება ადრე თუ გვიან. ან თუ ამ ყველაფერს სოციალური თვალსაზრისით შევხედავთ, ის მხოლოდ ადამიანია ადამიანთა შორის და დანაკარგი გონივრულის და ბუნებრივის ფარგლებს არ ცდება. და კვლავ -რა არის ასეთი საშინელი სიკვდილში? როგორც სოკრატე ფილოსოფიურად შენიშნავს: რადგან ჩვენ არ ვიცით სიკვდილი რა არის, არალოგიკურია, რომ მისი შიში გვქონდეს. შეიძლება ის ...ძალიან კარგიც იყოს. ის რა თქმა უნდა ცხოვრების ტვირთისგან განთავისუფლება და მართალთათვის ზეციური ჯილდოა. ან, მეორე მხრიდან რომ შევხედოთ -ჩვენ პატარა ხალხი ვართ, საქმის ავან-ჩავანი არ ვიცით, ეს არის ბორბალი ბორბლის შიგნით და ა. შ. -და ჩვენი მხრიდან დიდი თავხედობა იქნებოდა ბედის, ან თუნდაც მეფის განგებულობაში ჩარევა. ბოლოს და ბოლოს, ჩვენთვის საუკეთესო არჩევანი ახლა ის იქნებოდა, დაგვეტოვებინა ყველაფერი ისე, როგორც იყო. ვლუქავთ წერილს -აი ასე -აკურატულად. ისინი ვერც შეამჩნევენ, რომ ის განახსნელია, თუ ამას ფაქიზად გავაკეთებთ.

რ ო ზ ი:    და რა აზრი აქვს ამ ყველაფერს?

გ ი ლ ი:     მოეშვი ლოგიკას.

რ ო ზ ი:     მას ჩვენთვის არაფერი დაუშავებია.

გ ი ლ ი:      სამართლიანობასაც.

რ ო ზ ი:     ეს საშინელებაა.

გ ი ლ ი:       მაგრამ უარესიც შეიძლებოდა ყოფილიყო. მე უკვე ვშიშობდი, კიდეც. (შვებით იცინის.  მათ უკან, ქოლგის უკანა მხრიდან. განათება თანდათან სუსტდება, ჰამლეტი ფანარისკენ მიემართება).

რ ო ზ ი:   სიტუაციას მე ასე ვხედავ. ჩვენ, როზი და გილი, ბავშვობიდან მასთან შეზრდილები,  უნაგირზე მდგომი კაცის მიერ გამოღვიძებულები, გამოგვიძახეს,  გამოვცხადდით და მივიღეთ ინსტრუქცია გამოგვერკვია რა სჭირს მას, შეგვექცია  სასიამოვნო გასართობებით, თამაშებით, რაც საუბედუროდ ფაცხა-ფუცხით შეგვაწყვეტინეს ჩვენთვის გაუგებარი ნიუანსების გამო, რამაც, სხვა მიზეზებთან ერთად,  მოახდინა ძლიერი, რომ არ ვთქვათ მომაკვდინებელი შთაბეჭდილება ჰამლეტზე, რომელიც, მისივე სასიკეთოდ, ჩვენ ახლა ინგლისში მიგვყავს. კარგია. ყველაფერი თავის ადგილზე დადგა.

( სცენის სიღრმეში ჰამლეტი ფანარს აქრობს. სცენა ბნელდება, მხოლოდ მთვარის შუქი აღწევს, რომლის სხივებშიც ჰამლეტი მძინარე როზის და გილის უახლოვდება. ის მათ წერილს ამოაცლის და ქოლგის მხრიდან გადის. მისი ფანარი ისევ ინთება და ის ქოლგის ქსოვილში აღწევს. ჰამლეტი წერილით ხელში მძინარეებთან ბრუნდება, წერილს თავის ადგილზე აბრუნებს, გადის და ფანარს აქრობს.

თენდება. დარბაზისკენ პირით მდგარი როზი მზის ამოსვლას ელოდება. მის უკან სასაცილო სანახაობაა: გაშლილი ქოლგის ქვეშ, სავარძელში, ჰამლეტი მოკალათებულა, პლედში გახვეული წიგნს კითხულობს და შესაძლოა ეწეოდეს.

როზი აკვირდება როგორ შედის დღე ძალაში, სინათლე მატულობს. დღე შუადღისკენ იხრება.)

მე არაფერს არ ვვარაუდობ. (დგება. გილი იღვიძებს) სიტუაცია, როგორც მე ვხედავ მას, ასეთია. იქეთ დასავლეთია, თუ ჩვენ კურსს არ ავცდით, ამ შემთხვევაში კი ახლა ღამეა. მეფემ მე იმდენივე მომცა, რამდენიც შენ, მეფემ შენ იმდენივე მოგცა, რამდენიც მე: მას ჩემთვის წერილი არ მოუცია, წერილი  შენ მოგცა. წერილში რა არის ჩვენ არ ვიცით. ჩვენ მიგვყავს ჰამლეტი ინგლისის მეფესთან, არ ვიცით რომელთან, ამას მხოლოდ ჩასვლისას გავიგებთ და მას გადავცემთ წერილს, რომელშიც არის, ან არ არის, რაიმე ჩვენი მომავლის შესახებ, და თუ არ არის, მაშინ ჩვენი საქმე დამთავრებულია და წინ სრული გაურკვევლობაა, თუკი იქ გაურკვევლობა არსებობს. და კიდევ -ყველაფერი შეიძლება უარესადაც ყოფილიყო. არ მგონია რაიმე შანსი გაგვეშვას...თანაც ყოველგვარი დახმარების გარეშე. (ისევ წვება. ორივე მუცელზე წევს.) თუ სუნთქვას შევწყვეტთ, ჩვენ გავქრებით.

( ფლეიტის დახშული ხმა ისმის. ორივე ჯდება. გადაჭარბებული ინტერესით უსმენენ)

გ ი ლ ი:   ასე იწყება.

რ ო ზ ი:   ჰო, მაგრამ, რა?

(მუსიკას უსმენენ)

გ ი ლ ი:   (აღელვებული): ამ სიცარიელეში და -ბოლოს -ბგერა! სანამ შენ ხომალდზე ხარ (დავუშვათ) და უმოქმედოდ ( დავუშვათ)  - ამ სრულ და აბსოლუტურ მდუმარებას მხოლოდ ტალღების ტყლაშუნი და შპანჰოუტის ჭრიალი არღვევს. რაც  საშუალებას გვაძლევს იმავდროულად ვიფიქროთ, ვივარაუდოთ, იმედი ვიქონიოთ, რომ რაღაც უნდა მოხდეს. აი ფლეიტაც. ერთ-ერთმა მეზღვაურმა ტუჩებთან ხის სასტვენი მიიტანა და თითებით სათითაოდ ეხება -რა ჰქვია იმას -სარქველებს, რომელშიც ჰაერი შედის და როცა ის ჩაბერავს  ფლეიტის საშუალებით ჩნდება, ასე ვთქვათ უსაზღვროდ მჭერმეტყველი მუსიკა. ასეთ რაიმეს შეუძლია მოვლენათა მსვლელობა შეცვალოს! (პაუზა) წადი, ნახე რა ხდება.

რ ო ზ ი:   ვიღაც ფლეიტაზე უკრავს.

გ ი ლ ი:    მიდი, გაიგე რა ხდება.

რ ო ზ ი:    და შემდეგ რა?

გ ი ლ ი:     არ ვიცი -თხოვე რაიმე დაუკრას.

რ ო ზ ი:    რატომ?

გ ი ლ ი:     სწრაფად! -სანამ იმპულსი არ დაკარგულა.

რ ო ზ ი:    რატომ! -რაღაც ხდება. ამას ყურადღება ვერ მივაქციე.

( ის უსმენს. გასასვლელისკენ გადადგამს ნაბიჯს. გაირინდება. უფრო ყურადღებით უსმენს. მიმართულებას იცვლის. გილი მას ყურადღებას არ აქცევს. როზი აყურადებს, ცდილობს გაიგოს მუსიკის ხმა საიდან ისმის. ბოლოს   -თითქმის უნებურად -შუა კასრისაკენ მიემართება. ჩერდება, გილისკენ შებრუნდება, მაგრამ ის ყურადღებას არ აქცევს. მთელი ამ სცენის მანძილზე როზი ხმას არ იღებს, მაგრამ მისი სახე და ხელები უნდობლობას გამოხატავს. ის შუა კასრთან დგას და მას მისჩერებია. კასრის შიგნიდან მუსიკა ისევ ისმის. კასრს წიხლს ურტყამს. ფლეიტა დუმდება. ის უკან, გილისკენ მიდის. ფლეიტა ისევ იწყებს დაკვრას. ის ფრთხილად მიდის კასრთან, სახურავს ხდის. მუსიკა უფრო ხმამაღლა ისმის. თავს ახურავს, მუსიკის ხმა უფრო ხმადაბლა ისმის.  უკან, გილისკენ მიდის. მაგრამ ამ დროს დოლის დაკვრის ხმა ისმის -დაგუდულად. როზი გაირინდება. შებრუნდება, ყურადღებით აკვირდება მარცხნივ მდგარ კასრს. დოლი თითქოსდა ფლეიტის აკომპანირებას აგრძელებს. ის გილისთან მიდის, პირს აღებს, რომ საუბარი წამოიწყოს, გადაიფიქრებს. ბარბითი ჩაირთვება. ის მესამე კასრისკენ შებრუნდება. სხვა ინსტრუმენტებიც ერთვება. ბოლოს ცხადი ხდება, რომ ამ სამ კასრში მსახიობები იმყოფებიან თავიანთ ინსტრუმენტებთან ერთად და იმ მუსიკას უკრავენ, რომელიც აქამდე უკვე სამჯერ შეასრულეს სპექტაკლში.

დაკვრას აგრძელებენ. როზი გილის გვერდით ჯდება. ორივე დარბაზისაკენ იყურება.

მელოდია სრულდება.

პაუზა) 
მე მგონი, ეს მთელი ორკესტრია. (წუხილით) მხოლოდ ვარაუდის გამოთქმა შემიძლია! 
გ ი ლ ი:   მოგვეც ჩვენ მოტივი დღევანდელი დღისა.

(შუა კასრის სახურავი იწევა და  მსახიობის თავი ამოიმართება.)
მ ს ა ხ ი ო ბ ი:   აჰა! ესე იგი ყველანი ერთ ხომალდზე ვართ! (კასრიდან ამოძვრება, დანარჩენ კასრებს ჩამოივლის და მათზე აბრახუნებს) 

ყველანი გარეთ!

(დაუჯერებელია, მაგრამ ყველა მსახიობი ამოძვრება კასრიდან თავისი ინსტრუმენტებით, თუმცა ურიკების გარეშე. რამდენიმე ფუთა. მხოლოდ ალფრედი არ ჩანს. მსახიობი კმაყოფილია. როზის მიმართავს)

სად ვიმყოფებით?

რ ო ზ ი:   მივცურავთ.

მ ს ა ხ ი ო ბ ი:   ანუ ჯერ არ ჩავსულვართ.

რ ო ზ ი:   მზად ვართ ინგლისისათვის?

მ ს ა ხ ი ო ბ ი:   მე რაც შემეხება, ყველაფერი რიგზეა. არ მგონია რაიმე განსაკუთრებული იყოს. აალფრედ! 

(მსახიობის კასრიდან ალფრედი გამოძვრება.)

გ ი ლ ი:   აქ რას აკეთებთ.

მ ს ა ხ ი ო ბ ი:   ვმოგზაურობთ. (მსახიობებს) შესანიშნავია-ახლა კი ყველანი უკანა პლანზე გადადით.

( მსახიობებს ისევ პანტომიმის კოსტუმები აცვიათ: მეფეს გვირგვინი ადგას, ალფრედი - დედოფლის სამოსშია, მომწამვლელი და ორი ლაბადიანი ფიგურა.
მსახიობები უკან იწევენ, სცენის სიღრმისკენ.
გილის მიმართავს)   გესიამოვნათ ჩვენი დანახვა? ჯერჯერობით ძალიან კარგად ახერხებთ თავის გართმევას.

გ ი ლ ი:   და თქვენ?

მ ს ა ხ ი ო ბ ი:  ჩვენ შერისხულები ვართ. პიესამ მეფე შეურაცხყო.

გ ი ლ ი:   ჰო.

მ ს ა ხ ი ო ბ ი:  ბუნებრივია. თვითონაც მეორე ქმარია. რა თქმა უნდა უტაქტობაა.

რ ო ზ ი:   ყოველ შემთხვევაში, პიესა საკმაოდ კარგი იყო.

მ ს ა ხ ი ო ბ ი:   არაფრის გაკეთების საშუალება არ მოგვცეს. მაშინ შეწყვიტეს, როცა მართლა საინტერესო ხდებოდა. (ჰამლეტის მხარეს იყურება) აი, როგორ უნდა იმოგზაურო.

გ ი ლ ი:   რას აკეთებდით იქ?

მ ს ა ხ ი ო ბ ი:   ვიმალებოდით (კოსტუმებზე მიანიშნებს) რაც გვეცვა იმით გამოვიქეცით.

რ ო ზ ი:   უბილეთოები.

მ ს ა ხ ი ო ბ ი:  რა თქმა უნდა, ჩვენ არ გადაგვიხადეს. ჩვენგან ოდნავ დამოუკიდებელი მიზეზების გამო. ცხოვრება აზარტული თამაშია -უბადრუკი შანსებით.  ის რომ დანაძლევება იყოს, ასეთ ნიძლავს არავინ მიიღებდა. იცოდით, რომ ყველა რიცხვი ორზე გამრავლებული ლუწ რიცხვს გვაძლევს?

გ ი ლ ი:   ნუთუ მართლა?

მ ს ა ხ ი ო ბ ი:   ყოველდღიურად რაღაცას ვსწავლობთ საკუთარი ტყავის ხარჯზე. მაგრამ ჩვენ, მსახიობები, სულ ვსწავლობთ და ვსწავლობთ. იცით, რა ემართებათ მოხუც მსახიობებს?

გ ი ლ ი:   არა. რა?

მ ს ა ხ ი ო ბ ი:   არაფერი. ისევ აგრძელებენ თამაშს. უცნაურია, არა?

გ ი ლ ი:   რა?

მ ს ა ხ ი ო ბ ი:   ჩვენ რომ გვხედავთ.

გ ი ლ ი:   მე ვიცოდი, რომ იმით არ დამთავრდებოდა.

მ ს ა ხ ი ო ბ ი:   ცოცხლებს და ჯანმრთელებს. რას ფიქრობთ ახლა ამ ყველაფრის შესახებ?

გ ი ლ ი:   ჩვენ ბევრი არაფერი ვიცით.

მ ს ა ხ ი ო ბ ი:   მას რომ ესაუბროთ?

რ ო ზ ი:   შეიძლება.

გ ი ლ ი:    მაგრამ არაფერს  შეცვლის.

რ ო ზ ი:    თუმცა შესაძლებელი კია.

გ ი ლ ი:    მაგრამ უაზრობაა.

რ ო ზ ი:    თუმცა აკრძალული არ არის.

გ ი ლ ი:    ჰო, აკრძალული არ არის. ჩვენ დამწყვდეული არა ვართ. არავითარი შეზღუდვები არაა დაწესებული, არავითარი აკრძალვები არა გვაქვს თავსმოხვეული. ჩვენ, ჯერჯერობით,- უზრუნველვყავით ჩვენი დამოუკიდებლობა - თუ გავწირეთ თავი დამოუკიდებლობისათვის, -ჯერჯერობით.  შემთხვევითობები, კაპრიზები -ხდება ხოლმე. სხვა ბორბლები ბრუნავს, მაგრამ ეს არ გვაწუხებს. ჩვენ შეგვიძლია ვისუნთქოთ, შეგვიძლია დავისვენოთ. ვილაპარაკოთ რაც გვინდა და ვისთანაც გვინდა -შეუზღუდავად.

რ ო ზ ი:   რა თქმა უნდა, გარკვეულ საზღვრებში.

გ ი ლ ი:    უდავოდ, გარკვეულ საზღვრებში.

(ჰამლეტი რამპასთან მიდის და მაყურებლისკენ იყურება. დანარჩენები მას ხმისამოუღებლად უყურებენ. ჰამლეტი ყელს ჩაიწმენდს და ხმაურიანად აფურთხებს დარბაზში. ორიოდე წამის შემდეგ ხელებით თვალებს იწმენდს და სცენის სიღრმისკენ მიდის.

რ ო ზ ი:   ფილოსოფიური თვითჩაღრმავებისკენ მიდრეკილება მისი, თუ შეიძლება ითქვას, მთავარი მახასიათებელი თვისებაა. ეს იმას არ ნიშნავს, რომ ის გიჟია და არც იმას, რომ არ არის. ძალიან ხშირად ეს საერთოდ არაფერს არ ნიშნავს. ეს შეიძლება იყოს და არც იყოს სიგიჟის ნაირსახეობა.

გ ი ლ ი:   სინამდვილეში ყველაფერი სიმპტომებამდე დადის. მრავალმნიშვნელოვანი რეპლიკები, მისტიკური ალუზიები, ადამიანების ერთმანეთში არევა, მტკიცება იმისა, რომ მამამისი -დედამისია, და რაღაც ამგვარი. მინიშნებები თვითმკვლელობაზე, ფიზიკურ სიამოვნებებზე უარის თქმა, უხალისობა, შიში ჩაკეტილი სივრცისა, რომ არ ვთქვათ საპყრობილისა, ხსენება აქლემებისა, ქამელეონებისა, ყვერულებისა, ვეშაპებისა, სინდიოფალებისა, ქორებისა, ყანჩებისა -გამოცანები, კალამბურები, რაღაცეების მომიზეზება, გონების დაკარგვა, პარანოია, ახლომხედველობა, მირაჟები, ჰალუცინაციები, მოხუცებზე დანით თავდასხმები, მშობლების მასხრად აგდება, შეყვარებულის შეურაცხყოფა, სახალხოდ უქუდოდ სიარული, აცახცახებული მუხლები, ჩამოშვებული წინდები, სიყვარულის ციებ-ცხელებით შეპყრობილი მოსწავლის მსგავსი ოხვრა-მის ასაკში ეს მეტისმეტია. 
რ ო ზ ი:   და საკუთარ თავთან საუბარი.

გ ი ლ ი:    და საკუთარ თავთან საუბარი.

( როზი და გილი ერთად გადიან გვერდზე.)

და რით დამთავრდება ყველაფერი ეს ჩვენთვის?

რ ო ზ ი:   ეს მსახიობი...

გ ი ლ ი:    მისმა პიესამ მეფე შეურაცხყო --
რ ო ზ ი:    --მეფე შეურაცხყო --
გ ი ლ ი:     --რომელმაც მისი დაპატიმრება ბრძანა --

რ ო ზ ი:     --დაპატიმრება ბრძანა--

გ ი ლ ი:      --და ის ინგლისში გარბის.—

რ ო ზ ი:      გემით, სადაც ხვდება --

გ ი ლ ი:       გილის და როზის, რომელთაც ჰამლეტი მიჰყავთ --

რ ო ზ ი:   --რომელმაც ასევე შეურაცხყო მეფე--

გ ი ლ ი:    --და მოკლა პოლონიუსი --

რ ო ზ ი:    --შეურაცხყო მეფე სხვადასხვა გამოხტომებით--

გ ი ლ ი:     --ინგლისში. (პაუზა) ასე ჩანს.

რ ო ზ ი:     ( წამოხტება) შემთხვევითობა! ყველაფერი, რასაც ვაკეთებთ შემთხვევითობაა! ო, ღმერთო, ნუთუ ჩვენ არა გვაქვს უფლება მოვლენათა ლოგიკური მსვლელობის იმედი გვქონდეს?!

( ამ სიტყვების წარმოთქმისას ხომალდს მეკობრეები ესხმიან თავს. ხმაური. აქეთ-იქით მიწყდომა. ყვირილი: ,,მეკობრეები’’.

გაშმაგებული სირბილი სცენაზე. ჰამლეტი ხმალს იძრობს და რამპისკენ გარბის. როზი, გილი და მსახიობი ხმალს იძრობენ და სცენის სიღრმისკენ გარბიან. ერთმანეთს შეეჩეხებიან, ჰამლეტი ამჯერად სცენის სიღრმისკენ გარბის, როზი და გილი -რამპისაკენ. კვლავ ერთმანეთს შეეჩეხებიან. ამ დროს მარჯვნიდან, სცენის სიღრმიდან, შეხლა-შემოხლის და ყვირილის ხმა ისმის. ოთხივე -ჰამლეტი, როზი, გილი და მსახიობი სცენის სიღრმისკენ გარბიან ძახილით:

დასცხე მაგათ!

იარაღი აისხით!

მეკობრეები!

გვიშველეთ!

ესეც შენ!

გაინძერით!

ოთხივე ზემოთ არბის, ხედავენ რაღაცას, რაც არ მოსწონთ, დაბნეული ჩერდებიან, შემდეგ უკან, ავანსცენისკენ გამორბიან, რომ თავს უშველონ.

წინ ჰამლეტია, ის მარცხნივ მდგარ კასრში ხტება. მსახიობი - მარჯვენა კასრში,  როზი და გილი კი შუა კასრში ხტებიან. კასრებს შიგნიდან ახურავენ სახურავს.

სანამ შეტაკებების ხმა ისმის სინათლე თანდათან იკლებს.

ხმაური წყდება. სცენა ნათდება.

შუა კასრი, რომელშიც როზი და გილი ისხდნენ, არ ჩანს.

მარჯვენა კასრის სახურავი ფრთხილად იწევა და როზის და გილის თავები გამოჩნდება. მეორე კასრის, რომელშიც ჰამლეტი ჩახტა, სახურავი იწევა. მსახიობის თავი გამოჩნდება. ერთმანეთს შეხედავენ და მაშინვე სახურავს ჩამოუშვებენ.

პაუზა.

სახურავები ნელ-ნელა იწევა.

რ ო ზ ი:  (შვებით) წავიდნენ. (გამოძვრომას იწყებს) ძლივს!  ასე სწრაფად არასოდეს მიაზროვნია.

( სამივე ამოძვრება კასრებიდან: გილი ფრთხილობს და ნერვიულობს. როზი გამხიარულებულია, მსახიობი -ფლეგმატური. შეამჩნევენ, რომ ერთ-ერთი კასრი არ ჩანს. როზი მიმოიხედავს). 

სად არის -?

მსახიობი,  მწუხარების გამოხატვის ნიშნად ქუდს იხდის.

მ ს ა ხ ი ო ბ ი:   ისევ მარტონი ვართ. მხოლოდ საკუთარი თავის იმედად თუ ვიქნებით.

გ ი ლ ი: (შეწუხებული) რას გულისხმობ? ის სად არის?

მ ს ა ხ ი ო ბ ი:  გაქრა.

გ ი ლ ი:   სად?

მ ს ა ხ ი ო ბ ი:  ჰო, ჩვენ მომაკვდინებლად გაგვიმართლა. თუ  სიტყვა სწორად შევარჩიე.

რ ო ზ ი:   (გაკვირვებული) მომაკვდინებლად?

მ ს ა ხ ი ო ბ ი:   გაგვიმართლა.

რ ო ზ ი:   (ფიქრობს) ის რა, მკვდარია?

მ ს ა ხ ი ო ბ ი:   ვინ იცის?

გ ი ლ ი:   (შეშფოთებული) არ დაბრუნდება?

მ ს ა ხ ი ო ბ ი:   საეჭვოა.

რ ო ზ ი:   ესე იგი  მკვდარია. ყოველ შემთხვევაში ჩვენთვის.

მ ს ა ხ ი ო ბ ი:   ან ჩვენ ვართ მისთვის მკვდარი. (მიდის და იატაკზე გვერდულად ჯდება) არც ისე ცუდია, არა?
გ ი ლ ი :    (შეშფოთებული) მაგრამ მას უფლება არ ჰქონდა -ჩვენ ის უნდა -ჩვენ წერილი გვაქვს - ინგლისში მივდივართ მეფისთვის წერილის გადასაცემად --

მ ს ა ხ ი ო ბ ი:   ჰოდა გილოცავთ, ყველაფერი გაირკვა და სიტუაცია ნათელი გახდა.

გ ი ლ ი:   მაგრამ შენ არ გესმის -ის შეიცავს -ჩვენ გვქონდა ინსტრუქციები -ჰამლეტის გარეშე ყველაფერი უაზროა!

მ ს ა ხ ი ო ბ ი:   მეკობრეები შეიძლება ნებისმიერ ადამიანს დაესხნენ თავს. უბრალოდ წერილი მიუტანეთ. ისინი ინგლისიდან ელჩებს გაგზავნიან რათა აუხსნან...

გ ი ლ ი:   (აღელვებული) არა, შენ ვერ გაიგე. მეკობრეებმა ჩვენ --ყველაფერი გაცამტვერდა,  ყველაფერი ...(გამძვინვარებული) მათ ჩვენ ცარიელ ტარიელი დაგვტოვეს.

მ ს ა ხ ი ო ბ ი:  (ამშვიდებს) კარგი, კარგი...

გ ი ლ ი:   (თითქმის ტირილით) მის გარეშე ხომ ვერაფერი ვერ გადაწყდება...

მ ს ა ხ ი ო ბ ი:   დაწყნარდი!
გ ი ლ ი:   ჰამლეტი იმისთვის გვჭირდება, რომ გაგვიშვან!

მ ს ა ხ ი ო ბ ი:   დაწყნარდი!

გ ი ლ ი:   როგორ უნდა მოვიქცეთ?

მ ს ა ხ ი ო ბ ი:   ასე. ( შებრუნდება და წამოწვება. როზი და გილი უძრავად დგანან.)

რ ო ზ ი:   კვლავ გადავადება.

გ ი ლ ი:    გადავადება -რისი? 

( როზი ამოიოხრებს) 

რ ო ზ ი:   მზე ჩადის. (პაუზა) მალე ისევ დაღამდება. (პაუზა) თუკი ეს დასავლეთია. (პაუზა)  თუ ჩვენ არ ...

გ ი ლ ი:   (ყვირის) მოკეტე. უკვე ყელში მაქვს ამოსული. შენ რა, ფიქრობ რომ ჩვენ ახლა ლაქლაქი გვიშველის?

რ ო ზ ი:   ( წყენით, შემრიგებლურად) მე -მე მთელ ჩემს ფულს ჩამოვდივარ, რომ ჩემი დაბადების წელი ორზე გამრავლებული კენტი რიცხვია.

გ ი ლ ი:   (კვნესის) არააა.

რ ო ზ ი:   ან შენი დაბადების წელი.

( გილი მას წააქცევს)

გ ი ლ ი:   ( მოტეხილი) ჩვენ ძალიან შორს შევტოპეთ. ახლა მხოლოდ ინერციის ძალა გვმართავს.  ზანტად მივიწევთ მარადისობისაკენ, გადავადების თუ განმარტების შესაძლებლობის გარეშე.

რ ო ზ ი:   იყავ ბედნიერი -თუკი ბედნიერიც კი არ შეგიძლია იყო, მაშინ გადარჩენას რა აზრი აქვს. (წამოდგება) ყველაფერი კარგად იქნება. ჩვენ უბრალოდ გავაგრძელებთ ცურვას.

გ ი ლ ი:   ცურვას საით?

რ ო ზ ი:   ინგლისისაკენ.

გ ი ლ ი:    ინგლისი -ეს ხომ ჩიხია. მე მისი არასოდეს მჯეროდა.

რ ო ზ ი:    ჩვენ მხოლოდ წერილი უნდა გადავცეთ და მორჩა.

გ ი ლ ი:     მე ამის არ მჯერა -ნაპირი, ნავსადგური, შენ როგორ წარმოგიდგენია -ჩვენ ჩავდივართ, ვიღაცას ვაჩერებთ და ვეკითხებით -სად არის მეფე? ის კი ამბობს: ამ გზას გაჰყევი და შემდეგ პირველივე შესახვევი მარცხნივ. (მძვინვარედ) მე ამის არ მჯერა!

რ ო ზ ი:   მაინცდამაინც დამაჯერებლად არ ჟღერს.

გ ი ლ ი:    და პირისპირაც რომ შევხვდეთ რა უნდა ვუთხრათ?

რ ო ზ ი:     ვეტყვით -ჩვენ მოვედით.

გ ი ლ ი:    (მეფისებურად) და ვინ ხართ თქვენ?

რ ო ზ ი:     ჩვენ, გილი და როზი.

გ ი ლ ი:     რომელი რომელი ხართ?

რ ო ზ ი:     ჰმ, მე ეს  -ეს ის --

გ ი ლ ი:      რამ მოგიყვანათ აქ?

რ ო ზ ი:     ჩვენ ჰამლეტი მოგვყავდა -მაგრამ მეკობრეების ბანდა --

გ ი ლ ი:     ვერაფერი გამიგია. ვინ არის ყველა ეს ხალხი და რა უნდათ მათ ჩემგან? კაცმა არ იცის საიდან მოდიხართ თქვენი აბდაუბდა ისტორიებით --

რ ო ზ ი:     ( წერილით) ჩვენ წერილი გვაქვს --

გ ი ლ ი:      ( წერილს გამოგლეჯს, გახსნის) წერილი -ჰო -ეს მართალია. ეს უკვე რაღაც არის ...(კითხულობს)  ,, თუკი ინგლისს სურს დანიას ერთგულება დაუმტკიცოს ...რათა სიყვარულმა მათ შორის პალმასავით იყვავილოს ...და ა. შ....ჩვენ  გთხოვთ, გაეცნობით რა წერილის შინაარსს, ყოველგვარი დაყოვნების გარეშე დასაჯოთ სიკვდილით მისი მომტანები -როზი და გილი’’

(სცენა მეორდება, როზი წერილს გამოგლეჯს, შემდეგ გილი ცდილობს წერილი დაიბრუნოს. წაიკითხავენ და ერთმანეთს გადახედავენ.)

მ ს ა ხ ი ო ბ ი:   ( წამოდგება, თავის კასრთან მიდის, ფეხს კრავს და ჩაჰყვირებს მასში) წავიდნენ. გამოძვერი.

( დაუჯერებელია, მაგრამ მსახიობები ერთიმეორის მიყოლებით ამოდიან კასრებიდან და, თითქოსდა შემთხვევით, ავისმომასწავებელ წრეს ქმნიან როზის და გილის გარშემო, რომლებიც ჯერ კიდევ შეშინებული და მონუსხული ჩანან.)

გ ი ლ ი:   (წყნარად) შეცდომა ამ გემზე ამოსვლა იყო. ჩვენ, რა თქმა უნდა, შეგვიძლია ვიმოძრაოთ, შევცვალოთ მიმართულება, ერთ ადგილზე ვიტრიალოთ, მაგრამ ჩვენი მოძრაობა, ნაწილია უფრო დიდი მოძრაობისა, რომელიც უმოწყალოდ, ქარივით თუ დინებასავით მიგვაქანებს... 

რ ო ზ ი:   ისინი ჩვენზე ნადირობდნენ, არა? სულ თავიდანვე. ვის შეეძლო ეფიქრა, რომ ჩვენ ასეთი მაგარი ტიპები ვართ.  
გ ი ლ ი:   მაგრამ რატომ? ნუთუ ყველაფერი ამისათვის?  ვინ ვართ ჩვენ, რომ ყველაფერი ეს ჩვენს პატარა სიკვდილამდე დადიოდეს? ( სევდიანად) ვინ ვართ ჩვენ?

მ ს ა ხ ი ო ბ ი:   თქვენ ხართ როზი და გილი. ეს საკმარისია.

გ ი ლ ი:   არა -ეს არ არის საკმარისი. ფაქტიურად არ გქონდეს ინფორმაცია -და ასეთი დასასრული -და ახლაც კი ვერ მიიღო ახსნა-განმარტება...

მ ს ა ხ ი ო ბ ი:   მაგრამ ჩვენი გამოცდილება გვკარნახობს, რომ უმეტესი რამეები სიკვდილით მთავრდება.

გ ი ლ ი:   ( შიში, შურისგება, ზიზღი) თქვენი გამოცდილება? -მსახიობები! 

(  მსახიობს ქამრიდან ხანჯალს გამოგლეჯს და მის წვერს ყელზე მიაბჯენს. მსახიობი უკან იხევს, გილი მიჰყვება, თუმცა უფრო წყნარად ლაპარაკობს.)

მე სიკვდილზე გეუბნებით. თქვენ ეს არასოდეს გამოგიცდიათ და  ამას ვერ გაითამაშებ. თქვენ ათასობით შემთხვევითი სიკვდილით კვდებით, მაგრამ არც ერთი არაა ისეთი ინტენსიური, სასიცოცხლო ძალებს რომ დაშრეტს  და სისხლს გაყინავს ძარღვებში. იმიტომ, რომ მაშინაც კი, როცა კვდებით, იცით, რომ უკან დაბრუნდებით, მხოლოდ ქუდგამოცვლილები. სიკვდილის შემდეგ კი უკან არავინ ბრუნდება და აპლოდისმენტებიც არ ისმის -მხოლოდ მდუმარება და გაცვეთილი ტანსაცმელი - და ეს არის სიკვდილი.

მსახიობს ტარამდე ჩასცემს ხანჯალს ყელში. ის ძრწოლისაგან გადმოკარკლული თვალებით დგას, ჭრილობაზე იტაცებს ხელს, ხანჯალის ამოძრობის შემდეგ, სუსტად ამოიკვნესებს, მუხლებზე ეცემა და გაიშხლართება. 

სანამ ის კვდება გილი ძალიან აღელვებული, თითქმის ისტერიკაში, მკვეთრად შემობრუნდება და დანარჩენ მსახიობებს მიმართავს:

თუ ჩვენ რამე გვიწერია, მას ეს ეწერა, თუ ეს ჩვენი ბედია, ის მისი ბედი იყო, და თუ ჩვენთვის არავითარი ახსნა არ არსებობს, დაე მისთვისაც ნუ იქნება...  

 (მსახიობები უყურებენ როგორ კვდება პირველი მსახიობი, მათ მზერაში გარკვეული ინტერესი იგრძნობა. ბოლოს პირველი მსახიობი კვდება. ცოტა ხნით სიჩუმე ჩამოვარდება, შემდეგ გულწრფელად აღტაცებული მსახიობები ტაშის დაკვრას იწყებენ. პირველი მსახიობი დგება, იბერტყავს).

   მ ს ა ხ ი ო ბ ი:  (მოკრძალებულად) ოჰ, კმარა, ჯენტლმენებო, კმარა. ნუ მეპირფერებით, ეს იყო სრულიად ჩვეულებრივი...

(მსახიობები აგრძელებენ მილოცვას. ის გილის მიუახლოვდება, რომელიც დასობილივით დგას ხანჯლით ხელში.)
თქვენ რა გეგონათ? (პაუზა) ხომ ხედავთ -აი, ამის ჯერათ მათ, აი ამას ელიან.

( ხელს გაიწვდის და გილის ხანჯალთან მიიტანს. გილის ხანჯლის წვერი ნელა მიაქვს მის ხელისგულთან და აჭერს -წვერი გასხლტება და ტარში შედის. მსახიობი იცინის და ხანჯალს ართმევს)

წამიერად თქვენ გაიფიქრეთ, რომ მე ვითაღლითე.

(როზი ხმამაღალი, ნერვიული სიცილით იხსნის დაძაბულობას.)

რ ო ზ ი:   ოჰ, შესანიშნავია! შესანიშნავია! მე ბოლომდე დავიჯერე, ბოლომდე -შენც ბოლომდე დაიჯერე?  (ტაშს შემოჰკრავს) ბრავო! ბრავო!

მ ს ა ხ ი ო ბ ი:    ( გამოცოცხლდება, ხელებს გაშლის, პროფესიონალის ხმით) ყველა ეპოქის  და ყველა სახის სიკვდილები! ჩამოხრჩობით, დაჭრით, წამებით, შიმშილით, გაგუდვით. გააფთრებული ხოცვა-ჟლეტა, მახვილი და საწამლავები! ორმაგი სიკვდილი-დუელში! ვიწყებთ!

(ალფრედი, ჯერ კიდევ დედოფლის სამოსში გამოწყობილი, საწამლავისგან კვდება. პირველი მსახიობი რაპირით კლავს მეფეს  და ოთხ კოლეგას ებრძვის, დაჭრის მათ და თვითონაც იჭრება. დანარჩენი ორი -ჯაშუშები- გილის და როზის მსგავს მოსასხამებში გამოწყობილები, კვდებიან, ისე, როგორც მეორე მოქმედებაში.

სინათლე თანდათან იკლებს და სცენის მარჯვენა მხარეში მიტოვებული ორი მიცვალებული წყვიადში ეფლობა.)
( კვდება სხვა მომაკვდავებს შორის, ტრაგიკულად, რომანტიკულად) და ყველაფერი ასე მთავრდება -ბანალურად. სინათლე თან ახლავს ცხოვრებას და როცა შენი ცხოვრების ზამთარი დგება, ადრე  ბნელდება.

გ ი ლ ი:  ( დაღლილი, გამოცარიელებული, მაგრამ მოუთმენელად, ჟესტიკულაციებით)  არა... არა ... ჩვენთვის არა, ასეთნაირად არა. კვდომა რომანტიკული არ არის და სიკვდილი არ არის თამაში, რომელიც მალე დამთავრდება... სიკვდილი არაფერი არ არის... სიკვდილი არ არის ... ეს არყოფნაა ყოფნისა, მეტი არაფერი ...უსასრულო დრო, უკან არასოდეს დაბრუნებისა...ნაპრალი, რომელსაც შენ ვერ ხედავ და როცა ქარი უბერავს, ხმას არ გამოსცემს...

( სცენა სიბნელეში იძირება. მხოლოდ გილი და როზი ჩანან. ეს უკანასკნელი გაუბედავად უბარტყუნებს ტაშს - სიჩუმეში)

(მცირე პაუზა)

რ ო ზ ი:   ესე იგი დამთავრდა, არა? ხომ?

( პასუხი არ არის. ის შემობრუნდება და დარბაზისკენ იყურება)
მზე ჩადის. ანუ დედამიწა ამოდის, როგორც ერთ-ერთი მოდური თეორია ამბობს. (მცირე პაუზა) თუმცა რა განსხვავებაა. (პაუზა) რა იყო ეს ყველაფერი? როდის დაიწყო?  (პაუზა. პასუხი არ არის)

რას დავყუდებულვართ აქ, ა? იმას ვგულისხმობ, რომ არავინ მოვა და ძალით არ წაგვათრევს... მოცდა მოუწევთ. ჩვენ ჯერ კიდევ ახალგაზრდები ვართ...ჯერ კიდევ ფორმაში ვართ...ჯერ კიდევ წლები გვაქვს წინ.

(პაუზა. პასუხი არ არის. ყვირილი. ) ჩვენ ხომ ცუდი არაფერი გაგვიკეთებია! ზიანი არავისთვის მიგვიყენებია! ხომ მართალია? 

გ ი ლ ი:   მე არ მახსოვს. 
(როზი ძალას მოიკრებს) 

რ ო ზ ი:   კარგი, ასე იყოს, სულაც არ დავეძებ. საკმარისია. გულახდილად რომ გითხრა, თითქოს სიმძიმე მომეხსნა.

(როზი აღარ ჩანს. გილი ამას ვერ ამჩნევს) 

გ ი ლ ი:   ჩვენი სახელები, ერთ დღეს ალიონზე რომ დაიძახეს...შეტყობინებები...განკარგულებები...ალბათ იყო წამი მაშინ, დასაწყისში, როცა ჩვენ შეგვეძლო გვეთქვა - არა, მაგრამ ჩვენ, როგორღაც, ეს წამი გავუშვით. (მიმოიხედავს და შეამჩნევს, რომ  მარტოა.) როზენ --? გილდენ--? (ძალას მოიკრებს). კარგი, მომავალში მეტი გვეცოდინება. ახლა თქვენ მე მხედავთ. ახლა თქვენ...(და გაუჩინარდება. მაშინვე მთელი სცენა ნათდება. სცენის სიღრმეში მსახიობების გვამები ჩანს, დაახლოებით იმავე პოზებში რა პოზებშიც მიატოვეს. ეს ,,ჰამლეტის’’ უკანასკნელი სცენაა. აქ არის გვამები მეფის, დედოფლის, ლაერტის, ჰამლეტის, რომელიც ჰორაციოს უჭირავს. აქვე არიან ფორტინბრასი და ინგლისის ორი ელჩი.)

ელჩი :                   ,,სწორედ საზარელ საქმეს ვხედავთ. - დაგვიგვიანდა

                               ინგლისის მიერ მონდობილი ამბის მოტანა.

                               უქმნი არიან იგი ყურნი, რომელთაც უნდა

                               მოესმინათ, რომ ნაბრძანები აღსრულდა მათი,

                               რომ როზენკრანცი და გილდესტერნ მკვდარნი არიან.

                               ამის მადლობას ვიღა გვეტყვის?

ჰ ო რ ა ც ი ო:                                                                                  ის არ გეტყოდათ,
                              ვისგანც ელოდით, მადლობის თქმაც თუნდ რომ შეეძლოს.

                              მათი მოკვლა მას სულაც არ უბრძანებია,

                              მაგრამ ჯობს, ისევ დავუბრუნდეთ ამ შავბნელ საქმეს.

                              რაკი ზოგნი ხართ აქ მოსულნი ინგლისის ქვეყნით,

                              ზოგნი პოლონში ნაომარნი, -მის გასაგებად

                              ბრძანეთ, რომ გვამნი გამოაწყონ ერთ მაღალ ადგილს

                              და მე ყველაფერს გავუმჟღავნებ უმეცარ ერსა,

                              თუ ეს ამბავი როგორ მოხდა. მაშინ გაიგებთ,

                              სისხლის-შემრევთა, უბუნებოთ ნამოქმედართა,-

                              განსამართლებას უცაბედსა, შემთხვევით სიკვდილს,

                              კაცთკვლას ბოროტის მანქანებით, ძალდატანებით,

                              ბოლოს განზრახვას ჯოჯოხეთურს, თვით მომგონთ თავზედ

                              რისხვით მოსეულს, მე გიამბობთ ყველას სიმართლით. 
ადგილები ,,ჰამლეტიდან’’  თარგმნილია ი. მაჩაბლის მიერ.
